
ئەم كتێبە:
لەســەر ئەركی خاتوونــی بەرێز  (پەروین بابەكرد 

حەمە ئاغا) چاپ كراوە.
ھەڵبەتــە زۆر سوپاســی خاتوونــی بەرێز (پەروین 
خانم) دەكەم، كە ئەم ئەركەی خســتە ســەر شانی 

خۆی.
راســتیەكەی خەمێكــی لــە كــۆڵ مــن كــردەوە و 
خەمەكەی منی خستە سەر شانی خۆی. بە ھیوام 
ئــەم خانمانــە ھەمیشــە لە نــاو كۆمەڵگەكــەی ئێمە 
نمونەیــان زیــاد بێــت. چونكــە ئــاگادارم ھــەر ئەم 
كتێبــەی مــن نیە لەســەر ئەركــی ئەو چــاپ بووە، 
بەڵكــو زۆر كتێبی دیكەشــی چاپكــردووە. ئەمەش 
دەرگایەكی باشە ھەم بۆ كتێبخانەی گوردی، ھەم 

بۆ كەمكردنەوەی خەمی نووسەرەكان. 
گەلێك سوپاس.



نامەكان ٦

ئەركی پێدا چوونەوە لــە رووی زمانەوانیەوە، 
لەسەر شانی بەرێز مامۆستا (ئاریان سدیق) بووە.
گەلێ  عەزیەتی كێشــاوە و لــە رووی زمانەوانی 
و رســتە ســازییەوە، ئەركەكەی خستە سەرشانی 

خۆی.
سوپاس بۆ مامۆستای بەرێزم...



٧نەبەز گۆران

ئــەم نامانــە، بەشــێكن لــە بیركردنەوەی ســەردەمی 
خۆیان، بەشــێك لەم نامانە گەیشــتنە شــوێنی خۆیان، 
بەشەكەی دیكەیان ھەرگیز نەگەیشتن، بۆ نوسەرەكەیان 
گرنگ نییە، گەیشتبن یان نا، بەس بۆ نوسەرەكەیان 
كــە منــم، گرنگــە، وێنای ئەو كات و ســاتە بكەم، كە 
تێیدا نوسراون. دەشێت لە شوێنێك وەك دۆستێك قسەم 
لەگــەڵ بەرانبەرەكــەم كردبێــت، دەشــێت لە شــوێنێكی 
دیكەدا، چەشنی باوكێك قسەمكردبێت! ھەرچی بێت، 

  حیكایەتی نامەكان:



نامەكان ٨

ویســتوومە شــتێك بڵێم، كە بە شیعر و رۆمان ناوترێت، 
ویســتوومە وێنــای ئــەو ســەردەم  و كاتە بكــەم، كە لە 

خەیاڵ  و ئەندێشەی مندا، گوزەریكردووە.
ئــەو بەشــەی پەیوەندیــی بــە (واران)ەوە ھەیــە، كە 
وێنــەی كچێكــە  و وەك باوكێك قســەم لەگەڵ كردووە، 
(واران) بوونــی نییــە، نە من باوكم  و نە كچێكم ھەیە 
بــەو نــاوەوە، ئەمە تەنیــا خەیاڵێكە، خەیاڵــی مرۆڤێك 
تــا كونجێــك، ناوێك بدۆزێتەوە، قســەی خۆی لەگەڵ 
بــكات، ئــەو بەشــە دەمێكــە نوســراوە، ھێنــدە دەمێكە 
نوســراوە، بەشــێكی نامەكان دەگەڕێنەوە بۆ سەرەتای 
گەنجێتی، یان ئەو كاتەی دەســتمكرد بە نوســینەوەی 
خــۆم، دەشــێت شــتی زۆر بێواتایــان تێدابێــت، دەشــێت 
شــتی واتاداریشــیان تێدابێــت، لــە ھەمــوو حاڵەتێكــدا 
خوێنــەر دەبێــت وەك ئــەو ســاتە ســەیریانبكات، نــەك 
وەك نامــەی ھەمــوو ســەردەمەكان، رەنگــە ئەدەبیاتی 
نامــە، كــە (مەولــەوی) لــە ئەدەبــی كــورددا، پایــە 
بنەڕەتییەكەیەتــی، یەكێــك بێــت لەو ماڵەی پێویســتە 

ھەمیشە لە شوێنی خۆیدا بمێنێتەوە. 
بەشەكەی دیكە: كە نامەكانی (یەسنا)ن، ھەڵبەتە 
ئەم بەشــە، كاتی خۆی لەگەڵ كتێبی (یەســنا لەژێر 

بارانا ســەیری باخ ئەكا) بوبووەوە، ئەمما ئێســتا بە 
بیركردنــەوەی ئێســتاوە، كەمێــك دەســتكاریكراون، ئەم 
نامانە بۆ كەسێكن كە بوونی ھەیە، بۆ كەسێكن پێشووتر 
ھەموویانــی خوێندوونەتــەوە، ئیــدی وەمەكەی چی 
بووە  و چی نەبووە؟ ئەوەیان پەیوەندیی بە من و ئەوەوە 
ھەیــە، ئەگەرچــی خاوەنەكەیان ئەھلی وەمدانەوە نە 
بووە بە نوســین، بەم خۆ ئەھلی وەمدانەوە بووە بە 
ھەســت، یان بە قســە، لەوانەیە ئەم بەشە، چیرۆكێكی 
زۆر تایبــەت بێــت  و خاوەنــی نامــە بــۆ رۆیشــتووەكە، 
ھیــچ پێیخۆشــنەبێت، چیرۆكەكــەی ببێتــە چیرۆكی 

خوێنەران. 
ئێســتاش كە ھەردوو بەشــەكەم پێكــەوە كۆكردنەوە، 
بە شەرمەوە دەڵێم: پێمخۆشبوو خوێنەر بزانێت، كەسی 
نوســەر، ھەندێــك جــار وەھمییــە  و ھەندێــك جاریــش 
واقیعی، یاخود بزانێت، ھەمیشە نوسەران ناتوانن شتی 
زۆر گەورە  و باش بنوســن، ھەمیشــەیش ناتوانن شتی 
خــراپ بنوســن، ئیدی بــە خراپی  و باشــییەكانیانەوە، 
ئەوانە ھیی منن، بكەرێكی ئامۆژگاریكەر نیم، وەك 
ئەوەی لە چەند شــوێنێكی نامەكاندا وا دەردەكەوێت، 
ئەممــا بكەرێكــم، پێمخۆشــە ئــەوەی دەیزانــم  و بیری 



نامەكان ١٠

لێدەكەمەوە، بە باشی  و خراپییەكەیەوە، تەنیا بۆ خۆم 
نەبێت، بۆ ئەوانی تریش بێت.

ئــەم كارە ئەدەبییــە، ئەگەرچــی بــە دڵــی تــۆی 
وەلــێ  كارێكــە مــن كردوومــە،  نەبێــت،  خوێنەریــش 
بڕوایشــم پێیەتــی، بــەو ھیوایەی ســودێك بــە خوێنەر 
ببەخشــێت، یەكێكیــش لەو كارانەی كە دەســتمداوەتێ  
و دەســتیلێھەڵناگرم، ســادە نوســینە، من دەمەوێت بە 
ســادەیی بنوســم، مرۆڤێكی ئاڵۆز نەبم، ســادە نوســین 
زەحمەتــە، زەحمەتــە بۆ ئەوانەی ناتوانن ســادە ببنەوە، 
زەحمەتە بۆ وشــە، بەم ئەم ســادە نوســینەم پێخۆشە، 
مــرۆڤ دەتوانێت بە ســادەیی نزیكببێتەوە لە ھۆشــی 
ئەوانــی تــر، ئەممــا ھەرگیــز ناتوانێــت بــە ئاڵــۆزی 
نزیكببێتــەوە لــە ئەوانــی تر، قســەی ئاڵــۆزەكان  و خۆ 
بــە خــاوەن فیكــر و خاوەن نوســینەكانیش بــۆم گرنگ 
نییــە، ئــەوان چی دەڵێن بــا بیڵێن، من رێگای خۆم  و 
ئەوانیش رێگای خۆیان، بە رێگایەكدا دەڕۆم، یەكێك 
لە باشییەكانم ئەوەیە؛ سەیری دواوە ناكەم، سەرقاڵن بە 
چییەوە  و لە بارەمەوە چی دەڵێن؟! ھەڵبەت مەبەستم 
ئەوەیــە، نامەوێــت بزانــم چ تیرێكم لێدەگــرن! رێگای 
خۆم دەبڕم، ئیدی بەرە و ھەر شوێنێك بێت، شوێنەكە 

بــۆ مــن ئەو شــوێنەیە، كە خۆم چــاوم لێیەتی و دەزانم 
كوێیە. 

رێگاكەی من ئەمەیە؛ سادە ببەرەوە تا ئەو ئاستەی 
بــە بیســتنی دەنگێكــی بــەرز بشــكێیت. دواقســەیش 
ھەرگیــز لای مــن نییــە، لای خوێنەرەكانــە، خۆیشــم 
تەنیا بە خوێنەرێكی دەزانم، خوێنەرێك كە دەتوانم دنیا 
ئاڵۆزەكە، بكەمە پارچەیەك لەوشەی سادە، ئەوانەیش 
كــە خــۆ بە خاوەن فیكر و میراتگرەوەی ھەموو شــتێك 
دەزانن، بێگومان دڵنیام شتێكی گەورەیان پێناكرێت لەم 
جیھانەدا، بۆیە ســەرقاڵی شتانێكن كە ھیچ نابەخشن 
بــە مــرۆڤ، جگە لە كۆمەڵێك رســتەی ســواو، بۆیە 
ئەم رستانەش لێرەدا دەڵێم، چونكە پێموایە تاقمگەلێك 
دروســتبوون، بێبەرھەمتریــن تاقمی ئــەم كۆمەڵگەیەن  
و خۆیشــیان بە میراتگرەوەی ھەمووشــت دەزانن، دوو 
كتێبی سەرەتاییان خوێندووەتەوە، سەرقاڵی پەلاماردان  
و ســڕینەوەی ئــەم  و ئــەون، بــە ھیــوام لەبــری ئــەوە، 
كەمێك خۆیان قاڵبكەن بە بەرھەمھێنانی دوو رستەی 
جوانــەوە، كــە بــۆ ئاینــدەی بیركردنــەوە و ئەدەبەكەمان 

سودی ھەبێت. 
ھەر ئەمەندە و زیاتر نا...



نامەكان ١٢

بەشی یەكەم:

نامەكانی واران 



نامەكان ١٤

كچەكەم... لە تەنیاییدا شتە جوانەكان دەبینی.

پێمخۆشــە ئــەم جارە لــە چیرۆكێكی (مەســیح)ەوە 
دەســتپێبكەین، مــن ئــەم چیرۆكــەی (مەســیح)م زۆر 
لا جوانــە، یەكێكــە لــەو چیرۆكانەی، كــە ھەرگیز لە 
بیرمناچێت، لەم چیرۆكەوە دنیابینیی مرۆڤ لەســەر 
ئــەم ژیانــە بــە تەواوەتــی دەگۆڕێت؛ رۆژێك مەســیح  
و ھاوڕێكانــی بــە رێگایەكــدا تێدەپــەڕن، لــە قــەراغ 

  نامەی یەكەم

رێگاكــە كەرێــك تۆپیــوە، بۆنی زۆر ناخۆشــە، كاتێك 
لێــی نزیكدەبنــەوە، ھەمــوو ھاوڕێكانــی لوتــی خۆیان 
دەگــرن تــا تێدەپــەڕن! بــەم مەســیح لوتــی خــۆی 
ناگرێت، ھاوڕێكانی پێیدەڵێن: باشە لەوكاتەدا چۆنت 
توانــی لوتــی خــۆت نەگری؟! خۆ بۆنــی ئەو كەلاكە 
تۆپیــوە زۆر ناخــۆش بوو! مەســیح دەڵێــت: لەو كاتەدا 
من ســەیری ددانە ســپی  و جوانەكانیم دەكرد! خەیاڵم 
تەنیــا لای جوانیــی ددانەكانــی بوو، بۆیە ھەســتم بە 

بۆنەكەی نەكرد! 
دەزانی یانی چی؟ 

واتا لە ھەر شــوێنێك بوویت، ھەوڵبدە جوانییەكانی 
ئــەو شــوێنە ببینــی، چــووی بۆ ھەر جێگایــەك، ھەر 
شــوێنێك، لەبــەر ئەوە بچۆ جوانییەكانی ئەو شــوێن  و 
جێگایــە ببینــی، ئەگەر پێیانوتی: لەو ماوەیەدا  و لەو 
شــوێنە پیســەدا چیــت دەكــرد  و چــۆن بەرگەتگــرت؟ 
بڵێ: من تەنیا ســەیری شــتە جوانەكانی ئەو شــوێنەم 
دەكــرد، بۆیــە بۆنــە پیســەكەیم نەژنــەوت  و توانیم ئەو 

ماوەیە لەوێ  بمێنمەوە.
دەبێــت پێتبڵێــم: تــۆ ئــەو كەســەی زۆر شــتت بــۆ 

باسدەكەم، ھەمووشت نا، وەك ئینگلیزەكان دەڵێن: 

 (ھەمووشت بۆ وتن نابێت.) 
ئەگەر ھەموو شت بوترایە، ئەم دنیایە لەوە وێرانتر 
دەبوو كە دەیبینین، بە ھەرحاڵ، ئەگەرچی وشەكانم، 
رســتەكانم، قورس و جێی باوەڕیشــت نەبن، بەم ھەتا 
دوورتربــی لــە مرۆڤەكانــەوە ئازادتــر  و بێزیانتردەبــی، 
ھەڵبەتــە نایشــتوانی بــۆ ھەمیشــە دووربیــت، وەلــێ  
كــە لــە مرۆڤــەكان نزیكبوویتــەوە، بۆ ئــەوە نزیكببەوە 
جوانییەكەیــان ببینــی، ئەممــا لە ھەموو شــت جوانتر 
لــەم دنیایــەدا تەنیاییــە، تەنیایی نەبووایــە ژیان بۆنی 

زۆر ناخۆش دەبوو. 
ھیــچ نەبێــت لەبــەر جوانیــی تەنیایــی، دەســت لــە 
ژیــان ھەڵمەگــرە، رەنگە لای زۆرێك ھێشــتا تەنیایی 
تەنیایــی  بــەم  بێــت،  بەزەییپێداھاتنــەوە  جێــگای 
كاری  ئەوانــەی  ژیــان،  لــە  تێگەیشــتنە  ئەوپــەڕی 
مــەزن دەكــەن، ئەوانە نین لەنــاو خەڵكدان، ئەوانەن كە 
تەنیان، بۆیە ھەرگیز خەمی كەســێك مەخۆ تەنیایی 
داگیریكردبێــت، مرۆڤــی كــورد بــەردەوام لــە تەنیایی 
دەترســێت، بۆیە ھەمیشــە تەنیاییە، مرۆڤی بیركەرەوە 
بــە شــوێن تەنیاییــدا دەگەڕێــت، مرۆڤی رووكەشــیش 
بــەردەوام لــە تەنیایــی رادەكات، مــن داوەتتدەكــەم بــۆ 

تەنیاییەكی قووڵ، ھەر كاتێك ویستت بە دوای خۆتدا 
بگەڕێــی، لــە نــاو خەڵكدا بۆی مەگــەڕێ ، بگەرێوە 
نــاو خــۆت، دەرگاكانت دابخە و لە تەنیاییدا بۆ خۆت 
بگــەڕێ ، ئــەوەی لە تەنیاییــدا پەییپێدەبەیت، ھەرگیز 

لە دەرەوە دركی پێناكەیت.
بڕوابكە، تەنیایی نەبووایە، جیھان وەك سەرەتاكانی 
خــۆی دەبوو، ئەو مرۆڤانــەی چوونەوە بۆ ناو خۆیان، 
ئەوانە بوون رێگای تەنیاییان ھەڵبژارد، ھەر ئەوانەش 
بــوون ژیانیــان بە جۆرێكی دی رەنگكرد. ئەوانەی بە 
بەزەییەوە ســەیری مرۆڤە تەنیاكان دەكەن، لە راســتیدا 
خۆیــان جێگــەی بەزەییــن، چــوون خۆیــان لــە چاوی 
خەڵكــی تــردا دەبینــن، تۆ نە لــە تەنیایی بترســە، نە 
لەوەیــش بترســە دەســتببەی بــۆ ئــەو شــتانەی بیریان 
لێدەكەیتــەوە، ئەگــەر خەمــی قســەی خەڵكیــت بێت، 
ھیچت پێناكرێت، خەڵكی بێئیش زۆرە، ھەموو ئەركیان 
لــەم ژیانــە تەنیا قســەكردنە لەســەر ئیشــی كەســانی 
دی، بــە تایبەتــی ئــەو خەڵكانــەی لــە بوخچەكەیاندا 
ھیــچ نییــە، جگە لە كۆمەڵێك قســەی بێواتا لەســەر 
ژیانــی ئــەم و ئــەو. دەزانــی؟ ئەگەر ھەمــوو تەمەنت 
ھاوڕێــی تەنیایــی بیــت، ئەوەندە ئازارت نــادات ببێتە 

بریــن بەســەر گیانتــەوە، بــەم چــوار رۆژ تێكەڵ ببە 
لەگەڵ گروپێكدا، بەشی ھەموو تەمەنت برین دەخەنە 

سەر گیانت. 
خۆ دەزانی مەبەستم مرۆڤە باشەكان نییە، كە زۆر 
كەمن، تۆ نەكەی ئەو ھەڵەیە بكەیت، ببیتە ھاوڕێی 
كەســانێك ئاســتیان لــە ئاســتی تێگەیشــتنی خــۆت 
لاوازتربێت، دڵنیابە ئازارتدەدەن، وایش لە خۆت مەگە 
لە ھەموو كەس ئاستت باشترە، ئەوە وانییە، لە ھەموو 
حاڵەتێكــدا چاوەڕێــی  خراپــە بكــە لــە بەرانبەرەكەت، 
ھەندێــك مرۆڤ ھەن قەبارەی تێگەیشــتنیان ھێندەی 
قەبــارەی خۆیــان بووایــە، دنیا لــەوە جوانتــر دەبوو كە 
ھەیــە. دەزانــی؟ زۆربەمان لە ناخــەوە جۆرێكی ترین، 
زۆر جار رەنگە بتەوێت بە ســادەیی ئەو ناخەی خۆت 
بخەیتــەروو، بــەم كــە خســتتەروو، ھەڵەیەكــی مەزن 
دەكەیــت، دەبێــت ناخــی خۆت بــۆ كەســێك بخەیتەروو 
تێبــگات  و فەرھەنگــی بەرزبێــت، باشــیی ئەوەیە من 
گەنجیــی  ئەزمونــی  بەڵكــو  ناكــەم،  ئامۆژگاریــت 
خــۆم بــۆ تــۆ دەگێڕمــەوە. بڕوابكە مرۆڤێــك نییە لەم 
ســەزەمینە بە دەســتی مرۆڤێكــی دی بیمارنەكرابێت، 
وەلــێ،  ئــەوە بزانــە كە عاشــقە گــەورەكان بۆیە شــتی 

گــەورە دەكــەن، چونكە رێــگای تەنیایــی دەدۆزنەوە، 
مــن ئــەو تەنیاییــە ناڵێــم كە بڕێــك كەس باســیدەكەن، 
ھەندێــك كەس تەنیاییەكەیــان ئەوەندە بچوكە دوو جار 
بیانبینــە ھەســتیپێدەكەیت كــە تەنیــان، بڕێكیــش ھەن 
لــە ناخــەوە تەنیــان، ھەرگیــز ھەســتیان پێناكەیت. ئا 
ئەمانەیان بەراستی تەنیایی راستەقینە ئەزموندەكەن. 
بە بێ  زەخیرەیەكی باش، بە بێ  دۆســتایەتی لەگەڵ 
بیركردنــەوەدا، تەنیایــی ھیــچ واتای نییــە، حەزدەكەم 
لەوانەبیت بۆ ئەوە تەنیایی ھەڵببژێریت شتێك بكەیت 
كــە ئەوانــی تــر نەتوانن بیكــەن، بەم لــە ھەموو ئەو 
قســانەی بــۆت دەكــەم ئــەوە بزانــە، لەنــاو میللەتــی 
بێ فەرھەنگــداـ ھەرگیز چاوەڕێــی چاكە مەكە. ھەر 
میللەتێــك لــە تەنیاییە راســتەقینەكە ترســا، میللەتی 
ســەر خوانــە چەورەكانــە، میللەتــی نــاو كتێبخانەكان 
نییە. ھوشــیاری  و تیگەیشــتنی مەزن، لەناو فەوزادا 
دروســتدەبێت،  تەنیــادا  كونجێكــی  لــە  دروســتنابێت، 
ئەمە ســەرەتایەكە بۆ من  و بۆ تۆ، ســەرەتایەك دەبێت 
تەنیاییــەك ھەڵببژێریــن، تــا لــەو گۆشــەنیگایەوە بــە 

ئاسوودەیی بیر لە شتەكان بكەینەوە.
 جارێ  دەڕۆم....

كچەكەم واران...

 سو لەتۆ...

ئەمە بڕوای تەواوی منە، پێتدەڵێم:
ھەرگیز ھەوڵمەدە ببیتە مامۆستای كەس، چونكە 
خۆت پێویستت بە مامۆستا دەبێت. مامۆستاكان ئەوانە 
نین فێری ناســینی وشــەكانت دەكــەن، بەڵكو ئەوانەن 

  نامەی دووەم

دەستتدەگرن  و تا بەرزاییەكان دەتبەن. ئایا تۆ دەتوانی 
كەس ببەیت بۆ بەرزاییەكان تا ببیتە مامۆســتا؟ من 
ھەرگیــز پێتناڵێــم مەچۆرە زانكــۆكان، بەس پێتدەڵێم: 
ماڵەكــەت پڕبكــە لە كتێــب، ھەوڵبــدە كەمتر لەگەڵ 
مرۆڤــەكان بیــت  و زۆرتــر لەگــەڵ كتێبــەكان. زۆرێك 
لە مرۆڤەكان تەنیا شــتت لێوەردەگرن، بەم كتێبەكان 
شــتت پێــدەدەن. دەزانــی؟ جیاوازیی كتێــب  و مرۆڤ 
ئەوەیە؛ مرۆڤ ئەگەر شتێكت بداتێ،  رەنگە بیر لەوە 
بكاتــەوە منەتێكــت بەســەردا بكات، بــەم كتێبەكان 
دەدەنــێ  و ھیــچ منەتێكیشــت  ھەمــوو شتێكیشــت 
بەســەردا ناكەن، واتا، دەمەوێت وەك درەختێك وابیت، 
ســێبەر بدەیــت بە رێبوارەكان، بە بێ  ئــەوەی منەتیان 

بەسەردا بكەیت.
منیــش وەك تــۆ منداڵ بــووم، وەك تۆیش گوندیم، 
رەچەڵەكــی من دەچێتەوە ســەر گوندێكــی پڕ لە ئاو 
 و دەرخــت، ســەر بنــاری كێوێك، كاتێــك گوندەكەمانم 
بە جێھێشــت، بۆ ئەوە بەجێمھێشــت ریشــی گەورەكان 
رابكێشــم، ئــەو گەورانــەی، جگــە لە ئــازار بۆ خەڵك 
شــتێكی تــر نیــن، بــەم ھەرگیــز بــۆ ئــەوە نەھاتمە 
ناوشارەكان ببمە مامۆستا، چونكە دەمەوێت تا پیری 

بــە فێرخــواز بمێنمەوە، ئایا تــۆش ئەمە دەكەیت؟ یان 
غرورت رێگەتنادات؟

ئــا... بابیرم نەچێت، غرور ھیی نەفامەكانە، نەك 
عاقڵــەكان، ئەوانــەی لــەم جیھانــە دەگەن، بــە لەتێك 
نان و تۆزێك خۆشەویستی قایلن، ئەوانەیش گەمژەیی 
دەوریداون، بە كەمترین خۆشبەختی غرور دەیانگرێت! 
تۆنابێت لەمانەبچیت، چونكە تۆ ئەمیرەی، ئەمیرەی 
نــاو كۆشــكەكان نــا، ئەمیــرەی ناو كتێب  و وشــەكان، 
ئەگــەر ھەر رۆژێك فێری شــتێكی گــەورە نەبوویت، 
ئەوە بزانە ئەو رۆژەت بە خەســارچووە، ھەتا خەڵكی 
زۆرتریــش بناســیت، كەمتر شــت فێردەبیــت، ھەرگیز 
بیــر لــەوە مەكــەرەوە ژیانــت قەرەباڵــغ بكەیــت، بــەم 
بیــر لــەوە بكەرەوە گەشــتبكەیت، گەشــتكردن ھیچت 
فێرنــەكات، فێری ئەوەت دەكات جیھان لەوە گەورەترە 
مرۆڤێــك بیخاتــە نــاو رســتەوە. چاوەكانی تــۆ، تەنیا 
ئەو شــوێنە دەبینن لەبەردەمتدان، ئەمما خۆ لە پشــت 
ئەو شوێنانەیشــەوە، شــوێنی تر ھەیە كە تۆ نایبینی، 
كەوایــە دنیــا بــە چــاو نابینرێــت، بــە بیرلێكردنەوەی 
بیدۆزەرەوە. ھەمیشــە لەگەڵ سادەكان سادەبە، بەم، 
كەســێك ویستی شكۆت بشــكێنێت، دەبێت لەو پەڕی 

غــرورەوە تــۆ بیشــكێنیت. ئــەو غــرورەم خۆشــدەوێت 
بەرامبــەر ئەوانــە بینوێنــی بە بچوك ســەیرت دەكەن. 

دوو جۆر غرور ھەیە ئەوە جوانەكەیانە.

 كچەكەم...
دەرەوە،  بــۆ  گەشــتێك  ھــەن،  گەشــت  جــۆر  دوو 
گەشــتێك بۆ ناو رۆحــت، ئەگەر چوویتە ناو رۆحت، 
بۆ پاكی  و سادەیی  و خودا بگەڕێ ، ھەركات زانیت 
كەمێك دووركەوتوویتەوە لە خودا، سەیری خەتەكانی 
ناو لەپی دەســتت بكە، دەزانی چەند خودا گەورەیە، 
بۆت دەردەكەوێت چەند لێتەوە نزیكە، من ناڵێم ببە بە 
كەســێكی ئاینی، بەم پێتدەڵێــم: خودات بیرنەچێت، 
بــەم  دەكــەن،  خوداپەرســتیت  فێــری  ئاینــەكان 
ناتوانــن بــە تەواوەتــی خــودات پێ  بناســێنن، رێگای 
خوداناســی تەنیــا ئاینــەكان نییــە، باشــترین رێگا بۆ 
نزیكبوونــەوەی خــودا، دوورییە لە ئاینەكان  و نزیكییە 
لــە رۆحــی خــۆت، رۆح فێری نزیكبوونــەوەت دەكات 
لــە خــودا، فێرتــدەكات خــودا چییــە؟ دەزانــی؟ خودا 
لەوە گەورەترە كە لە كتێبە ئاینییەكاندا باســدەكرێت؟ 
باســیدەكەن، ھەندێــك  لــەوەش گەورەتــرە مرۆڤــەكان 

خۆیــان بــە بەرگریكــەری خــودا دەزانــن، بــێ  ئەوەی 
تێبگــەن لــەوە نەزانترن ببنــە بەرگریكەری گەورەیی، 
زۆربــەی بەرگریكردنەكەشــیان لــە ترســدایە، نەك لە 
خۆشەویســتیدا، تــۆ بــۆ خۆشەویســتی بگەڕێ  لای 

خودا، نەك شتی تر.

كچەكەم... 
مامۆستاكان دەست بۆ رۆحت نابەن، ئەگەر خۆت 
دەستی بۆ نەبەیت، مامۆستاكان تەنیا ئەوەت فێردەكەن 
كــە خۆیــان فێریبــوون، بەم تەنیایــی  و ھاوڕێیەتیی 
كتێبــەكان، ئەو شــتانەت فێردەكەن كــە كەس ناتوانێت 
ئەوانــەت فێربــكات، چوویتــە ھــەر ماڵێــك ســەیری 
بــە كتێبخانەكەیانــدا دەزانــی  بكــە،  كتێبخانەكەیــان 
ئاســتی بیركردنــەوەی ئــەو ماڵــە چۆنە! ھــەر ماڵێك 
كتێبخانــەی لێ نەبــوو، بیركردنەوەشــی لێ نییــە، تــا 
دەتوانی لێیدووربە. دەزانی؟ خۆشــبەختی لەوەدا نییە 
شــتێك وەربگریت، خۆشــبەختیی راســتەقینە لەوەدایە 
شتێك ببەخشیت، بەختی تۆ لەوەدایە لە سەردەمێكدا 
لە دایكدەبیت، كە ھیچ لەم ســەردەمەی من ناچێت، 
ئێمــە لەســەردەمێكدا ژیایــن تاریكتریــن ســەردەم بوو، 

ھەمووشتێك ھەیە لەم سەردەمەدا، جگە لەرێزگرتنی 
وشە و كتێب  و مرۆڤ. ئەگەر دەتەوێت ئەو كەسەرانە 
ببینــی كە ھیچیان تێدانییــە  و فەرمانڕەوایی دەكەن، 
سەیری سەردەمەكەی من بكە، بۆیە دڵخۆشدەبم وەك 
فێركارێــك بمێنیتــەوە. ئەم ھەســتەش تەنیــا ئەو كاتە 
دەركــی پێدەكەیــت كــە ئیدی ئولفەت بــە كتێبەكانەوە 
بگریت، ئەوانەی لە كتێبەكانەوە دوورن ئەم ھەستەیان 

بۆ دروستنابێت، با پێشتبڵێم: 
بۆنــی دوو لاپــەڕەی پڕ لەوشــە خۆشــترە لە بۆنی 
ھەرچی شازادەی ئەم سەردەمەیە، ھەرگیز بیریش لەوە 
نەكەیتەوە بە دەنگی بەرز قسە بكەیت، تەنیا لەگەڵ 
ئەوانە نەبێت ستەمكارن  و لە ناخیاندا ستەمێك ھەیە، 
بەردەوام وا خۆیشت نیشانبدە تۆ شتێك نازانی شایەنی 
باســكردن بێت، بــۆ ئەوەی بەرانبەركانت ھەســتنەكەن 
لــەوان ھۆشــیارتری. كەســە گــەورەكان ئەوانــەن كــە 
خۆیان دەرناخەن  و بە بێدەنگی لە ماڵەكەی خۆیانەوە 
دەســتكاریی دنیا دەكەن، ئەوانەیش كە ھەر سەرقاڵی 
خۆ دەرخســتنن  و زۆر قســە دەكەن  و كەم دەبەخشــن، 
ئەوانــەن كــە ناتوانن ماڵەكەی خۆیشــیان بگۆڕن، چ 
جــای دەرەوەی ماڵەكەیــان، بۆیــە مەبە بە مامۆســتا 

بــۆ ئــەوەی فێرخــوازەكان گەمژە دەرنەچن، ھەمیشــە 
فێرخواز بە تا دەبیتە ئەوەی خۆت دەتەوێت.

 من ماندووم بەدەست ئەم سەردەمەوە..
 ئومێدەوارم تۆ ھیلاك بیت بەدەست كتێبەكانەوە.



نامەكان ٢٨

واران سو...

رەنگــە بۆ تۆ قورســبێت لــە بــارەی ژن  و پیاوەكانەوە 
شتێك بزانی، بەس بۆ من ئاساییە گەر لە ئێستاوە شتێك 
لــەو بارەیــەوە لەگەڵ تۆ باســبكەم، بیرتنەچێت ھەندێك 
پیاو ھەن دنیا دەگۆڕن، ئەوانە ئەو پیاوانەن لە ماڵەكانی 
خۆیان دانیشتوون و بە بێدەنگی دەستكاریی دنیا دەكەن، 
خــۆ پێشــتر لــەم بــارەوە شــتێكم وت، ئەم جــارە بە وردی 

  نامەی سێیەم 

باسیدەكەم، كە: 
ئــەم جــۆرە پیاوانــە زۆر دەگمەنــن، ھەوڵمــەدە ئەمانە 
بدۆزیتــەوە، چونكــە ئەمانــە گــەر لــە ھەمووشــتێكەوە 
نزیكبــن لــە ژنەكانــەوە نزیــك نین، واتا دڵگــران نەبیت  و 
وا ھەســتبكەیت بــاس لە پیاوبــوون  و ژنبوون بكەم، باس 
لــە ھۆشــیارییەك دەكــەم، لەو دیدە بەرزتــرە. ھەر پیاوێك 
نەیتوانــی بــە باشــی بنوێــت، ناشــتوانێت بــە باشــی بــە 
ئاگابێت، پیاوان ھەمیشــە تفەنگەكانیان لەھەموو شتێك 
خۆشــتردەوێن، زۆرجار روودەدات پیاوان ھەموو شتێك بە 

جێبھێڵن بۆ ئەوەی تفەنگەكەیان لە دەستنەدەن! 
 كچــم، ئــەو پیاوەی نەیتوانی باوەشــی ژن بە گەورە 
بزانێــت، باشــترە ئەو پیاوە بنێریت بــۆ بەرەی جەنگەكان، 
نــەك بۆلای ژنێك. پێكەوەبوون بەرپرســیارێتییە، ھەموو 
پیاوێــك توانــای ئــەم بەرپرســیارێتییەی نییــە، ئەمــە 
ستایشكردنی ژنان نییە، ئەمە باسكردنە لە پێكەوەبوون، 
ڤەلــێ  دڵنیایشــم ئــەو پیاوانــەی دنیــا بــە جۆرێكــی تر 
رەنگدەكەن، ئەوانەیانن پشتیان لە ژنەكان كردووە و روویان 
لــە خەمێكــی گەورەتر كــردووە، كە خەمــی مرۆڤەكانە. 
ئەممــا، خــۆ زۆربەی پیــاوەكان لەو جــۆرە پیاوانە نین  و 
لەو جۆرەن باوەشی ژنانیان لێبسێنەرەوە، ئیتر خۆیان وەك 

گوڵێكی بێئاو وشكدەبن. 
تــۆ وەك ژنــەكان مەبــە، ھەوڵمەدە پیاوەكان بناســیت، 
ھەوڵبدە ئەو منداڵە بدۆزیتەوە كە لە ناخی پیاوەكاندایە، 
ھەمــوو پیاوێــك منداڵێــك لە ناخیدایە، باشــترین ژن ئەو 
ژنەیــە كــە منداڵەكــە دەناســێت، دەزانی؟ پیــاوەكان وەك 
ژنەكان دوو جۆرن؛ یان دڕندەن یان سۆفی، دڕندەكانیان 
زۆرترن لە ســۆفییەكان، ئەگەر پیاوێكت بینی شــیعری 
نوســی و خۆی شــیعر نەبوو، مەیخوێنەوە، پێویســتناكات 
پیاوەكان روخســاریان جوان بێت، چونكە جوانیی پیاو لە 
روخســاردا دەرناكەوێــت، لە چەمۆڵەكانیــدا دەردەكەوێت، 
ئەگــەر پیاوێــك مشــتەكۆڵەكانی بەھێزبــوون، ئــەو پیاوە 
ھیــی ھاوڕێیەتــی نییــە، ھیــی جەنگــە. پێتناخــۆش 
نەبێت.. ژنەكانیش دوو جۆرن؛ یان قەسابن یان میھرەبان، 
تــۆ دەتەوێــت كامەیــان بیــت؟ ئەگــەر دەتەوێــت ببیتــە 
قەســاب، ھەمــوو رۆژێــك دەتوانــی بە وشــەیەك پیاوێك 
پارچەپارچەبكەیــت، ئەگەر بەنیازیشــی میھرەبان بیت، 

دەبێت خۆت ئامادەبكەیت ببیتە دایك.
نەكەویتە شوێن ناوبانگ، ناوبانگ بۆ ئەوانە خۆشە 
خەونــی بچوكیــان ھەیــە، ناوبانــگ ھیچــت لێنــەكات، 
وات لێدەكات ئازادییەكانی خۆت لێبســێنیتەوە، دەزانی؟ 

ئازادی گرنگترە لە ناوبانگ! بەم ئەوانەی ناوبانگیان 
نییە ئەمە نازانن، تا ئازادییەكانی خۆت بە دەستنەھێنی 
نەگەڕێیــت بــە شــوێن ئازادیــی خەڵكــی تــردا. شــتێك 
كــە لــە خۆتــدا بوونــی نەبێت باســیمەكە، با روخســارت 
ســوورھەڵنەگەڕێت، ھەمیشــە لە بارەی پیاوەكانەوە قسە 
لەگــەڵ خۆیــان بكە، نەك قســە لەگەڵ ژنەكان بكەیت، 
ھەركاتێك ژنێكت بینی لە پیاو تووڕەبوو، بزانە ئەو ژنە 
خــەون بــە بۆنی پیاوێكــەوە دەبینێت كە لە دەســتیچووە، 
نەكــەی لــە فیمینیزمەكان نزیكببیتــەوە، ئەوانە جگە لە 
سوكایەتییەك بۆ گەورەیی ژن، شتێكی تر نین، ململانێی 
ژنەكان و پیاوەكان رەچەڵەكی دەچێتەوە سەر سەرەتاكانی 
ژیان، ئەوە بزانە تۆ توورەكەیەك نیت بۆ منداڵ ھەڵگرتن، 
وەك ھەندێــك لــە پیــاوە گــەورەكان وایدەبینــن، بەڵكو تۆ 
ژنــی، تــۆ دەتوانی ببیتە مەلیكــەی خەونە گەورەكانی 
خۆت  و ببیتە پاشــای حەوشــەكەی خۆت، دەیشــتوانی 
ببیتــە گەڕیدەیــەك  و رۆحــی پیــاوەكان تــەی بكەیــت، 
پیاوانێــك ھەن دەڵێن: ژن، عەقڵی داگیربكە، شــتەكانی 
تــری ھیی خۆتن، تــۆش ھەوڵبدە عەقڵــت ئازادبكەیت، 
بۆ ئەوەی ھیچ لە دەستنەدەیت  و ھەمیشە خۆت بیت. 
ئەگەر باوەشێكی میھرەبان لە خۆتدا شكدەبەیت، ئەوە 

بزانــە جیھان لای تۆیە، ئەگەر پیاوێك دەســتنەخاتە ناو 
رۆحتەوە دەستتنەخەیتە ناودەستیەوە، كەمتر ھاوڕێیەتیی 
ژنــەكان بكــە  و زۆرتر ھاوڕێیەتیی پیاوە راســتەقینەكان 
بكــە، چونكە ژنەكان ھاوڕێیەتی نازانن، خۆشەویســتی 
دەزانــن، مــن ئەمــەم لە كەســێكی مەزن بیســت؛ ئەگەر 
پیــاوەوە،  لــە زمانــی  ویســتت دۆریــەك ئاشــكرابكەی 
ســەیری روخســاری مەكە، بەڵكو بە بێدەنگی دابنیشە، 
چونكە روخساری پیاوەكان ھەمیشە درۆكان دەشارنەوە، 
شــەھامەتی پیــاو ئەوەنییە ببێتە چەترێــك بۆ ژنەكەی، 
ژنەكــەی  ھاوڕێــی  ئەوەیــە  پیــاو  شــەھامەتی  بەڵكــو 
بێــت. پیاوەكانــی ئێرە ئــەوە نازانن، بۆیە ھەمیشــە دەڵێن 

ژنەكەمان.
بۆ ئەوە لە پیاوەكان نزیكمەبەوە داگیرتبكەن، بۆ ئەوە 
نزیكببــەوە ژیانــت لەگەڵ بەشــبكەن. ھەندێك پیاو ھەن 
دەتوانــن وتێــك داگیربكــەن، بــەم ناتوانــن دڵی ژنێك 
رازیبكــەن، تــۆ بــە دەیــان فرســەخ لــەم پیاوانــە دووربە، 
دەرگاكــەت دابخــە بــا ئــەو كەســەی تــۆی دەوێــت لــە 

پەنجەرەوە بێتە ژوورێ . 
باشــترین پیاو ئەو پیاوەیە بە ئاسانی دەستتنەكەوێت، 
بەرگری لە ژنەكان بكە، نەك لەبەر ئەوەی گیرۆدەن بە 

دەســت ھەندێك پیاوەوە، بەڵكو لەبەرئەوەی فێرببن ئەرك  
و مافەكانی خۆیان بزانن، تۆ لەو ژنانە مەبە ھەمیشــە 
داوابكەن لە پیاو، ئەوانە ژنانێكن بە رۆح كۆیلەن، باشترین 
ژن ئەوەیە داواناكات  و بە دەســتدەھێنێت، خراپترینیشــان 
فیمینیســتەكانن. ئەگــەر ژنێكــت بینــی شــانازیی بــە 
جەستەی خۆیەوە كرد، بزانە ئەو ژنە تەنەكەیەكی بەتاڵە 
 و ھیچ شتێك شكنابات بۆ رازیكردنی پیاوەكان، جگە لە 
جەســتەی. بۆ ئەوە خۆت مەڕازێنەوە سەرنجی پیاوەكان 
رابكێشــی، بــۆ ئــەوە خــۆت بڕازێنــەوە ژیان جــوان بێت، 
تۆ لەوانەبە شــانازی بە بیركردنەوەی ژنانەتەوە بكەیت، 
ھەرگیــز خۆشەویســتی بــۆ ئــەوە مەكە دەســتكەوتێكت 
بداتێ ، خۆشەویستی بۆ خۆشەویستی بكە. لێرە ھەموو 
شــتێك پرۆســەیە، بۆیە ھەست بە خۆشەویستی ناكرێت. 
ئەگــەر بیــرت لــە پێكەوەبوون كردەوە، بیریــش لە دووری 
بكــەرەوە، ھیــچ شــتێك مەكــە پێشــوەختە كۆتاییەكەیــت 
بینیبێت، مەترســە لەوەی دەســتت بســوتێت یان ســەرت 
بشكێت، تا ئازار نەبینیت لە ئازاری كەسانی تر ناگەیت. 
یانی، دەبێت مەزنانە بژیت  و مەزنانە بیربكەیتەوە، بۆ 

ئەوەی خۆت بیت.

كچەكەم...
پیاوانێكی فێوی ھەن، شــەوان بە وشــە  و گۆرانی 
ستایشــی ژنــان دەكــەن، كەچــی خــەون بــەوەوە دەبینــن، 
ماڵەكانیان بكەنە حەرەمسەرا و پڕیان بكەن لە ژن، نەفرەت 
لەمانە بكە. بێزراوترین پیاو ئەو پیاوەیە، كە لە رێگای 
شیعرەوە لە ژنەكان نزیكدەبێتەوە، ئای كە بێزارم بەوانەی 
شیعر دەكەنە كەرەستەی ئارەزووەكانیان، تۆ ھەرگیز بڕوا 
بــەو جۆرانــە مەكە، بۆ ئەوە ستایشــی ژنان دەكەن بچنە 
باوەشیان، گرینۆكەكانی شەوانیش، مەبەستم ئەوانەیە بۆ 
ژن دەگرین، ئەگەر باش لەگەڵیان بدوێیت شمشێرێكن بۆ 
ســەر رۆحی ژن. ھەتا راســتگۆیی نە دۆزیتەوە، پیاوی 
راســتەقینە نادۆزیتــەوە، پیــاوی راســتەقینە ھەر شــتێك 
بڵێت، راستگۆیانە دەیڵێت، درۆزنەكانیشان ھەرچی بڵێن 

راستی نییە، جگە لەوەی كە دەڵێن ئارەزوومان ژنە.
پیاوی راستەقینە دەڵێت:

ژن ئارەزوو نییە، ئومێدە لە نائومێدیدا.
پیاوی دەمامكداریش دەڵێت:

ژن باوەشێكی گەرمە، بۆ من! 

 جارێ دەڕۆم... 

كچەكەم واران... پێمخۆشە باشبیت 

بكەیــن،  لەســەر  قســەی  دەبێــت  ھەیــە،  زۆرشــت 
بــەردەوام پێتدەڵێــم: نامەوێــت ئامۆژگاریت بكەم  و ئەم 
گفتوگۆیانە بە ئامۆژگاری وەرمەگرە، لەو نەوەیە نیم 
باوەڕم بە ئامۆژگاری بێت، لەوانەم باوەڕم بە قسەكردن 
ھەیــە، ھەرگیــز بیــر لــەوە نەكەیتــەوە نزیكببیتــەوە لە 
دەســەت، ئەوەی لە دەســەت گرنگترە بیركردنەوەیە 

  نامەی چوارەم



نامەكان ٣٨

لە چاكە، ھەندێك ھەن پێیانوایە چاكە لە دەســەتەوە 
دێــت! بڕێكیــش پێیانوایــە دەســەتی چاكــە لەھەموو 
شــتێك گرنگتــرە. ئەگــەر روویدا لە پێنــاو چاكەیەكی 
مەزن خراپەیەكی بچوكیش بكەیت بیكە، لەوە مەترسە 
لۆمەبكرێیــت، چونكــە زۆر شــت ھەیە لــەوە گەورەترە 
گــەر خراپــەی بچوكیشــیان بۆ بكەیت. لەو شــوێنەی 
مرۆڤــەكان چەوســانەوە  و ئازادییەكانیــان كورتكرانەوە، 
لەو شــوێنەدا چاكە كاڵدەبێتەوە و دەسەتیش دەبێزرێت، 
ئەوەنــدەی ھەوڵبــدەی بــە شــوێن ئازادییەكانــی خۆتدا 
كورســییەكان  لــە  ھەوڵمــەدە  ئەوەنــدە  بگەڕێیــت، 

نزیكبكەویتەوە. 
ئەھــا كچــم، بڕێك ھەن دەســەتیان لێبســێنە ھیچ 
نین، ئەوانە لەو كەسانەن دەسەت مانایایان پێدەدات، 
نەك خۆیان مانایان ھەبێت، بڕێكی دییش ھەن مانا بە 
دەسەت دەدەن، تۆ لە مانەبە بۆ ئەوەی لاواز نەبیت. 
ئەگەر زانیت لەوتێك دەژییت یاســا تێیدا بادەســت 
نییــە، بزانە لــەو وتە بێئابڕومەندانەترین شــت ئەوەیە 
بچیتــە نــاو دەســەتەكەیەوە، پێكەنینــم بەوانــە دێــت، 
خۆیان ئازاد نین  و ھەوڵ بۆ ئازادیی ئەوانی تر دەدەن! 
راستی، گەر ئەو مێشكەی خۆت كلیلكرد، ھەر شتێك 

بكەیــت جگــە لــە خۆماندووكردن ســودێكی نابێت، لە 
خۆتــەوە دەســتپێبكە، بــۆ ئەوەی بتوانیت مــەوداكان بە 

باشی ببڕیت.
نەكەیــت بە دانیشــتنێك، یان پێكەنینێــك ئازارەكانت 
بیربچن، خۆشــگوزەرانیی خــۆت بەراوردمەكە لەگەڵ 
ســەربەرزیبێت  خۆشــگوزەرانترن،  تــۆ  لــە  ئەوانــەی 
بــۆت ئەگــەر ســوژدە بــۆ كەناســێك ببەیــت، بــەم بە 
شەرمەزاریی بزانە بچەمێیتەوە بۆ پاشایەكی ستەمكار، 
ئــەو كەناســانەی كــۆن  و شــارەكان پاكدەكەنەوە، زۆر 
مەزنتــرن لــەو ســەركردانەی تەنیــا بیــر لــە خۆیــان و 
منداڵەكانیــان دەكەنــەوە  و وتەكان پیســدەكەن. ئەگەر 
چوویــت بۆ دیدەنیی ماڵــە ھەژارێك، لای ھاوڕێكانت 
بــۆ  وەلــێ  گەرچوویــت  باســیبكە،  بــە شــەھامەتەوە 
دیدەنیی دەسەتدارێك، شانازیی پێوە نەكەیت، چونكە 
دواجــار پەشــیماندەبیتەوە لــە چوونەكــەت. ھەموومــان 
لایــەق بــە ھەڵەكردنیــن، ئەگــەر تۆ ھەڵەیــەك بكەیت، 
خۆت ئازاری پێوە دەچێژیت، بەم دەسەتدارەكان كە 
ھەڵەیانكــرد میللەتێك ئازاردەچێژێت، بۆیە ھەر كاتێك 
شــوێنێكی بــە دەســەتت وەرگرت، چاكــەی مەزنیش 

بكە بۆ ئەوەی ژیان مەزنبكەیت.



نامەكان ٤٠

كچم...
مێــژوو بخوێنــەوە بــۆ ئــەوەی ســەردەمەكەی خۆت 
بناســیت، ئەوانــەی ســەركردایەتیی ئــەم میللەتەیــان 
لــە دەســتدابووە لایــەق بــەوە نەبــوون ســەركردایەتیی 
خێزانێكیشیان بە دەستبێت. بەم، چونكە میللەتێكمان 
ھەبووە ھەمیشە بە شوێن وەھم و ئەفسانە كەوتووە، ئیدی 
لەبــری ژیانێكــی باشــتر، دۆزەخێكی باشــتر ھاتووەتە 
پێشــمان، قایــل نەبیــت بە شــتێك كــە دەســتتدەكەوێت، 
بەردەوام بیربكەوە ئەو شــتەی دەســتتكەوتووە چاكتری 
بكەیــت  و بیگۆڕیــت بۆ باشــتر، ئەمانەی حوكمڕانیی 
ئاســتی  بــێ  فەرھەنــگ،  كەســانێكن  دەكــەن  ئێمــە 
خوێندنەوەیان ئەوەندە لاوازە، تەنانەت ناتوانن قبوڵبكەن 
دەورو بەرەكەشیان دەنگی بەرزبكاتەوە! تۆ وامەكە بەو 
جــۆرە منداڵەكــەت پەروەردەبكەیت لــە خۆت بچێت، وا 
بكــە بەو جۆرە منداڵەكــەت پەروەردەبكەیت كە لەھیی 
سەردەمی خۆی بچێت، پەروەردەی ئێمە زۆر شێواوبوو، 

بۆیە ئەم جەنگەڵەمان بۆ ئێوە بەجێھێشت.
دڵ بە دەســەتدارێك خۆشــنەكەیت، كارێكی چاك 
بــكات، ھەمیشــە بوەســتە تــا كۆتایی دەســەتەكەی 
دەبینی، ئەوســا باس لە دڵخۆشــییەكانت بكە، چونكە 

دوورنییــە دوای چاكەیەكــی بچوك خراپەیەكی گەورە 
بــكات، عادەتی دەســەتدارەكانی رۆژھەت ئەوەیە، 

دوای چاكەیەكی بچوك، خراپەی گەورە بكەن. 

 سەیربكە كچم..
ســەردەمی ســەدە كۆنــەكان، دەیــان پاشــا  و كۆشــك 
روخــان، ئــەوەی ماوەتــەوە تەنیا چاكــە  و بیركردنەوەی 
چاكــە، رۆژانێــك ئێــرە موڵكــی بابــان  و بادینــان بوو، 
ھەموویان رۆیشــتن، ھیچ شتێكی مەزن دەبینی جگە 
لــە دیوانــی شــاعیرە مەزنەكان؟ دەزانی؟ ئەو شــاعیرە 
مەزنانــە بــۆ ئەوە ژیان پاش خۆیان میراســێكی گەورە 
بەجێبھێڵن بەس پاشــاكان بۆ ئەوە ژیان خۆشــگوزەرانی 
بۆ خۆیان  و نەوەكانیان دروستبكەن. ئەو ئێستایەی كە 
منی تێدا دەژیم، ھەمان دیواری روخاوی پاشــاكان بە 
دەستی كەسانی تر دروستدەكرێتەوە، ھەرچۆن دڵنیام ئەو 
دیوارانەش دەڕوخێن، ئاواش دڵنیام ئەوەی میراســێكی 
گەورە بۆ نەوەی ئێوە بەجێدەھێڵێت دەسەتدارەكان نین، 

ئەوانەن كتێبی مەزن  و فەرھەنگی جوان دەنوسنەوە.
ئایــا بــەوە رازیدەبیت بۆ ئەوە ھاتبیتــە ژیانەوە بەس 
ھەوڵی خۆشگوزەرانی بدەیت؟ ئەگەر بەوە رازیبوویت، 

ئەوە تۆش لە بابی خەونە بچوكەكانیت، سەردەمەكەی 
من پڕە لە منداڵی سەرمایەدارە گەورەكان، بەم ئەوەی 
دەســتكاریی دنیــا دەكات ئــەوان نین، ئەو كەســانەن لە 
ســوچی ماڵەكانیان سەرقاڵی بینینی خەونی گەورەن، 
من ناڵێم دەست لە ھەموو شت ھەڵبگرە، بەم دەڵێم: 
كاربكــە تــا ماندووبوونــی خــۆت ببینــی، ســەیری 
موڵكی ھیچ كەسێك مەكە ب ەدەستیبھێنیت، چونكە 
ھیــی تۆ نییە، بە رێگا ئاســانەكاندا مــەڕۆ تابگەیتە 
رێــگا  ســەختترین  ھەمیشــە  خــراپ،  دەســەتێكی 
ھەڵببژێــرە كــە راســتیی تێــدا بەدیدەكرێــت. گوێمــەدە 
بــەوەی دڕكــەكان ئازارتبدەن، گرنگ ئەوەیە شــوێنێك 
ھەڵببژێــرە كــە ھیــی خــۆت بێــت  و بە ئیــرادەی خۆت 

بەدەستتھێنابێت، ھەر كەسێك ھات و وتی: 
دەستتمبدەرێ  با بتبەم بۆ خۆشترین شوێنی دەسەت، 
دەرگاكــەت بــە روویــدا دابخە بــۆ ئــەوەی جارێكی تر 
نەتوانێت دەســتت پیسبكات، دەبێت كەسێكی بە ئیرادە 
بیت، بۆ ئەوەی كاری مەزن بكەیت، شــەھامەت ئەوە 
نییە بگەیتە دەســەت، شــەھامەت ئەوەیە دەســەت 
بــگات بــە تۆ، بەردەوام وا تەماشــای مەزنی بكە، كە 
ھەڵسایتەوەســەرپێ ، تاجی دەســەتدارە ستەمكارەكان 

نەگاتــە چۆكــت، واتــا، دەمەوێت بەھێمنییــەوە پێتبڵم: 
پێم خۆشە وەك كێوێك بیت  و لەپێناو خۆشبەختییەكی 

بچوكدا دۆڵی خەونە بچوكەكان ھەڵنەبژێریت..
 

بخــەوە  بەجۆرێــك  بمبــورە....  ماندوومكــردی،   
بەئاگابیت 

 دەمەوێت بەئاگابی.
 بای



نامەكان ٤٤

واران... ھیچ كات درەنگ نییە بۆ بیركردنەوە

مــن نازانــم ئــەم دنیایــە چیی بەســەردێت پاش من، 
بەم دەزانم لەناو میللەتی بەدبەختدا ئەوەندە تیروەشێن 
زۆرن، لەھــەر كوێیەكــەوە رێگابگــری بریندارتدەكــەن، 
ئارەزوومدەكــرد رەچەڵەكم بچێتەوە ســەر ماســیگرێكی 
بێ ئاگا لەكەنار شــارەكەی ئەســكەندەرییە، بەم لەناو 
میللەتێكــی بێ فەرھەنگــدا نەژیــم، ئــەو میللەتانــەی 

   نامەی پێنجەم 

كــە بێ فەرھەنگــن، ھەموو شــتیان بەكاردەھێنن، جگە 
بــە  نەیانتوانــی  ئەگــەر  ســەیربكە،  تــۆ  لەعەقڵیــان! 
مشــتەكۆڵە لێتبــدەن، ئــەوە بــە زمــان لێتــدەدەن! ھەموو 
ئەســتێرەكان بكــە بــە ملوانكەیــەك  و بۆیــان بھێنــە، كە 
پشتت تێكردن چی تیر ھەیە دەیگرنە گیانت. حەزدەكەم 
ھــەر كاتێك گەورەبوویت بە دنیادا بگەڕێیت بۆ ئەوەی 
میللەتێــك بدۆزیتــەوە فەرھەنگــی ھەبێــت  و لەگەڵیان 
بژیــت، مەبەســتم ئــەوە نییــە لێــرە بڕۆیت، ئەمــە تەنیا 
ھەڵدانــەوەی برینــە، نــەك نائومێدیی راســتەقینە، واش 
بیرنەكەیتەوە كوردبوون ئەوەبێت، لێرەبیت، نا نا، وانییە.

 كچم...
لــە  دەتوانــی  تــر،  شــتی  نــەك  رۆحــە  كوردبــوون 
ھەرشــوێنێكی دنیابیــت  و كوردبیــت، دەیشــتوانی لــە 
نیشــتیمانەكەی خۆیشــت بیت و كورد نەبیت، كوردبوون 
پەیوەســت نییــە بــە خاكێكــەوە، یان شــوێنێكەوە، بەڵكو 
پەیوەســتە بەرۆحتەوە، ئەگەر رۆحت مەیلی كوردانەی 
كرد، ئەوە لەھەر ئەستێرەیەكی تریش بیت ئەو مەیلەت 
گــەر مەیلــی  دەدات،  خــۆی  باڵــی  بــای  ھەمیشــە 
كوردانەیش لە ناختدا كاڵبووەوە، سەراپای نیشتیمانیش 

بكەنە ملوانكەیەك بۆت، تۆ ھەر ئەو مەیلەت نابێت  و 
نازی ناكوردبوون دەكەیت. گوێ  بەوقسانە مەدە باسی 
زمانی یەكگرتوو و نیشــتمانی یەكگرتوو دەكەن، ئەوانە 
ھەڵخەڵەتێنەكانن، تۆ لەبری ئەم شتانە بیر لە پەیمانی 
كۆمەیەتیــی گشــتی بكەرەوە، ئــەوەی وات لێدەكات 
شــتەكانت خۆشــبوێن  و بتبەســێت بە و وتەوە پەیمانی 
كۆمەیەتییە، نەك ھیچ شــتێكی دی، ھەركاتێك ئەم 
پەیمانە كۆمەیەتییە ھەڵتەكییەوە، ئیدی خاك  و زمان 

 و ئینتیما ھیچ مانایان نامێنیت.
تۆزێك بوەستە و سەیری دواوە بكە، ئێمە لە شوێنێك 
خەڵق بووین، ھەموو شــتمان ھەبووە جگە لەو پەیمانە، 
مــادام پەیمانەكەمــان بــە بێ فەرھەنگی ھێشــتووەتەوە، 
تــا ئێســتایش ھیچمان نییە، ئێمە ھەمووشــتمان ھەیە، 
جگە لە فەیلەسوفی مەزن و كتێبی فەلسەفیی مەزن، 
مێژووەكەی ئێمە پڕە لە جەنگاوەر و خاڵییە لە كتێبی 
مەزن! ئیدی كە ئەمە دووریمان بێت لەو جیھانە، نابێت 
خەمــی ئەوەش بخۆین كە ھیچمان بۆ بە دەســتنایەت. 
رەنگــە رۆژێك بێت گشــت شــتێكمان ھەبێــت، جگە لە 
یــادەوەری! یادەوەریی ئێمــە ئەوەندە كورتە، بە رووداوی 

بچوك لەبیرماندەچێت! 

من نازانم چۆن باســی خراپییەكان بكەم! یادەوەریی 
مــن پــڕ بــووە لــە خراپــە! ئەمــە گوناھــی مــن نییــە، 
ئەمــە گوناھــی ئەو ســەردەمەیە تێیــدا دەژیم، ھەرگیز 
لــە بێگانەیــەك نیگــەران نەبیت، ئەگــەر تانەت لێبدات 
بۆچــی دەوڵەتمــان نییــە، چونكــە ئیرادەیەكی گشــتی 
 و پەیمانێكــی گشــتی نییــە بــۆ دروســتكردنی ئــەو 
دەوڵەتــە. تــۆ تەماشــا بكە لــەم ســەردەمەدا ئەوەندە بۆ 
دەسەتدارەكان گرنگە باسی خاك بكەن، ئەوەندە بۆیان 
گرنگ نییە باســی مرۆڤەكانی ســەر ئەو خاكە بكەن، 
بێماناتریــن شــت لێــرە مرۆڤە، ئەگــەر كوردێك بیری لە 
براكوردەكــەی نەكردەوە لەھەر شــوێنێكی دنیابێت، ئەوە 

بیركردنەوەی لە خاك جێگەی پێكەنینە بۆ من. 
مرۆڤەكانم بۆگرنگترن تا خاكەكەیان، رەنگە من بە 
جۆرێكی خراپ ســەیری دنیا بكەم، بەم بۆم گرنگە 
مرۆڤــەكان خــۆش بژیــن  و بــە ئــازادی بژیــن، ئیتر لە 
ھەركوێیــەك بن ئاســاییە. بــەوە نەخەڵەتێیــت ئازادی  و 
مافەكانی خۆت لە بیربكەیت لەبەر ئەوەی دەسەتێكی 
كوردانــە حوكمت بــكات، بێگانەیەكــی ئازادیخواز زۆر 
باشــترە لە دەسەتێكی كوردیی ستەمكار. ئەگەر ئەم 
شــتانە بــە كــوردەكان بڵێیت، رەنگە دەیان شــتی خراپ 

بخەنەپاڵــت، گــوێ  بــەو خراپییانە مەدە كــە دەیانخەنە 
پاڵــت، بیــر لەوە بكەرەوە ژیانی مرۆڤ  و ئازادییەكانی 
گرنگترن لە خاك  و دەسەتدارییەكەی، ئەگەر ئازادی 
 و مافەكانــت كپكرانــەوە، ئیــدی ئەوانــەی تــر مانایــان 
نابێــت بۆت، ھەمیشــە نەفرەت لــەو خاكە بكە ئازادیی 
تێدا نییە، ئەگەر ویســتت جەھەننــەم ببینی، رووبكەرە 

ئەو خاكەی رێزی مرۆڤەكانی تێدا نییە.
جاران زۆر كەس مەرگی ھەڵبژاردووە بۆ خاكەكەی، 
ئێســتا زۆر كــەس مەرگــی خــۆی ھەڵدەبژێرێــت بــۆ 
ئازادییەكــەی، دەبێــت كاتێــك رێگای مــەرگ بگریت 
بــۆ ئــازادی  و خــۆت  و ئەوانــی تربێت، چیــت داوە لەو 
خەباتــەی لــە پێنــاوی خاكدایە  و پاش بە دەســتھێنانی 
خاكەكــە مرۆڤــەكان لەســەری ئازاردەدرێــن. دەزانــی؟ 
كوردایەتــی ئــەوە نییە ژینگە پیســبكەیت، كوردایەتی 
ئەوەیە ژینگەیەكی جوانتر دروســتبكەیت. خەباتەكانی 
ئێمە بۆ ئەوە نەبوون دنیایەكی جوانتر بنەخشــێنین، بۆ 
ئەوەیان كرد ژینگەی ئەم دنیایە پیســتربكەن. ھەرگیز 
ئومێدناكــەم لــەم ســەردەمە بژیت، بۆیە ئەم قسانەشــت 
پێدەڵێم، بۆ ئەوەی بزانیت روناكی بەردەم ئەشــكەوتەكە 
گرنگتــرە رووی تێبكەیــت، نــەك لەنــاو ئەشــكەوتەكە 

بمێنیتــەوە. شــانازی بەوەوە نەكەیــت رەچەڵەكت چییە، 
تۆ گەر خۆت شتێكی مەزن نەبیت، رەچەڵەكت مەزنت 

ناكات، ئەھا (مەحوی) دەڵێت:
”كــە تــۆ كۆســەی، بەتۆچی مامە ریشــەی باب  و 

باپیرت؟“ 

ئازیزم... 
ھەوڵمەدە كۆسەبیت  و شانازی بەریشی باو باپیرتەوە 
بكەیت، ھەوڵبدە خۆت مەزن بیت بەبێ  ئەوەی لەســەر 
بنەمــای ریشــی بــاو باپیــرت بژیــت، بــا مرۆڤــت پێش 
ھەمووشــتێك خۆشــبوێت، ھەموو شــت لەپێناو مرۆڤدا 
جوانــە، بەم مرۆڤ ئــازاردان لەپێناو خاكدا، كارێكی 
گەمژانەیــە، خاكێــك ئازادیی بۆ مرۆڤەكان نەھێنابێت، 

بەنەفرەت بێت. 

 
 بەھەرحاڵ.. دەبێت ئاگات لەخۆت بێت.

ئازیزم واران... لەم سەردەمەدا خۆشەویستی ئەوەندە 
كەمە، ھەر بەشی مرۆڤ دەكات!

رەنگــە زۆرجار ھەســت بە ئازاری كەســێك نەكەی 
تــا خۆیشــت ئازارت پێــدەگات، بەم دەبێت ھەمیشــە 
شــتەكان وەك خۆیــان ببینــی نەك زیاتر لە بارســتایی 
خۆیان، ئەگەر رووداوێكی بچوكت بینی بە گەورەیی 
تەماشــای مەكە، تا رووداوە گەورەكان بچوك نەبنەوە 

  نامەی شەشەم 

لەپێــش چاوت. دوژمنە راســتەقینەكانی ئێمە ئەوانەن 
شــتەكان ســەرەوخواردەكەن، نــەك ئەوانــەی تیربارانمان 
دەكەن. ھەرگیز ئەوانە بە دوژمن مەزانە ئارەزوی ئەوە 
دەكەن تۆ نەمێنیت، چونكە پاش نەمانت بیرتدەكەن  و 
ددان بەوەدادەنێــن مانــەوەی تۆ باشــتر بوو لە نەمانت، 
بۆیە بەردەوام ئەو شتەی دەیبینی وەك خۆی بیبینە. 
دەبــوو پێشــتر لەبــارەی گەنجێتــی  و یاخیبــوون  و 
رقلێبوونەوە قســەمانبكردایە، بەس خۆ ھێشتا درەنگ 
نییە بۆ ئەوەی ســێوێك بخۆین شایەنی لێكردنەوەبێت، 
رقلێبونەوە سەختترین  و بێماناترین حاڵەتی ناو مرۆڤە، 
گــەر ناكــۆك بــووی لەگــەڵ كەســێك، ھەرگیز رێگە 
بــە خــۆت نــەدەی بگەیتە ئــەو دۆخەی رقــت لێبێت، 
ھەندێــك كەس ھەن شــەڕت لەگەڵ دەكــەن بۆ ئەوەی 
لاوازت بكــەن، ھەندێكیــش ھــەن بەرقــەوە رێزتدەگرن، 
تــۆ لەوانە بترســە رقەكەیان دادەپۆشــن، نەك لەوانەی 

شەڕت لەگەڵ دەكەن.

واران گیان... 
گەنجێتی ژیانە نەك شتێكی تر، ھەر گەنجێك گەر 
رەشەبایەك لە ناخیدا ھەڵنەكات، ئەو گەنجە لەواتای 

گەنجــی نەگەیشــتووە، مــن ھەمیشــە ئەو رەشــەبایەم 
ھەڵــدەكات،  گەنجێكــەوە  لەناخــی  كــە  خۆشــدەوێت 
چونكــە دەزانــم یاخیبــووە لــەوەی كە ناتوانێــت ژیانی 
دووبــارە ببینــێ ، یاخیبوونیــش پەیوەندیی بــە ناوەوەی 
مرۆڤەوە ھەیە، نەك دەرەوەی. واتا، ئەگەر لە عەقڵی 
كەســێك یاخیبــوون بەدینەكرێت، ھەرچییــەك لەبارەی 

یاخیبوونەوە بڵێت مایەی پێكەنینە. 
ئــەو (نــا) پیــرۆزەی لە زمانی كەســە گەورەكانەوە 
دێتــە دەر، ھــەر ئــەو (نــا) پیرۆزەیە ژیــان دەگۆڕێت، 
ھەمــوو یاخیبوونێكــی مەزن خۆكوشــتن رەد دەكاتەوە. 
تۆ ھەرگیز لەو كەسە لاوازانە نەبیت بەرگەی ئازارێك 
ناگرن  و خۆكوشــتنیان پێباشــە لــە گۆڕینی ژیانیان. 
بــا ژیانــت خۆشــبوێت، تــا بتوانــی بــە ھەقــی خــۆت 
بمریت. ھەمانە ھەمیشــە دەســت بۆ ســێوك دەبات بە 
دەستیەوە نایەت، بۆیە ئەم كارەش دەكات تا تەنبەڵیی 
خــۆی دەربخات، بەم تۆ ھەمیشــە ســێوێك لێبكرەوە 
بتوانی بە توێكڵەوە بیخۆیت. ژیان ھەر ئەوەیە بتوانی 
یاخیببیت، تا دراوسێكەیشت بەشی خۆی لەو سێوەی 
بەربكەوێــت. ئەوانــەی ژیانیــان خۆشــناوێت  و بیــر لە 
دنیایەكــی تر دەكەنەوە، ئەوانەن بە تەنبەڵییەكەیان ئەم 

دنیایەیان بۆگەنكردووە، دەبێت ئێمە ژیانمان خۆشبوێت، 
بۆ ئەوەی دنیایەكی تریش چاوەڕێمانبكات.

قبوڵبــكات،  كوشــتن  ناتوانێــت  یاخــی،  مرۆڤــی 
ھەرچۆن ناتوانێت كۆیلایەتی قبوڵبكات، ئەم روناكییە 
زۆرجــار لــە گەنجەكاندا ســەرھەڵدەدات، تــۆش دەبێت 
گەنــج بیــت تا ژیان ببەخشــیت. تەنیایی ژورێك نییە 
بــۆ بێدەنگــی، تەنیایی روناكییەكــە بۆیاخی بوونێكی 
مــەزن. ھەندێــك  جــار (بەڵــێ ) بەكاربھێنە بــۆ ئەوەی 
بــەردەوام بزانیــت (نــا)ی پیرۆز پێویســت نییــە، یانی 

دەمەوێت پێتبڵێم: 
راســتەقینە لەكوێ  بوو، تۆ لەوێ بە. یاخیبوون لە 
بیركردنەوەدا فێری ئەوەت دەكات بزانی راستەقینە لە 
كوێیــە تــۆش دەواری خــۆت لەوێ  ھەڵبدەیــت. یانی، 
گەنجێتــی ئــەو تەفســیرە نییــە بۆ تەمەنێــك دەكرێت، 
شــتێكە لەنــاو بیركردنەوەدایــە نــەك لەســەر جەســتە. 
ئێمــە زۆر جــار ھەڵــە دەكەیــن لەناونانــی شــتەكاندا، 
بۆیــە ناتوانیــن واتــای راســتەقینە بە شــتەكان بدەین. 
مــن ئەزمونــم كەمــە لــە گەنجێتیــدا، چونكــە كەمتر 
ژیانمكردووە، بەس تۆ زۆرتر ژیانبكە بۆ ئەوەی زۆرتر 

بە گەنجێتی بمێنیتەوە.

دەزانــی؟ تازەیــی لە ژیــان  و تازەیی لە رۆح دەبێتە 
ئەوانــەی  بەگەنجێتــی.  مانــەوەت  بــۆ  پەنجەرەیــەك 
گەنجێتــی كورتدەكەنەوە بــۆ زەمەنێك، ئەوانەن ناتوانن 
منداڵی  و گەوەرەیی خۆیان ببینن! كچەكەم، منداڵی 
رۆحێكــە تا نزیكبوونــەوە لە لێواری مەرگ لە ناخی 
مرۆڤــدا دەمێنیــت. منداڵــی یادەوەری نییــە، منداڵی 
نیشــتیمانە. لە ھەرشــوێنێك منداڵیت تێدا بەســەربرد، 
ئەو شوێنە دەبێتە نیشتیمانی راستەقینەت، ئەو شوێنە 
دەبێتە یادەوەریی گەورەبوونت. ئەگەر ویستت بەشوێن 
نیشــتیماندا بگەڕێیــت، بەشــوێن منداڵیتــدا بگەڕێ . 
خۆشەویســتیی راستەقینە لە منداڵییەوە دەستپێدەكات  
و لەگەنجێتیــدا خــۆی دەردەخــات. بــۆ مــن جوانترین 
شــت ئەوەیە لەگەڵ خۆشەویســتیدا پیرببیت  و شــەوان 

حیكایەتەكانی بگێڕیتەوە. 
بــە دەرەوە،  نەكــەی گەورەیــی خــۆت ببەســیتەوە 
گەوەرەیــی گــەر ھەبێــت لــە ناخدایە، دڵخــۆش نەبیت 
بەوانەی ستایشــت دەكەن، دڵگرانیــش نەبیت بەوانەی 
تیری بیماركەرت تێدەگرن. ئەو كەسەی بە شێوەیەكی 
ســەخت بیمارنەبووبێت، ناتوانێت دڵخۆشیی راستەقینە 
بناســێت، مــن  و تۆ ھیــچ جیاوازییەكمــان نییە، تەنیا 

ئەوەندە نەبێت تۆ لە من ناســكتر  و جوانتریت، ئەگەر 
توانیــت یاخیببیــت، بــا یاخیبوونەكــە لــە ماھیەتــدا 

بمێنیتەوە نەك بیخەیتەروو. 
یاخیبوونێكــی  روو،  دەكەوێتــە  یاخیبوونــەی  ئــەو 
كاتییــە، ئــەوەی لــە ماھیەتتــدا دەمێنێتــەوە دەبێتــە 
دینەمۆیەك بۆ دروستكردنی شتی مەزن لەم دنیایەدا. 
بــا زۆر ھیلاكت نەكەم كچەكەم، ئومێدەوارم ھەمیشــە 
روناكییــەك لە ناختدا ھەڵبكات  و گەنجێتییەك ژیانت 
بــۆ دروســتبكات. یاخیببە لە عادەتــەكان، تا عادەتی 

نوێ دروستبكەیت.

 جارێ ماڵئاوا تا نامەیەكی تر

ئومێدێك لە دڵمدایە لە تۆ دەچێت....... 

پێتچۆنە ئەم جارە قســە لەســەر شــیعر  و زمان  و دنیا 
شــارراوەكانی ئــەدەب بكەیــن؟ ئایــا تــۆ مەیلــی ئەوەت 
ھەیە، بچیتە ئەو جیھانە  و تێبگەیت ئەوەی كە ناتوانین 
بیكەیــن، دەبێت بیڵێیــن؟ ھەرگیز، بیرت لەوە كردووەتەوە 
بە بێ  شیعر بژییت؟ شیعر بۆ من تەحقیقكردنی ھەموو 
ئەو شــتە نەوتراوانەیە، كە كەســانی دی ناتوانن بیانڵێن، 

  نامەی حەوتەم

شــیعر بۆ من رۆحە، شــاعیری گەورە ئەوەنییە، شــیعر 
دەنوســێت، شــاعیری گــەورە ئەوەیــە شــاعیرانە بــژی  و 
خەمێكی گەردوونیی ھەبێت. شاعیرانێكمان ھەن ئەوەندە 
بە مەزنی ژیان، تا ئێستاش چێژ لە ژیانیان وەردەگرین، 
بۆیە شیعرەكانیشــیان گەورەن، چونكە لە خۆیان دەچن، 
بڕێكیشــمان ھــەن تەنیــا شیعردەنوســن  و ژیانیان لەگەڵ 
جەلادێكــدا فەرقــی نییە، من زۆر دوورم لەمانەوە. گەر 
ویستت زمانت دەوڵەمەندبێت، بچۆ شیعری ئەو میللەتە 
بخوێنــەوە مەیلــی فێربوونی زمانەكەیان دەكەی. شــیعر 
یەكەمیــن دەرگای زمانــە، گــەر ئارەزوویشــت ئــەوە بوو 
خەیاڵــت فــراوان ببێت  و ئەو شــتانە ببینی كە كەســانی 
تــر نایانبینێــت، رەفــە بەرەفــە رۆمانــەكان بخوێنــەوە، تا 
وات لێدێــت دەفڕیــت. یەكــەم بنەمــای ئیشــی رۆمــان، 

دروستكردنی باڵە بۆ خەیاڵ. 

واران...
كتێبــەكان بــۆ منــی خوێنەر ســێ  جــۆرن، جۆرێكیان 
گێلتدەكەن، ھەرگیز لەم جۆرە كتێبانە نزیك مەكەوەرەوە، بۆ 
ئەوەی كە ئەو جیھانەی دروستتكردووە لە دەستینەدەیت. 
جۆرێكیان وەك بومەلەرزەیەك شتێك بەسەر بیركردنەوەتدا 

دەھێنــن. جــۆری سێیەمیشــیان ئەوانــەن كــە كودەتایەك 
بەســەر مێشــكتدا دەكــەن، تــۆ ھەمیشــە جۆری ســێیەم 

بخوێنەرەوە، خوێندنەوە ھونەرە نەك پیشە، نەك چێژ. 
ھەیە بەردەوام دەخوێنێتەوە، چونكە ھونەرەكە نازانێت، 
ھەرگیز خۆی نابێتە خاوەنی وشــەیەك، بەو جۆرە كتێب 
مەخوێنەرەوە رســتەكانی لەبەربكەیــت  و بیانڵێیتەوە، خۆ 
تۆ توتی نییت كە كارت بەس ئەمەبێت؛ شتی كەسانی 
دی بدەیتە دەوروبەرەكەت، بەو جۆرە كتێب بخوێنەوە خۆت 
قســەت ھەبێت لەســەر خاڵە لاواز  و باشــەكانی كتێبەكە، 

گەر وا نەكەیت، تۆ خوێنەری ئازیزی نەك رژد. 
ماڵەكەم، خوێنەری ئازیز لە سانی حەفتاكاندا مرد، 
ئێستا خوێنەری رژد ھەیە  و پشتی دێڕەكان دەبینێت، تۆ 
دەبێت وابیت،  بیرتنەچێت، ھەمیشە لە پشت رستەیەكی 
مەزنــەوە، بیركردنەوەیەكی گەورە خۆی مەســداوە، تۆ 

ھەوڵبدە ئەو بیركردنەوەیە بناسی، نەك رستەكە. 
ئەگــەر چوویتــە ناو دیوانی شــاعیرەكانەوە، بەشــوێن 
باشــترینیاندا بگەڕێ ، ئەوانە باشترینیانن كە ئەو شتانە 
دەڵێن كە كەسەكانی تر نایبینن  و ناتوانن بیڵێن. شاعیر 
ھەیــە چــاوی ھێنــدەی چــاوی جوتیارێكــە  و ھــەر ئەو 
شــتانە دەبینێــت كــە جوتیارێــك دەیانبینــێ ، شــاعیریش 

ھەیــە نزیــك لــە پێغەمبەرێــك! شــاعیر ھەیــە ئەوەندە بە 
قووڵی بیردەكاتەوە، جیھان دەخاتە ناو رســتەیەكەوە. من 
ئەوانەیانــم خۆشــدەوێن دەســتكاریی رۆح  و بیركردنــەوە 
دەكــەن  و دەتبەنــە جیھانێكەوە كە زۆر بە زەحمەت دێیتە 
دەرەوە. شــیعر تەنیا بریتی نییە لە یاریكردن بە زمان  و 
دروســتكردنی وێنە، شــیعر بۆخۆی رێگەیەكی سەختە، 
ھەموو رێبوارێك ناتوانێت ئەو رێگەیە تەیبكات، دووردوور 
بــە لــە ئاڵۆزنوســەكان، دنیا لــەوە رونتــرە ئاڵۆزیبكەیت. 
شــیعرێك ھێندە بە ســادەیی  و پڕمانا نەبێت، مرۆڤ بە 
مرۆڤ بگەڕێت، شیعر نییە. شیعر بۆ نوخبە نییە، بۆ 
گشتییە. گرنگە بە سادەیی بنوسرێتەوە، سادە نوسینیش 

سەختترین جۆری نوسینە. 
ئەھلێــك ھەیە، ھیچ زمانێكــی بیانییش نازانن، یەك 
دوو كتێــب دەخوێننــەوە، ئیــدی خۆیــان لێدەبێتــە ھەموو 
شت  و چەپ  و راست بەسەر نوسین و نوسەراندا دەھێنن. 
ئازیز، تكا دەكەم زۆر زۆر دووربە لەمانە، ئەمانە چەندین 
ساڵیان دەوێت تا بخوێننەوە  و تێبگەن، نوسین ئەو خەیاڵە 
بچوكــەی مێشــكی ئــەوان نەبــوو، نوســەر  و كتێــب ئەو 
جیھانە بچوكە نەبوو كە ئەوان بیریان لێدەكردەوە  و كتوپڕ 
خۆیان لێبووبووە ھەموو شتێك، ئەمانە ھێندە بەدبەختن، 

ھەر چوار كتێب ببینن بەدەست خۆیانەوە، دنیایان لێدەبێتە 
جیھانــە بچوكەكەی خۆیان، ھەمیشــە لێیــان دووربە، با 

جیھانەكەت وەك ھیی ئەوان نەبێت. 
واران... 

سەیرســەیر  جیھانــی  خەیــاڵ  بــە  رۆماننوســەكان 
دەنەخشــێنن، ھیــچ رۆماننوســێك نابینــی لــە پشــتیەوە 
واقیعێك رانەكشــابێت، ھەمیشە دەرگای رۆماننوسەكان 
ئەو دەرگایەیە، بە خەیاڵ باس لە جیھانێكی جیاوازترمان 
بــۆ دەكات، لەنــاو ئــەم جیھانــە فراوانــەدا بــە شــوێن 
خۆشەویستییەكی گەورەتردا دەگەڕێن. ئێمە بێھێزین لە 
رۆمانــدا، چونكــە خەیاڵمان كورتە. دەزانی بۆچی كورد 
رۆماننوسی كەمی ھەیە؟ ھەرگیز لە خۆتت پرسیوە ئەم 
ھەموو شاعیرە چی دەكەن لەم جیھانەی كورددا؟ ئەی 
بۆچی فەیلەسوفانێكمان نین؟ یان رۆماننوسمان كەمە؟
كورد زۆربەی شــتەكانی بە ھەســت دەكات. خەیاڵی 
كــورد فراوان نییە، ھەســتی فراوانە. رەنگە بۆ تەمەنی 
تــۆ بڕێــك لە رۆماننوس بێنە ناو جیھانــی كوردەوە، ئەو 
بڕەش پێش ئەوەی رۆماننوس بن، شاعیر بوون. ھەمیشە 
لەھەســتەكانمانەوە دەســتپێدەكەین، نــەك لــە خەیــاڵ  و 
بیركردنەوەكانمانــەوە، بۆیــە زۆرترین شــاعیرمان دەبێت  و 

كەمترین رۆماننوس  و فەیلەسوف. راستییەكەی، خۆی 
شــیعر گۆشــەیەكی بچوكی ھەســتە، لێ ، لێرە ســەرتاپا 
بارگاویكــراوە بــە ھەســت! ئەگــەر شــیعر لــە ئەدەبیاتی 
كوردی دەربھێنی ھیچی پێوە نامێنیت. شیعر لەم وتەدا 
گوناحــە، بــە ھەموومانــەوە بیماریدەكەیــن. زۆربەمــان 
ناتوانین دوو قســە لەســەر شــیعر بكەین  و دەیشینوسین. 
سەیربكە، من كاتێك ئەم شتانەت پێدەڵێم: ئاستی شیعر 
ئەوەنــدە لاوازبــووە، تەنانــەت خوێنــەرە راســتەقینەكانیش 
پشــتیانتێكردووە، كــە حــاڵ گەیشــتە ئەمــە، دەبێــت بــە 
دەنگێكــی بــەرز و بــە دڵێكی پڕەوە بڵێین: ئەفســوس كە 
شــیعر خەریكە وێراندەبێت! بەم، ھەمیشــە لە خراپترین 
كاتەكانی شیعردا كەسێك دێت  و دەستی شیعر دەگرێت  
و دەیباتەوە بۆ تاقە بەرزەكەی خۆی، من چاوەڕێی ئەو 

كەسەم.
من زۆر دۆســتی شــیعر و رۆمانم، ھەرچۆن دۆســتی 
ئەوانــم، ئاوایش نەیاری سیاســەت  و رۆژنامەكانم، بەس 
چــی بكەین كچــم؟ لەوتێكدا دەژیین ھەمیشــە دەبێت 
ئــەو كارە بكەیــن كــە خۆمــان نەمانەوێــت، حەزمدەكــرد 
دوور لــەم جەنجاڵییــە لــە گوندێكــی بچــوك كوخێكــم 
شــیعرێك  رۆمانێــك  و  و  باخێــك   ســەرقاڵی  ھەبووایــە 

بوومایە، بەم ئەوەندە برین دەبینی لەم وتەدا، ناتوانی 
فەرامۆشــیانبكەیت. تۆ دەتوانی شــیعر بنوســی  و باكت 
بەوە نەبێت منداڵێكی ھەژار لەسەر شەقامەكان بەشوێن 
مشــتێك پێكەنیندا بگەڕێ؟ تۆ دەتوانی دووربكەویتەوە 
لە خەمی ئەو ژنە بەستەزمانانەی ھەموو گیانیان برینە  
و كاردەكەن؟ تۆ دەتوانی ئەو ماڵە روخاوانە لەبیربكەیت، 
كە خاوەنەكانیان ناتوانن دروستیانبكەنەوە؟ من نەمتوانی 
ئەمانــە لەبیربكــەم، بۆیە پێمباشــبوو نزیكبم لەم خەڵكە، 
تاكــو نزیــك بم لە شــیعر  و رۆمــان  و كارێكی دیكە، كە 
كارێــك بــوو جێــی خۆشــحاڵیم نەبــوو، ھەر ئەمەیشــە وا 
دەكات نەچمە ئەو كوخەی خەونی پێوەدەبینم. ھەمیشــە 

وا بڵێ :
” لەھــەر شــوێنێك ماڵــە ھەژارێكتــان بینــی، ئێمــە 
منداڵی ئەو ماڵەین.“ بۆ من ئەمە مەزنترین شیعرە، ھەر 
ئەمەیشە وا دەكات نەبمە شاعیر و ببمە رۆژنامەنوسێك، 

كە ھیچ دڵم پێیخۆشنییە.

 بە ئومێدی گەورەبوونت...

كۆیلەكان شارستانییان نییە.

نیگەرانــم.. زۆریــش! نیگەرانییەكــەم پەیوەندیی بە 
خۆمەوە نییە، پەیوەندیی بەوەوە ھەیە ئێمە زۆرشــتمان 
نەبــووە. ھەندێــك جــار دڵی خــۆم خۆشــدەكەم  و دەڵێم: 
نەبووبێــت،  گەورەمــان  شارەســتانیی  بۆیــە  لەوانەیــە 
چونكــە شارســتانیی ئێمــە خۆڵ بــووە  و لــە ناوچووە! 
بەم، خۆ ئەم قســەیەم دادی ئەو دڵخۆشــییە نادات، 

  نامەی ھەشتەم 

تۆ تەماشــای میللەتەكان بكە  و تەماشــای خۆشــمان 
بكە، ئەوەی ھەمانە ھیی خۆمان نییە. ئاشــورییەكان 
چوونەتــە ھەرشــوێنێك، بەشــێكی شارســتانیی خۆیان 
بەجێھیشتووە. رۆمەكان  و یۆنانییەكان  و بابلییەكان... 
ھەمــووان، ھەمــوو ئەمانــە لــەم مەملەكەتــەی ئێمــە 
گوزەریانكردووە، شــوێنەواری ئەوان لەســەر خاكەكەی 
ئێمــە جێمــاوە، ئــەوەی جێنەمــاوە، تەنیــا شــوێنەواری 

خۆمانە! 
ئێستا ھەر شوێنەوارێك بدۆزرێتەوە، جگە لە خۆمان 
ھیــی میللەتەكانــی تــرە، دەبێــت ئێمــە بــۆ وا بووبین؟ 
ھەندێــك دەڵێن: پەیوەندیی بــە ئاینەكانەوە ھەیە، بەم 
ئەم قسەیە جێگەی پێكەنینە، چونكە كاتێك ئاینەكان 
دروستدەبن كۆتایی شارستانییەكان ھاتووە. شارستانیی 
راســتەقینە پێــش ئاینــەكان دروســتبوو، ئاینــەكان كــە 
ھاتــن مرۆڤیان كۆكردەوە، نەك شارســتانییەكان. باشــە 
پێــش ئاینەكان چیمان ھەبــووە؟ پیاوێك دەڵێت: ھەموو 
یانــی  شارســتانییەكان كۆیلــەكان دروســتییانكردوون، 
كۆیلــەكان بــەس خۆیــان شارســتانییان نییــە، ئەگینــا 
رەنجی شــانی ئەوانە شارســتانی بۆ میللەتەكانی دی 

دروستبكەن.

بــا وای دابنێیــن؛ ئێمــە یەكەمیــن میللەتیــن لــەم 
نابێــت  یەكەمــەكان  میللەتــە  باشــە  مەملەكەتــەدا، 
شــتی مــەزن لــە دوای خۆیــان بەجێبھێڵــن؟ بچــۆ ناو 
مۆزەخانــەكان بگــەڕێ، كەمترین شــت ھیــی ئێمەیە، 
زۆر بــاوەڕم بــە مێژوونوســەكانی خۆمــان نییــە، ئەوان 
مێژوویان كردووەتە حكایەت  و ستایشكردن. باوەڕم بەو 

شارستانییانەیە پاش میللەتەكان بەجێدەمێنن. 
بۆ ئەوەی لە رەســەنیی میللەتێك بگەیت، ســەیری 
شارســتانییەكەی بكە. ســۆمەرییەكان مرۆڤیان فێری 
نوسین كردو خوداكانیان لە ئاسمانەوە ھێنایە سەرزەمین. 
بابلییەكان شاریان دروستكرد، سامییەكان مرۆڤیان كردە 
خودا  و مەعبەدی گەورەیان دروســتكرد بۆ پەرســتنی 
ئەو خودایە. یۆنانییەكان ئەفسانەیان داھێنا  و عەقڵیان 
كەشــفكرد  و دەوڵەتشــاریان دامەزرانــد  و میراســێكی 
گەورەی فیكرییان لەپاش خۆیان بەجێھێشت. رۆمەكان 
ئیمپراتۆریەتیــان دروســتكرد، فارســەكان فەرھەنــگ  
و مۆســیقا  و ھونــەر و بیناســازییان دۆزییــەوە. ئــەی 

پێمنداڵێیت لە نێوان ئەمانەدا ئێمە چیمان كرد؟!
من دەزانم، ئێمە چەند بێشارستانیین، عەرەبەكانیش 
وەك ئێمــەن، دەزانــی بۆچــی روومان لە كێــوەكان كرد و 



نامەكان ٦٨

شــارەكانمان دوورخســتنەوە لــە ئــاوەكان؟ بــۆ ئــەوە بوو 
ھەمیشــە  داگیركــەرەكان.  ســوپا  لــە  دووربكەوینــەوە 
شــارەكان لــە تەنیشــت روبــار و ئاوەكانــەوە دروســتدەبن، 
ســوپاكانیش بۆ ئەوەی توشــی كێشــە نەبن لەتەنیشــت 
روبارەكانــەوە گوزەریاندەكــرد. بۆ ئــەوەی نەكەوینە بەر 
ئەو شــاوانە، شــارەكانمان دوور لە ئاوەكان دروستكران 
 و بەشێكیشمان روویان لە كێوەكان كرد. ئەو میللەتانەی 
لــە نزیــك كێــوەكان دەژیــن، ئــەو میللەتانــەن خۆیــان 
پاراســتووە لە شــەڕەكان، بۆ خۆپاراســتن لەو شــەڕانە، 
ئێســتا شــارەكانمان توشــی كێشــە بوون، چونكە دوورن 
لە ئاوەوە، ھەر شارێكیش دووربێت لە ئاوەوە، ئەو شارە 

بەشێك لە شاربوونی خۆی لەدەستدەدات.
مــن زۆر بــاوەڕم بــە ستایشــكردنی میللەتەكەمــان 
نییــە، دوو شــتی گەورە لــەم مەملەكەتەی من  و تۆدا 
ھــەن؛ ئەوانیــش دوو قــەن لە دووشــاردا، ھیچیان بە 
دەســتی كــورد دروســتنەكراون. ئیماراتەكانمــان لەبری 
دروســتكردنی شــوێنەواری گــەورە ھیچیــان لــەدوای 
خۆیان بەجێنەھێشتووە. كۆمارە بچوكەكانمان  و دەوڵەتە 
گــەورە،  شــتی  بەجێھێشــتنی  لەبــری  بچوكەكانمــان 
حكایەت و شــیعری ستایشــئامێزیان بۆ بەجێھێشتووین! 

ئێمە كۆنترینین لەم ناوچەیەدا، بەم كەمترین شــتمان 
لێبەجێماوە. تۆ نیگەران نابیت بەم حاڵەتە؟ 

ئازیزم... 
كاتێك ئەسكەندەر لەم گوزەرەوە تێدەپەڕێت، مێژووی 
ئــەم گــوزەرەش لەگەڵ ســوپاكەیدا دەنوســێتەوە، خەیرە 
ئێمە میللەتێكی نیشتەجێبووبین  و مێژووەكەی خۆمان 
وەك خــۆی نەنوســیوەتەوە؟ ھەمیشــە ئــەو میللەتانەی 
نیشــتەجێن  و گوزەرناكەن، باشــتر بیردەكەنەوە  و باشــتر 
شــتی مەزن دەكەن، بەس ئێمە بۆ ئەمەمان نەكردووە؟ 
بیربكەرەوە ھێشتا لە سەردەمی مندا شارمان نییە، جا 
دەبێت دوو سەد ساڵ بەر لە ئێستا چیمان ھەبووبێت؟! 
دەزانــی؟ من باوەڕم وایە ئەوەی دەوڵەت دروســتدەكات 
شــارە، رۆمــا ئیمپراتــۆر دروســتدەكات، ئەســینا یۆنان 
دەكاتە شارســتانی، تاران ئێران دروســتدەكات، ھەر بەو 
جۆرە دەیان شــار دروســتدەبن  و دەیان دەوڵەتی مەزنیش 
لــەدوای خۆیــان دروســتدەكەن، ئێمــە ھێشــتا شــارمان 
دروســتنەكردووە تــا بیــر لــە دەوڵەت بكەینەوە. شــاری 
بچوكمــان ھەیە، شــارەكانمان ئەوەندە بچوكن زۆربەمان 
یەكتــر دەناســین، ئەمــە پێیناوترێت شــار، بۆیــە دەبێت 

چاوەڕێبكەیــن تــا شــار دروســتبكەین، ئینجــا خەونی 
گەورە ببینین.

لەگەڵ ئەو تێزە كۆكم، شــار دەوڵەت دروســتدەكات. 
ئومێددەكەم لە ئایندەیەكی نزیكدا شــارمان ھەبێت، بۆ 
ئــەوەی دەوڵەتیش بەشــوێنیدا ھەبێــت، ئاخر دەوڵەت بۆ 

ئێمە بووە بە برین  و ھەموومان پێیەوە دەتلێینەوە. 
ئەوەیــش راســتە، كە ئێمە گەر كۆچــەری نەبووبین 
نەبووبیــن  كۆیلــە  گــەر  ئێمــە  دەبوویــن،  شارنشــین 
شارســتانیی مەزنمــان دەبــوو، رابوردوومــان بەروونــی 
دیــار نییــە، بۆیــە شارستانییشــمان دیــار نییــە. دەبێت 
بیرتبخەمەوە؛ ئەوانەی لە كێوەكان دەژین ماســولكەیان 
بەھێزتــرە لــە عەقڵیــان، رەنگــە رۆژێك بێــت (زۆرێك) 
لەم قســانەم نیگەران ببن، بەم ئیدی ئەمە بەشــێكی 
راســتییەكانە  و دەبێــت بیزانین، بــۆ ئەوەی مێژوویەكی 
نــوێ  دروســتبكەین، دەبێــت ئیــرادەی ئەوەمــان ھەبێت 
مێژووی رابوردوومان باش بناسین، كە چ بۆ شاییەكە، 

لەو بۆشاییەدا مێژوو دروستبكەینەوە.

 بەھیوام سەردەمی تۆ شارستانیی دروستببێت.

ئەم سەرزمینە موڵكی منە، چونكە تۆی لەسەرە... 
كچەكەم!

رێــك وەك پیاوانی پێش خۆمان، دووبارەی دەكەمەوە 
و  بڵێم:

ئەگــەر ھەژاری ســێوێك بووایە بــە گاز دەمخوارد، 
بۆ ئەوەی كەسی تر تامینەكات  و ھەست بەو ئازارەی 
نەكات، رەنگە بۆ ھەندێك ھەژاری لە شتەكانی ژیاندا 

  نامەی نۆیەم

بێت، بۆیە دەبێت ھەمیشــە قســە لەسەر شتەكان بكەین 
تا لە ھەژاری بگەین، بەم بۆ من لە بیركردنەوەدایە، 
ھێشــتا نازانــم چەنــد گێلــم، بــەم دەزانــم ئەوەنــدەش 
گەمژەنیــم دڵــم بە بەختیارییەكــی بچوك لە فڕین بدا. 
ناكرێــت بــۆ ئــەوە بژییــن ژیــان ببێتە ســێبەرێك  و تێیدا 
بحەوێینەوە، باشــترە لەبری ئەوە خۆمان ببین بە ســێبەر 
بــۆ ئــەوەی رێبــوارەكان لەژێر ئەو ســێبەرەدا بحەوێنەوە، 
گــەورەكان دەڵێن: ژیان بۆ (ھەموومان)، گەمژەكانیش 
دەڵێن: ژیان بەس بۆ (من)، تۆ كامەیان ھەڵدەبژێریت؟ 
ســەیربكە، میراسی كەســێكی چاكەكار زۆر باشترە لە 
میراســی پاشایەك، خەزنەكەی خۆت پڕبكە لە چاكە، 

بۆ ئەوەی كەمترین خراپە ببینی.
ژیان شتێكە وەك خەنجەرێك، تەنیا ئەوانە بیماردەكات 
خەمی گەورەیان ھەیە، خۆ ئەگەر یادەوەریمان ھەڵەمان 
لەگەڵ نەكات، زۆرشت روودەدات لایەق بەوەیە لەسەری 
بژییــن  و لەســەری بمرین. ھەژارییەكی بە شــەھامەت 
باشترە لە پاشاییەكی بە رۆح كۆیلە. ئەوانەی دەستیان 
درێژدەكــەن بــۆ ئەوەی كەمێك ژیانیان بدەیتێ ، خراپترن 
لەوانــەی لەســەر ژیانــی خەڵكــی تر دەژیــن، ھەژاری 
راســتەقینە ئەو كەســەیە قایلە بەوەی دەیبینێ   و قایلە 

بەوەی عارەقی نێو چاوانی خۆی ببینێ ، نەك دەستی 
وابكات بۆ كەسانی دی. 

ئازیــزم... تــا خــۆت ھەژاریی راســتەقینە نەبینی  و 
درك بە بیمارییەكانی نەكەی، تێناگەیت خۆشبەختیی 
راستەقینە لە ھەژاریدایە، نەك لای كەسی تر. ئەگەر 
ویســتت دڵپاكــی ببینــی، بڕۆ لە ماڵــە ھەژارێك بۆی 
بگەڕێ ، گەر ویستیشت ژیان بە فێڵ  و پیسییەكانیەوە 
تامبكــەی، ببــە بــە ھاوڕێــی ســەرمایەدارێكی نوێ . 
مــن باســی خانەدانــەكان ناكــەم، باســی ئەوانــە ناكــەم 
خانەدانییان لە رەچەڵەكیانەوە بۆ ماوەتەوە، باسی ئەوانە 
دەكەم كتوپڕ دەبنە سەرمایەداری گەورە! وای لەو ژیانە 
چەنــد بۆگەنە كە ســەرمایەدارە نوێكان دروســتیبكەن! 
چێژی راســتەقینە لە ھەژاریدایە، لە تەنانێك شــك ببە 
و ســەرت بەرزبكــەرەوە، مەزنتــری لــەوەی كۆشــكێكی 

بەرزت ھەبێت  و سەرت نەویبكەیت. 

واران گیان...
دژی  و  بــم   چــەپ  مــن  نەكەیتــەوە  لــەوە  بیــر   
ســەرمایەدارەكان بــم، راســتییەكەی بــۆ من ھەرشــتێك 
بووە ئایدۆلۆژیا، ئیدی پێمخۆشە ھەزار ھەنگاو لێیەوە 

دووربم. ھەر رۆژێك بینییت شــار بۆگەنیكردبوو، ئەوە 
بزانە یان ماڵی ســەرمایەدارێك پاكدەكەنەوە، یان ماڵی 
چەپێــك، یان ماڵی نوســەرێكی ستایشــكەر. ھەرچۆن 
پێویستە شارەوانیی شارەكان پاشماوە پیسەكان فڕێبدەنە 
دەرەوەی شار، ئاوایش پێویستە ئایدۆلۆژیاكان فڕێبدرێنە 
دەرەوەی ژیان. كە شــەپۆلی ئایدۆلۆژیا گەیشــتە ھەر 
شــوێنێك، ئەو شــوێنە پێویســتە بشــۆررێت، بــۆ ئەوەی 
بۆگەنییەكــەی مرۆڤــەكان نەخۆشــنەخات. ئایــن زۆر 
جــار عەقــڵ لە مرۆڤ دەســێنێتەوە، بــەم ئایدۆلۆژیا 
ھەمــوو شــت لە مــرۆڤ دەســەنێتەوە. ســەرمایەداریی 
نایاســایی جگــە لەوەی لــە مرۆڤمان دەخــات، ژیانیش 
پیســدەكات. خۆشــترە بــۆ مــن، ماڵم لەنــاو دۆزەخێكی 
پڕ لە ئازاردابێت، بەم دراوســێی ســەرمایەدارێك نەبم 

لەسەر ژیانی كەسانی دی خۆی دەرخستبێت.
خــۆ ئــەوەش دەزانــم كــە ھەمــوو كــەس دەیەوێــت لە 
بــەم كلیلــی دەرگا  دەرگاكانــەوە بچێتــە  ژوورەوە، 
راســتەقینەكان لای ئــەو كەســانەیە كــە راســتەقینەیان 
خۆشــتردەوێت لــە دنیایەكــی تــر. ئەگــەر لێمبپرســی 
دۆزەخت دەوێت، یان ژیانێكی شــاھانە لەســەر بنەمای 
ژیانی كەسانی تر؟ مەیلی ئەوە دەكەم سەرێك لە دۆزەخ 

بــدەم. ئەوانەی لــەم جیھانەدا ژیانیان لێســەنراوەتەوە لە 
شــوێنێكی تر ژیانیان پێدەبەخشــرێت. نامەوێت لەســەر 
وەھم بژیم، بەم نایشمەوێت لەپێناوی ئەوەدا ژیانبكەم 

شەھامەت لەدەستبچێت.
كچەكەم سادەیی زۆر گرنگە، ھەمیشە لە خەیاڵماندا 
بێــت، ئەگــەر زانیت كارێــك دەكەیت ئــەو كارە دەتكاتە 
مەلیكەی وت  و ســادەییت لێدەســێنێتەوە، باشــترە بیر 
لەوكارە نەكەیتەوە. رەنگە بۆ تۆ قورســبێت بتوانی ئەم 
ھەمــوو شــتە بكەیــت، بــەم بیشــزانە تامــی ژیــان لە 

سادەییەكەیدایە. 
تەماشــاكردنی گوندێك بە ســادەیی، چێــژی زیاترە 
لــەوەی كۆشــكێكی گــەورەت بــۆ بنەخشــێنرێت، نابێت 
وابیربكەینەوە ھەموو شت بۆ ئێمە دروستكراوە، ھەندێك 
جار باوەڕم وایە ھەرچی مرۆڤ دەستی لێبدات ناشیرین 
دەبێت، واتا دەمەوێت پێتبڵێم: دەســت لە سروشت مەدە، 
با جوانییەكانی نەشێوێن، خۆ گەر ھیچت پێنەكرا، بۆ 
ئەوەی ھەمیشــە ســادە  و دڵئارامبیت، سەیری شینایی 

ئاسمان بكە. 
وا بیربكــەرەوە لــە ھــەر شــوێنێك بیــت زەمیــن ھیی 
تۆیە  و ئاســمان ھیی تۆیە، وەك شــاعیرەكەی گوندی 

چناران، گەر قاچت خســتە ناو روبارێكەوە بیریش لەوە 
بكــەرەوە لــە خوارەوە كەســێكی دی ئــاوی لێدەخواتەوە، 
خــۆی وتەنــی دەڵێــت ”بــا ئاوەكــە لیخن نەكەیــن، نەكا 
لەوخــوارەوە دەروێشــێك نانێكی پێتەڕبــكات“. با وا بین 
كچەكــەم، بە جۆرێك ســەیری ژیــان بكەین وەك ئەوەی 
بارینی خۆشیبێت بەسەر ھەموواندا، ئەوەی بۆ خۆمان 
دەمانەوێت بۆ ئەوانی تریش بمانەوێت، وەلێ  بە پاكی، 

نەك بە جۆرێكی تر. 
مــن دڵنیــام ھەنگاوەكان زۆر قورســن، بەم كەســی 
چاكــەكار ھەنــگاوی ســوك ناھاوێــت، زۆری دەوێت تا 
دەبیتە كەسێكی مەزن، بەس بە چركەیەك دەتوانی ئەو 

مەزنییەت لەدەستبدەیت.

 كچەكەم دەبێت تۆ سادەبیت وەك ھەژارێكی دڵپاك، 
تا بە جوانی بمێنیتەوە.

لەوێنــە  دووربیــن  و  بیــن   خۆمــان  بــا  لێگــەڕێ  
دروستكراوەكانەوە.

واران گیان.... 
ھەندێك ھەن بوونیان سوكایەتییە بۆ ئەم ژیانە، گەر 
كەسێك نە توانێت شتێكی باش بۆ ئەم دنیایە بكات، خۆ 
باشترە شتێكی خراپ نەكات، بەم ئەوانە نە خراپەی 
گــەوەرە دەزانــن  و نــە چاكەی گــەورە، بۆیــە جیھانیان 

  نامەی دەیەم

بچوككردووەتەوە بۆ مێشكە بچوكەكانی خۆیان. 
دەبێــت ھەمیشــە بەوانــەی بڵێیت: ”ســەری تۆ زۆر 
لەنــاو  ئەگــەر  ئەژنــۆم.“  كوەی  ناگاتــە  بچوكــە، 
بیركردنەوەی ھەركەسێكدا بتێك ھەبوو، ئەوە ئەو كەسە 
ناتوانێــت ببێتە بتشــكێن. خــۆت دەزانی بتەكان زۆرن  و 
جۆریان زۆرە، راســتە سەردەمەكە سەردەمی سوژدەبردن 
نییــە، بــەم ھێشــتا ســەردەمی پاڕانــەوە  و بێئیرادەیی 
تێنەپەڕييــوە، تۆ ســەیركە بڕێــك لە مرۆڤــەكان ئەوەندە 
لاوازن ھێشتا باوەڕیان بەوەیە رەعیەتیی كەسانێك بكەن، 
كــە ئەو كەســانە خۆیــان لە ناخدا رەعیەتی شــوێنێكی 

ترن!
من باوەڕم وایە مرۆڤ یان نابێت ببێتە جەنگاوەر، یا 

كە بووە جەنگاوەر دەبێت شمشێرەكەی تیژبێت. 
ئازیزم... كەسی وا ھەیە جگە لە چەمۆڵە  و ددانی 
تیــژ، ھیچی تری نییــە بەكاریبھێنێ ! یانی، دەمەوێت 
پێتبڵێم: كەسانێك ماون لە شێر دەچن، شێر بەومانایەی 
نــا، كە پادشــای دارســتانە، بەڵكو بــەو مانایەی بەس 
بیریشــتنەچێت  بەكاردەھێنێــت،  ددانــی  و  چەمۆڵــە  
بێعەقڵتریــن گیانــەوەر لــەم ســەر زەمینە شــێرە، چونكە 
چەمۆڵــە  و ددانەكانــی لێبســەنەوە دەبێتــە گاڵتەچیــی 

ســمۆرەكان، ھــەر كەســێكیش ھەمــوو شــانازییەكەی 
ماســولكە بەھێزەكانــی دەســتی بــوون، ئــەو كەســە لــە 

توخمی كۆیلەكانە.
لەوانەیــە رۆژێــك بێــت خەڵكانێــك تانــەت لێبــدەن، 
كەســانێكیش بــەس ســوكایەتی بزانــن  و خەڵكانێكیــش 
لێنــەكات  وات  لەمانــە  ھیــچ  تــۆ  بكــەن،  ستایشــت 
شكســتبھێنی یان بفڕیت. ھەمیشە ئەوەی لە ناختدایە 
با ئەوە بیت، نەك ئەوەی كە لە دەرەوە بۆت دەنەخشێنن. 
گەر ویســتت كەســێك بناســی ھەوڵبدە خۆت بیناسی، 
نــەك لــە زمانــی كەســەكانی تــرەوە، ئەزمونــی ژیــان 
فێرتدەكات بەردەوام زمانی كەســی ســێیەم كێشەیە نەك 
خۆشــبەختی، سەربەرزی ئەوەنییە خۆت لە كەسەكانی 
دی جیابكەیتەوە، سەربەرزی ئەوەیە خۆت چۆنی، بەو 

جۆرە ھەڵسوكەوت بكەیت لەگەڵیان. 
من كەسێكی عادەتی نیم، زۆرشت لەم ژیانە عادەت 
دروســتیدەكات، خێزانەكان كۆڵەكــەی یەكەمی عادەتن 
 و كۆڵەكــەی یەكەمــی كۆمەڵگــەن، بــە چ عادەتێــك 
پەروەردەیانكــردی، ئــەوە دەبێتــە بەشــێكی ژیانــت، ئەو 
شــتانەی لــە منداڵیــدا فێرتدەكــەن لە گەورەییــدا دەبنە 
دینەمۆیەك بۆ بیركردنەوەت، ھەموو حكایەتێك پاڵەوانی 

خۆی ھەیە، ھەموو كەســێكی مەزنیش منداڵییەك لە 
ناخیدایە.

ھەرگیــز وا نەكەیــت ببیتــە شــەرمەزارییەك بــۆ ئەم 
جیھانــە، زۆرجــار ھەوڵی ئەوە دەدەیت خۆت دەربخەیت، 
گەر زانیت بەشتی گەورە ناتوانی خۆت دەربخەیت، بە 
شــتی بچوك خۆت دەرمەخــە، خەڵكە ژیرەكان ھەرگیز 
رازینابن بەشــتی بچوكەوە خۆیان دەربخەن. تەماشــاكە 
ھەندێــك ھــەن ھەمووكارێكــی ناشــیرین دەكــەن  و نــاوە 
ناشــیرینەكەی خۆشــیان دەبیســنەوە، ھێندە ئاستیشــیان 
لاوازە بوونەتــە تۆپەڵێــك لە زمانی پیس، بەم چونكە 
لە ناخیاندا كۆیلەیەك خەوتووە، ئەو ھەنگاوانەی خۆیان 
بــە گەورەیــی دەبینن! چەند مایەی پێكەنینن ئەوانەی 

لە بچوكیی خۆیانەوە سەیری خەڵكی دی دەكەن! 
نەخۆشــەكان زۆرن كچەكــەم، بــەس ئەوانــە نەخۆش 
نەخۆشــە  دەیانبینــی،  نەخۆشــخانەكاندا  لەنــاو  نیــن 
نەخۆشــخانەوە،  نــاو  ناچنــە  ئەوانــەن  راســتەقینەكان 
گــەر ویســتت نەخۆشــێكی گــەورە ببینــی لــە دەرەوە 
بــۆی بگەڕێ  نەك لەناو نەخۆشــخانەكاندا، جەســتەی 
ھەموومان ماندوودەبێت  و پێویستی بە تیماركردن ھەیە، 
گشت تیماركردنێكی جەستە چاكبوونەوەی لە دواوەیە، 

بــەم گــەر پەروەردەمــان تەندروســت نەبــوو، بــەردەوام 
بــە نەخۆشــی دەمێنینــەوە. زۆرن ئەوانــەی پەروەردەیان 
تەندروســت نییەو درك بە لاوازیی خۆیان ناكەن، كاتێك 
كەســێك دەبینــی ھەوڵــی شــكاندنی ھەیبەتــت دەدات، 
دوعابكە نەبیتە قەساب پارچەپارچەی بكەیت، چونكە 
ئــەو خــۆی پارچەپارچــە بــووە، بۆیــە دەیەوێت لەســەر 

میراسی تۆ خۆی دەربخات. 
دەزانی؟ دوژمنەكەت كەســێكی بە شــەھامەت بێت 
باشــترە لە كەســێكی بچوك، بەردەوام دوعابكە ئەوەی 
رقــی لێتــە كەســێكی گەورەبێــت، بــۆ ئــەوەی شــەڕی 
گــەورەت لەگــەڵ بــكات. بــەم، داخەكــەم زۆر كــەم 
روودەدات رووبــەرووی دوژمنێكــی پایەبــەرز ببیتــەوە، 
بۆیــە كــەم روودەدات كاری مەردانەت دەرھەق بكرێت، 
بۆیە ئەم شــتانەت پێدەڵێم: دەزانم لە نیشــتیمانێك دێیتە 
دنیــاوە پــڕە لە كەســی بچوك  و تیــری بچوك، ھەرگیز 

رووبەرووت نابنەوە، چونكە كەسی ناو روناكی نین. 
كاتێك دێنە بەردەمت تۆ خەوتوویت  و ئاگات لە كارە 
چەپەڵەكانیــان نییــە، مەردایەتییــان تێــدا نابینی، بۆیە 
نامەردانــە بــەردت تێدەگــرن، بەس خۆشــبەختی ئەوەیە 
ئــەو كەســە بچوكانــە ھەرچی بكەن تۆ گــەورە دەبیت، 

ئەوەندە بێئابڕون تەنانەت دەستدەخەنە ناو ژیانتەوە، جگە 
لــە تۆمــەت  و زمانێكی پیس ھیچی تر نین، بۆیە لەو 
كاتانەدا وەك ئاسكێك بازدەدەی بەسەریاندا و دەچیتە ئەو 
شوێنەی خەونی پێوە دەبینی. ئەمانە دەبێت ھەموویان 
ئەزمــون بكەیــت، بــۆ ئــەوەی بتوانیت بەردەكــە ببەیتە 
ســەر كێوەكــە، نابێت ھیچ كام لــەو كردەوانەش تەنانەت 
رەوتــی رێكردنیشــت بگۆڕن، نەك بیركردنــەوەت. لەبەر 
ئەوە من باشدەزانم لەناو ھەموو جەنگەڵێكدا باڵندەیەكی 

دەنگخۆش ھەیە، تۆش دەبێت ئەو باڵندەیە بیت.

 جارێ  ماڵئاوا

جەند حەزدەكەم لە چاوەكانتدا گوندەكەمان ببینم!

دەزانــی؟ ھەندێــك جــار بۆئــەوەی پاكیــی خۆمــان 
بناســین، دەبێــت ســەیری منداڵــی بكەیــن، منداڵــی 
بڕێكمــان  ھەیەتــی،  كــەس  ھەمــوو  نیشــتیمانێكە 
منداڵیمــان بــە ســادەیی گوزەرانــدووە، بۆیــە دەبێتــە 
كاتێــك  ھــەر  داھاتوومــان.  راســتەقینەی  شــوێنی 
قاچمان خســتە ناو منداڵییەوە، ھەســت بە نیشــتیمان 

  نامەی یازدەیەم 

دەكەیــن، لــە ھــەر شــوێنێك منداڵییــت تێپەڕانــد، ئەو 
شــوێنە نیشــتیمانتە، چونكــە پاكــی  و دڵشــكاندنەكان 
ھــەر لەو شــوێنەوە دەســتپێدەكەن. جوانترین منداڵییش 
ئــەو منداڵییــە نییە لەنــاو كۆشــكەكاندایە، بەڵكو ئەو 
منداڵییە لە گوندێكەوە دەستپێدەكات، چونكە منداڵی 
لــە سروشــتەوە نزیكە، نــەك لەو شــتانەوەی مرۆڤەكان 
دروســتیدەكەن، ھەر بۆ ئەوەی لە سروشــتیش بگەین، 

دەبێت منداڵیی خۆمان بناسین.

كچەكەم.. 
 بیرتنەچێــت ئێمــە گوندییــن، زۆریــش گوندییــن، 
بــە رۆح  و بــە گیــان گوندیین، چوونمان بۆ شــارەكان 
ھیچ لە گوندیبوونمان ناگۆڕێت، بۆ كەسانێك شەرمە 
ددان بــە گوندیبوونــی خۆیانــدا بنێــن، بــەس بــۆ ئێمە 
شەھامەتە باسی گوندیبوونی خۆمان بكەین، چونكە 
باوەڕمــان بــەوە نییە بە دەمامكەوە ســەیری ئەم ژیانە 
بكەین. زۆر گوندییانە دەموچاومان بە ئاوێك دەشۆین  
و دەچینــە نــاو شــارەكانەوە. شــارەكان جۆریــان زۆرە، 
شــاری واھەیــە ھەرگیــز رێگــەت پێنــادا ببیتــە ھیی 
ئەو شارە تا شتێكی گەورەت لێدەردەچێت، كە بوویتە 

شــتێكی گــەورەش، ئیــدی دەتكاتــە پاڵەوانــی خۆی! 
ئەم جۆرە شــارانە مێژوویەكی كەمیان ھەیە و ھەمیشە 
بۆ پاڵەوان دەگەڕێن، ئەم شــارە تازانە بازدەدەن بەســەر 
شــارە كۆنەكانــدا و مێژوویەكــی نــوێ  دروســتدەكەن، 
كــە دەبێتــە باتریــن مێــژوو، بــەم ھەرگیــز ئەوەیان 
بیرناچێــت شــاری  و گونــدی لەیــەك جیانەكەنەوە! لە 
كاتێكــدا ئــەوەی شــار دروســتدەكات گوندەكانــن، نەك 

شارەكان خۆیان. 
قەت بەوە دڵخۆشــنەبی ئەم شــارانە بتكەن بە ھیی 
خۆیان، چونكە تۆ گوندییت، لە ھەر شــوێنێك بوویت 

ئەوەت بیرنەچێت رۆحت لە گوندەكەمان بێت.
 شــاری مێژووییــش ھەیــە، ئــەم شــارانە ئــازاری 
غەریبەكان نادەن، چونكە لەسەر مێژووی خۆیان دەژین  
و ھەموو كەســێكی تازە بۆ ئەوان غەریبەیە  و خەڵكە 
رەسەنەكەی لە مێژوودا دەژین، ترس لەم جۆرە شارانە 
ئەوەیــە دەوەســتن  و ھەمــوو شــانازییان دەبێتــە ئەوەی، 
بــاس لــە مێژووەكەیــان بكــەن، ھەر شــارێك عەزیەتی 
غەریبەكانی نەدا، ئەو شــارە باكی لە ئایندەی خۆی 
نییــە، غەریبەكان ئەوانەن دێن بۆ ئەوەی دەســتكاریی 
شــار بكــەن، بــەس شــاری مێژوویــی، چونكــە خۆی 

لەســەر عادەتەكانــی دەژی لەبــری ئــەوەی بكەوێتــە 
شــوێن عادەتی غەریبەكان، غەریبەكان دەھێنێتە ســەر 
عادەتــی خــۆی، ئێمە ھیی ئەم شــارانەش نیین، ئێمە 
ھەمیشــە گوندییــن  و بــەو رۆحە گوندییەوە شــارەكان 

تەیدەكەین.
شــاریش ھەیــە لەگــەڵ خــۆی دەتبــات، لــە نیوی 
تــۆ چیــت بەســەرھاتووە. وای  تەمەنــدا تێدەگەیــت 
لــەم شــارانە چەنــد مەترســین بــۆ ئــەو غەریبانەی بە 
بێھۆشــی دەكەونــە ناویانــەوە، بەم ئەگــەر بەو رۆحە 
گوندییــەی خۆمانــەوە گوزەربكەیــت، لەبــری ئەوەی 
شــارەكان بتبــەن تــۆ ئــەوان ئەزمون دەكەیت، باشــترین 
موســافیر ئەو موســافیرەیە شــارەكان ئەزمون دەكات، 
ئــەم  بۆیــە  بیبــەن،  خۆیــان  لەگــەڵ  شــارەكان  نــەك 
بنەڕەتەی خۆمانت پێدەڵێم: بۆئەوەی ھەرگیز بیر لەوە 
نەكەیتــەوە بــە گەشــتێكی بچوك رۆحــە زیندووەكەی 
خــۆت لەبیربكەیــت. چەند شــانازییە لەگــەڵ ھاوڕێ  
شــارییەكانت بــاس لــە گوندەكــەی خۆمــان بكەیــت، 
ئەوەندەش شانازییە بۆ من كە گوندییانە ھەڵكەوتووین.
رۆحی زیندوو تەنیا ئەو رۆحە نییە، كە ئەوانی تر 
دەكاتە سێبەری خۆی. رۆحی زیندوو جار بەجار، ئەو 

رۆحەیــە لــە ھەرشــوێنێكی ئەم دنیایە بێــت، خۆیەتی  
و خــۆی لــە بیرنــاكات. دەزانی؟ بڕێك ھــەن بە چەند 
ساڵێك ئەسڵی خۆیان لەبیردەكەن! ئەوانە لەو كەسانەن 
كە ناتوانن لە ھیچ شوێنێك خۆیان بن، بۆیە شوێنەكە 
دەیانكات بە ھیی خۆی. بۆ ئێمە شــەرم نییە شــاری 
نییــن، بــۆ ئێمــە شــەرمە خۆمان بكەین بە شــاری بۆ 
ئــەوەی لێمانرازیبــن. ئــەوەی بــۆ تــۆ گرنگە ئاســتی 
بیركردنەوەتە نەك ئاستی ئەو شوێنەی تێیدا دەژیت  و 

تێیدا گەورە دەبیت.
شــوێنەكان  باســی  كــە  بیــت  نیگــەران  لەوانەیــە 
دەكــەم، بــەس مــن بــاوەڕم وایــە ئەســڵ بــوون شــتێكە 
ھەمــوو مرۆڤێــك ھەیەتــی  و شــوێنی بــاو باپیرانــی 
لەبیرنــاكات. ھــەر جارێكیش شــارییەكت بینی تانەی 
لــە گوندیبوونــت دا، ئەوە بزانــە ھەنگاوێكی گەورەت 
نــاوە و لە غــروری ئەوت كەمكردووەتــەوە، بۆیە تانەت 
لێــدەدات. راســتییەكەی گوندییــەكان كــە دێن عادەت 
لەگەڵ خۆیان دەھێنن، شــاری راســتەقینە لەو عادەتە 
ناترسێت، بەم شاری بێمێژوو ھەمیشە لەوە دەترسێت 

عادەتەكان بیبەن، بۆیە بە تانەوە سەیرتدەكەن.
ھەمیشــە شارەكان مرۆڤ پیســدەكەن، چونكە پڕن 

لە رەنگی جۆراوجۆر. ئەو رەنگانە چەندیان بە  رۆحی 
تۆ دەشێن؟ بۆ ئەم وەمە دەبێت خۆت رۆحت ئەزمون 
بكەیــت. ئەوانەشــی بــۆ رۆحــی تۆ ناشــێن، پێویســتە 

فەرامۆشیان بكەیت، نەك ئەزمونیان بكەیت. 
ھەرجارێــك مانــدوو بوویــت، بــۆ ئــەوەی بــەردەوام 
بــۆ  بچیتــەوە  باشــترە  ھەڵبمــژی،  پــاك  ھەوایەكــی 
گوندەكانــی بنــار كێوەكان. دەزانی؟ بڕوام بەو قســەیە 
ھەیە كە دەڵێت: خودا زۆر نزیكە لە گوندەكانەوە. ھەوای 
پاك، جۆگە ئاوی ســادە، ســێبەری باخەكان، فڕینی 
چۆلەكەكان، ھەموو ئەم شــتانەی لە گوندەكاندا ھەن 
ئەوەندە نزیكت دەكەنەوە لە سروشــت گوێت لە دەنگی 
راســتەقینەی ئیمان دەبێت، گوێت لە منداڵی دەبێت، 
شــەوان كــە سیســرگێك لە پشــت پەرژینــی كوخەكەوە 
گۆرانیدەڵــێ ، تامــی شــەو جۆرێكــی تــرە! بەیانییــان 
كــە گوێــت لــە دەنگــی كەڵەشــێرێك دەبێــت رۆحــت 
نەشــئەدەكات! نیــوەڕوان لەســەر ســفرەی بــەر ھەیــوان 
ھەســت بە خوانی ماڵە باوان دەكەیت  و دەمەوعەســران 
چایەكــی تــاڵ شــیرینی دەخاتە ناو ژیانتــەوە، ئەوەی 
لــە گونــدەكان تامیدەكــەی ھــەر ئەوەیە كــە بووبیتەوە 
منداڵێكــی راســتەقینە، رۆحت بە ســادەیی دەمێنتەوە 

 و ھیچ جەنجاڵییەكی شارەكان ناتبات لەگەڵ خۆی، 
كچــم بۆیــە ئێمــە گوندیین، بۆ ئەوەی شارەكانیشــمان 

خۆشبوێن.

 بەھیوام ھەمیشــە باشــبی  و گوندییانە شــارەكانت 
خۆشبوێن.

ئازیزم واران......
مردن جوانترین گاڵتەكردنە بە ژیان. 

ســنوورێك ھەیــە بۆ خۆشــبەختی، ســنوورێكیش بۆ 
دڵتەنگــی  و بــۆ ژیانیــش، ئەگــەر ژیــان یــەك رەنــگ 
بووایە كەس نەیدەویســت، ئەگەر خۆشەویستییەك لەناو 
ژیانــدا نەبووایە بەردێك ســەنگینتر دەبــوو لە مرۆڤێك. 
ئێمــە ھەموومــان لەتێكمــان بووە بە بەرد، لەتێكیشــمان 

  نامەی دوازدەیەم

بەشــوێن شــتێكی دیدا وێڵە! كتوپڕ شــتێك روودەدات  و 
زۆر شتی دی دەگۆڕێت. لەوانەیە زۆرێكمان باوەڕمان 
بــە گۆڕانێــك نەبێــت، بۆیــە ھەمیشــە دەچینەوە ســەر 
یادەورییــەكان  و ئەوكەســانە بــەو شــێوەیە دەبینیــن كــە 
سەرەتا بینیومانن. ئەو مرۆڤانەی گۆڕانێك لە ژیانیان 
دەڕۆن،  عادەتەكانــدا  لەگــەڵ  ھەمیشــە  و  روونــادات  
جێگــەی دڵتەنگــی نیــن، ئەگــەر خراپتریــن تیریشــت 

لێبگرن، ئەوان بێئاگان لە زۆرشت، بۆیە تیر دەھاون.
دەزانی؟ زۆر قورسە كەسێك بە ھۆشیارییەوە بریندارت 
بكات؟ ســەختترین برین ئەو برینەیە كەسێكی ھۆشیار 
دەیخاتە ســەر گیانت، لەوانەیە رێگەمان بكەوێتە ســەر 
لێرەوارێــك  و بكەویــن  و ھەڵنەســینەوە. ئەوانەی خەونی 
گەورەیان نییە ھەمیشە دەڵێن: تا ئێرە بەسە! ئەوانەیش 
بۆ شــتی گەورە دەگەڕێن دەڵێن: لێرەوە دەســتپێدەكەین. 
ئەم دوو قسەیە زۆر جیاوازن لە یەكەوە  و زۆریش قورسە 
مرۆڤ بتوانێت ھەموو كات بەو كاتانە سەیربكات كە 

سەرەتایە  و دەستپێدەكات.

واران گیان 
پێمخۆشــە خۆت بێیتە ئەم ژیانەوە  و ببینیت، دەســت 
لــە خۆشەویســتی بدەیــت  و بۆنــی برینەكانــی خــۆت 
بكەیــت كــە بەدەســتی كەســێكی تر بۆت دروســتبوون. 
ئــەم دنیایــە خۆشەویســتیی لێبكــەرەوە ھیچــی پێــوە 
نامێنێت باســیبكەیت. عارفەكان دەگەنە ئەو ئاســتەی 
ئیدی خۆشەویســتیی راســتەقینە بۆ خۆیان دەدۆزنەوە، 
كــە پەیوەندییەكیان بەم ژیانــەوە نامێنیت، ئەوان بۆئەوە 
لــە دایكبوون خودابناســن، زۆر كەمن ئەوانەی دەبن بە 
عارف، بۆیە زۆر كەمن ئەوانەی بەراستی خودابناسن.
پیاوانێك  و ژنانێكی مەزنیش ھەن لەكاتی شەڕەكاندا 
خۆشەویســتی دەدۆزنــەوە. مــن ناڵێــم بــا ئێمــە خۆمان 
بدەینە دەســت شــتەكانەوە، دەڵێم: دەشێ  ھەموو شتەكان 
وا لێبكەین جوانییەكەیان لە دەستنەدەن. واتا، مردن وەك 
تازەبوونــەوە وایــە نــەك وەك كۆتایی. ژیانیش باوەشــێك 
خۆشەویســتییە، ھــەر كەس ئەم باوەشــەی لە دەســتدا، 
ئیدی زۆر شتی دیش لە دەستدەدات. خۆشەویستی بۆ 
ھەمووشــتێك ھەیە، لەم دنیایەدا لەھەمووشی گەورەتر 
خۆشەویستیی ژنەكانە، ھەناسەی پاكی ژنێك دەتوانێت 

رۆحێك بكاتە دێوانە. 

بێدەنگیــی دڵــی پیاوێــك ژنێــك دەكا بــە فریشــتە، 
ئەوانەی خۆشەویستی بۆ ئەوە دەكەن تامی پێكەوەبوون 
بكــەن، ئەوانــەن دەســت لــە خەیــاڵ ھەڵدەگــرن. ھــەر 
خۆشەویســتییەك خەیاڵی نەتەقانــدەوە  و نەبووە خەمێك 
بەســەر دڵــەوە، ئــەو خۆشەویســتییە لەگــەڵ گیاكانــدا 
زەرد ھەڵدەگەرێت، دەبێت سروشــتمان خۆشبوێت، دەبێت 
ھەموو ئەو شتانەمان خۆشبوێن كە لەم سەرزەمینەدان، 

بۆ ئەوەی خوداشمان بیرنەچێت. 
بــۆ مــن لــە نێــوان خۆشەویســتیدا پاكــی  و پیســی 
نییــە، ئــەوە مرۆڤــە وادەكات ئــەم شــتانە بخاتــە نێــوان 
ئێمــە مارەكانمــان  ناكرێــت  خــۆ  دوو خۆشەویســتەوە. 
خۆشــنەوێن لەبەرئەوەی دەمانگــەزن، چونكە گەزینی 
ئێمــە بــە ئازارتــرە لەھیی مــارەكان. رقم لــە پڵنگەكان 
نییــە، لەبەرئــەوەی لەناخی ھــەر یەكێكماندا پڵنگێكی 
خەوتوو ھەیە، چۆلەكەم بۆ ئەوە خۆشــناوێت نزیكە لە 
رۆحی مرۆڤەوە، بۆ ئەوە خۆشمدەوێت ژیان بێ  چۆلەكە 
شــتێكی نوقسان دەبوو. ژنەكانم خۆشناوێن لەبەرئەوەی 
بــۆ رۆحــی پیــاوەكان باشــن، ژنەكانم خۆشــدەوێن لەبەر 
ئەوەی گەر ویســتمان بەشوێن خۆشەویستیدا بگەڕێین 
لــەم  ســەر زەمینــەدا، دەبێــت لەنــاو دڵــی ژنەكاندا ئەو 

خۆشەویستییە بدۆزینەوە.
چەند ناخۆشە مرۆڤ ماھیەتی پیس بێت، ئەوانەی 
كــە ماھیەتیــان پاكە، ھەرچەنــدە خراپیش بن لەگەڵت، 
دەبێــت رێزیــان بگریت. شــەڕێك لە ئارادانییــە لە نێوان 
ژنــەكان  و پیاوەكانــدا، ئەرك  و مافەكان لە ئارادان، ئەو 
كەسەی ئەرك  و مافەكانی خۆی جێبەجێناكات پێویستە 
لەتێكــت  قەســابێك  نەچێــت؛  بیرشــت  داوایشــنەكات. 
لێبكاتــەوە ھێنــدەی ئەوە ســەخت نییە خۆشەویســتێكت 
پشتت تێبكات. ئەم ژیانە چەند پێویستی بە بێدەنگییە 
بۆ ئەوەی بە جوانی بیبینی، ئەو دڵەش ئەوەندە پێویستی 
بــە گۆرانییە بۆ ئــەوەی دانەڕوخێ . من پیاوەكان باش 
ناناســم، چونكــە ھەرگیــز لــە ژنەكانم نەپرســیوە. بەس 
ژنــەكان نەبــن پیاوەكان ئەم دنیایــە وێراندەكەن. ھەڵبەتە 
قســەی مــن بــۆ ئەوانەیە بە مەزنی ســەیری شــتەكان 
دەكەن، نەك بۆ ئەوانەی بۆشاییەك لە رۆحیاندا ھەیە.

لــە رۆحماندایــە  بۆشــاییەك  دەڵێــن:  ھــەن  زۆرێــك 
دەبێت خۆشەویســتییەك بكەین بۆ ئەوەی ئەو بۆشــاییە 
پڕبكەینــەوە! ئەمانە ئەوەندە بێئاگان لە خۆشەویســتی، 
پێویســتە بیــر لــە رێگــەی گۆڕســتان بكەنــەوە. تــۆ 
كاتێــك خۆشەویســتی بكــە رۆحــت كامــڵ بووبێــت، تا 

میوانەكەت لە باشــترین شوێنی رۆحتدا دابنێیت. رۆح 
بەوە نەشــئەدەكات بیدەیتە دەســت باشــترین پاسەوانەوە. 
ھەرچــۆن زیندانییــەك بــە ترپــەی پێــی پاســەوانەكەی 
رادەچڵەكێــت، رۆحیــش بــەو دەنگــە رادەچڵەكێــت كــە 
مەیلــی بــۆی ھەیــە. وای چەنــد ئەوانــەم خۆشــدەوێن 
رۆحیان دەدا لە شەقەی باڵ  و ترسیان لە كەوتن نییە! 

چونكە ھەڵسانەوەیان لەپێش چاوە.

ھەمیشە بەشوێن خۆشەویستییەكی مەزندا بگەڕێ  
تا رۆحت گەنج ببێتەوە. 

كچەكەم..... ھیچ نامانكوژێت جگە لەكات!

دەوری  بــە  و  ســەرزەمینێكە   دەیبینــی  ئــەوەی 
ژیانــدا دەســوڕێتەوە! ئــەوەی دەڕوات ئێمەیــن، نەك ئەم 
ســەرزەمینە. ھەموو شــتێك لە شــوێنی خۆیەتی جگە 
لــە مرۆڤــەكان. كۆتایــی من  و تۆ كۆتایــی دنیا نییە، 
بەڵكو سەرەتایەكە بۆ كەسانێكی دی. ئەگەر لەو تۆزە 
ژیانەی بەر ئێمە دەكەوێت حورمەتی كاتەكان نەگرین، 

  نامەی سێزدەیەم

ئەوە ناتوانین شــتێك ببەخشــین شــایەنی باسكردن بێت. 
ئــاو چــۆن دەڕواو ناگەڕێتــەوە، تەمەنــی ئێمــەش ئــاوا 
دەڕوا و نایەتــەوە. بــەر لەوەی لە مــردن نزیكببینەوە با 

بەردێك بخەینە سەر ئەو دیواری ژیانە. 
نەبیــن  بادەســت  جــار  چەندیــن  رۆژێــك  ئەگــەر 
بەســەرخۆماندا  و چەندین جار خۆمان ئاشــتنەكەینەوە، 
ســەر  كەوتووینەتــە  دۆڕاویــن.  جــار  چەندیــن  ئــەوە 
بەشــی  ھــەر  ھەســارەیە.  جەنجاڵتریــن  ھەســارەیەكەوە 
ئــەوە دەكەیــن كەمێــك لــەو ژیانە بدزین بــۆ خۆمان كە 

دەمانەوێت.
لات ســەیرنە بێــت خەوتــن بەشــێكبێت لــە ئاگایــی! 
ئەوانــەی بــاش دەخەون ھەر ئەوانەن بەباشــی بەئاگان. 
كاتێــك مــرۆڤ بیریكــردەوە دەبێت دەســتكاریی ھەموو 
شــتێك بــكات، ئیدی تێگەیشــت ئــەوەی پێیبەخشــراوە 
تێریناكات، بۆیە دەســتیدایە شــتی زیاتــر. ھەرگیز بەو 
شتە رازیمەبە كە لەم ژیانەدا بەرتدەكەوێت، با بەخراپی 

نەمریت. 
رۆژێــك مــن وتــم ”جولەكەیەكی عاقڵم پێباشــترە لە 
موســڵمانێكی گەمژە.“ زۆرێك لەوانەی ئەم قســەیەی 
منیــان بیســت، ئەوەندە بێئاگابــوون وایاندەزانی باســی 

ئایــن دەكــەم! لــە كاتێكــدا من باســی عەقڵم كــرد نەك 
ئایــن. تــۆ تەماشــا، دووری لــە عەقــڵ، چــۆن بووەتە 
تارمایی ســەر دنیابینســی مرۆڤــەكان. ھەرگیز كاری 
مــن دەســتكاریكردنی ئایــن نەبــووە، كاری مــن ئەوەیە 
بە شــوێن رۆح و عەقڵی كەســەكان بكەوم. راستیەكەی 
ئەوەیە، كێشەیەكم لەگەڵ ئاینەكان نییە، چوون رێگای 
خۆم ھەیە بۆ ناساندنی خوا. ئاین بۆ منێك نە كێشەیە 
نــە بەدبەختــی  و نــە خۆشــبەختییش. پرۆژەیەكــە وەك 
گشــت پرۆژەكانــی تــر. ھەرجارێــك تیرێكم وەشــاندبێت 
مەبەســتم بــووە عەقڵێــك، یــان رۆحێك بھێنمــەوە ھۆش 

خۆی. 
ھــەر كەســێك گەمژەبێــت لــە ھەرشــوێنێك بێت، ئەو 
ئەگــەر  عاقڵــن  كــە  ئەوانەیــش  وێرانــدەكات.  شــوێنە 
دوژمنیشــت بــن، كاری خراپەیــان لێنایــەت. كەســێك 
ئــەو كەســە  دڵنیابــە  نەگرێــت،  رێــزی كات  توانیــی 
رێــزی ھیــچ شــتێكی دییــش ناگرێــت. گــەر مرۆڤ 
كانزایــەك بێــت، ئــەوە كات ئەڵماســی نــاو كانزاكەیــە. 
وەیــل بــۆ ئەوانەی تێناگەن  و قســە دەكەن لەم بارەیەوە. 
داخ بــۆ ئەوانــەی قســەیەك دەبیســتن و نازانــن بۆچی 
كــراوە  و زمانــە خراپەكــەی خۆیــان بەكاردەھێنن بۆ ئەو 

قســەیە. ترســناكترین مرۆڤ كەســانێكن، كە تێناگەن  
و قســە دەكــەن. لەناوماندایــە شــایەنی بەزەییە، ئەوەندە 
لەگــەڵ  عەقڵــی،  لــە  كات  و  لــە  دووركەوتووەتــەوە 
دڕندەیەكی ناو دارســتان بۆت جیاناكرێتەوە. تیاماندایە 
ھێشــتا نازانێت بۆ ھاتووەتە دنیاوە! ناچارین ســەبارەت 
بەم گەمژانە قسە بۆ عاقڵەكان بكەین، كەسێك عەقڵی 

بەكارنەھێنێت خۆیشی بەكاری ھیچ نایەت.

واران...... 
كاتێك مرۆڤ ویستی شارستانییەك لەم سەرزەمینە 
دروســتبكات، لەوكاتەدا بیری لەكات كردەوە. خۆ ئێمە 
دەزانیــن شارســتانی بەرەنجــی كۆیلەكان دروســتكراوە، 
بەم لە پشــت رەنجی ئەوانــەوە بیركردنەوەیەك ھەبووە. 
چەند شوێنێك ھەن مرۆڤی ئەم چاخانە زۆر شانازییان 
پێوە دەكات، ئەویش (میسرییە كۆنەكان  و یۆنانییەكان  و 
سۆمەرییەكان  و بابلییەكان  و رۆمەكانن  و فارسەكانن)، 
ھەركاتێــك ســەیری شارســتانیی ئــەم شــوێنانەت كرد،  
بیرتنەچێت ســەیری ئازاری ئەو مرۆڤانەش بكە لەژێر 

زەبری ئەو شارستانییانەدا كێشاویانە.
 مــن سەرســامم بــە بیركردنەوەی مرۆڤــە كۆنەكانی 

یۆنان، یانی سەرسامم بەو عەقڵەی لەوێ  نیشتەجێبوو، 
چونكە ئەوێ  یەكەم شوێنی دەركەوتەی عەقڵی مرۆڤە، 
پاشان ئەم عەقڵە لەوێوە گوازرایەوە بۆ شوێنەكانی دی. 
ئەوان دەیانزانی دەمرن، بۆیە كاتەكانیان خۆشدەویستن، 

بە ھەدەردانی كات بە ھەدەردانی ژیانە. 
كچم... راستەقینەترین دوژمن، كاتە! ئەوەی لە ئێمە 
دەبات  و ئەوەی دوورماندەخاتەوە لەم ژیانە، كاتە! چەند 
ئەوانــەم خۆشــدەوێن كە بەرەو پیری دەچن  و ســەرقاڵی 
شــتی گــەورەن، چونكــە ئەوانە تا گەورەبن عەقڵیشــان 
گــەورە دەبێــت. كەســە مەزنــەكان ھەر ئەوانــەن رۆژانە 
چەندین شت فێردەبن  و چەندین راستی ئاشكرادەكەن. 
بۆ ئەوەی كاتێك خەوتن، ئیدی سەرقاڵی بە ئاگایی 
بن، نەك سەرقاڵی گەڕان بەشوێن راستەقینەیەكی تردا. 
ھەمووشتێك كۆتاییدێت جگە لە كات. لەھەر دنیایەكدا 
بژیــت كاتێــك ھەیــە بــۆ ئــەو دنیایــە! كات لــە ھەموو 
شوێنێكە! شوێنێك نییە بەبێ  كات، كەواتە بەشوێن ئەو 

كاتەدا بگەرێ تا راستەقینەیەك بدركێنیت. 
 لەوە گەڕێ راستەقینەكەت چەند بە ئازارە، گرنگ 
ئەوەیــە تــۆ كارێكــت كردووە كەســێكی دی نەیكردووە. 
خــۆ مــن دەزانــم ئەم ھەمــوو قســەكردنەی ئێمــە جگە 

لەوەی فەزای ئەم دنیایە قەرەباڵغ دەكات، شتێكی دی 
نییە، مەبەســتم ئەوەنییە پێتبڵێم: ھەمیشــە قســە بكە. 
باشــترین قســە بێدەنگییە. بەس ئێمە فێربووین دووربین 
مێشــكمان  زۆری  بەشــێكی  بۆیــە  بێدەنگییــەوە،  لــە 
غەریزەكان ئاراســتەیدەكەن. نیگەران مەبە ئەگەر بڵێم: 
لــە نیشــتمانی ئێمــەدا ئــەوەی مــرۆڤ ئاراســتەدەكات 
غەریزە  و خەیاڵە نەك شتێكی دی. تۆ ھەوڵبدە لە ئێمە 
نەچیت، بۆ ئەوەی وەك سێوێكی گەنیو ھەڵنەوەرێیت. 
بــە  تــۆ  پێمخۆشــە  بەدەســتمنەھێناوە  بۆخــۆم  ئــەوەی 
دەســتیبھێنیت. خــۆت دابەشــبكە بەســەر كاتەكاندا، تا 
دەستتبگاتە بەرزترین لوتكەی بیركردنەوە، ھەر ئەمەیە 
دەتوانێــت جیاتبكاتــەوە لەوانەی دی. كاتێك قســە بكە 
راســتەقینەیەكت دۆزیبێتەوە. قســە لە بۆشاییدا مەكە و 
قسە بۆ قسە مەكە، قسە بۆ دەرخستنی راستەقینەیەك 

بكە. 

 رێزێــم بــۆت ھەیــە، ئەی ئەوەی ھێشــتا نەبوویت  و 
نازانم دەبیت یان نا!

كچم... 
غەریبی یانی ھەڵكردنی روناكییەك لە ناختدا.

رۆژێــك دێــت تێدەگەیت مردن ھــەر ھێندەی غەریبی 
ســەختە، ئــەوەی خۆشــتدەوێت  و لێتدووربێــت، وەك ئــەوە 
وایە خۆت لە خاچبدەیت. ئەوانەی لە خاچدران بۆ ئەوە 
بــوو ئازاربكێشــن، بۆ ئــەوە بوو رۆحیــان دەربچێت، بەم 
غەریبەكان بە نەرمی رۆحیان دەردەچێت  و بە نەرمی لە 

   نامەی چواردەیەم

خاچدەدرێن.
نیشتیمانێك لە دڵی ھەموومانە، ھەندێكمان منداڵیمان 
نیشتیمانمانە  و ھەندێكی دییشمان ئەو شوێنە نیشتیمانمانە 
دڵمانی كە تێدا شكاوە. برینداران دەڵێن: لە ھەر شوێنێك 
دڵت شكا ئەوێ دەبێتە نیشتیمانی راستەقینەت. من بۆ 

خۆم ئولفەتم گرتووە بەو ئازارانەوە كە رۆژنە دەیانبینم.
خۆشەویستترین وت ئەو وتەیە ئازاری زۆر درابێت. 
تۆ سەیربكە ئێمە لایەكمان روخاوە  و لاكەی تریشمان بە 
دەست ئازارەوە دەناڵێنیت، بەس خوابكات ھەرگیز نەبینە 
ئەو بەردەی شوشــەیەك بشــكێنین. مرۆڤ بەم رەقییەی 
خۆیەوە بەردەكانی شەرمەزاركردوە. تووڕەبوونێكی بچوك 
بەســە بۆ ئەوەی مرۆڤ ببێتە پڵنگ. ھەمیشــە باوەڕم 
وابــووە بــۆ ئــەوەی بــەردەوام دوورنەكەوینــەوە لە مرۆڤ، 

دەبێت نزیكبین لە باخەكانەوە. 
ســەیری باخەوانــەكان بكــە؛ كــە گوڵێــك سیســدەبێت 
بــە روخســاریانەوە دیــارە. بەقــەوی شــاعیرەكەی چناران 
رەنگە ھەموو پاســەوانێك ببێت بە شــاعیر، بەم ھەموو 
شــاعیرێك نابێتــە باخــەوان. ھەرگیــز نابینی شــاعیرێك 
بــە دیار سیســبوونی گوڵێكــەوە بگری. بەم ھەمیشــە 
دەبینیت ســەری باخەوانێك سپی دەبێت ئەگەر باخەكەی 

وشــك ھەڵبگەڕێت. شــاعیربوون، یانی باخەوانبوون نەك 
شیعرنوسین.

یانــی دەمەوێت پێتبڵێم: گەر نەتوانین ببینە باخەوان، 
باشــترە ھەوڵنەدەین ببینە شــەڕكەر. شــەركردن ئەوپەڕی 
بێحورمەتیكردنە بە مرۆڤ. ئەوانەی ئەم دنیایە دەشێوێنن 
ئەوانــەن لەنــاو رۆحیانــدا دەستوەشــێنێكی خەوتوو ھەیە. 
مــن جەنــگاوەری گــەورە ناڵێــم، ئەوانە ناڵێــم لە رێگەی 
عەقڵیانەوە دەستكاریی دنیا دەكەن. مەبەستم شەھامەتی 
جەنگاوەری نییە، ئەوانە دەڵێم: ئاســتی بیركردنەوەیان تا 

سێبەری لولەی تفەنگەكانیان  و شمشێرەكانیان دەروات.
 تفەنگەكان  و شمشێرەكان بدە دەست ئەوانەی گەورەیی 
مــرۆڤ نابینیــن، خۆیشــت ببــە بــە ھاوڕێــی ئەوانــەی 
باخێكیان بۆ گرنگترە لەشەڕێكی سەركەوتوو. پێمسەیرە 
ھەندێك ھەن ھێشــتا عەقڵ  و زمانیان ئیشــیاننەكردووە  و 
مشتەكۆڵەیان بەكاردەھێنن! ئەمانە دەبێت دووریانبخەینەوە 
بۆ ئەوەی لە غەریبیدا لە خاچبدرێن. ئەگەر ویستت ھەر 
كەسێك بگۆڕیت، باشترین كار ئەوەیە رێگەی غەریبیی 

پیشانبدەیت.
لە غەریبیدا تەنیایی ھەیە، تەنیاییش مرۆڤ دەخاتەوە 
نــاو خــۆی. لەبری ئــەوەی بە كوچەی كەســەكانی تردا 

بگەڕێیــت، بــە كوچەكانــی رۆحــی خۆتــدا دەگەڕێیت. 
تاھەســت بە ئازاری كەســەكانی تر بكەیت، دەبێت خۆت 
ئــەو ئازارانــە ببینیــت. لە تەنیایــی  و غەریبیــدا ھەموو 
ئەو ئازارانە دركدەكەیت، كە كەســەكانی دی دەیانبینن. 
غەریبی جۆرێكە لە خۆپاككردنەوە، جۆرێكە لە خۆناسین.
ھەڵبەتە من باســی ئەوانە ناكەم ھەرگیز كوچەكانی 
رۆحــی خۆیــان نابینــن، باســی ئەوانــە دەكــەم بــۆ ئــەوە 
ھەمــوو  نزیكببنــەوە.  خۆیــان  لــە  تــا  دووردەكەونــەوە 
دووركەوتنەوەیــەك ناســینی شــتێكی نوێیــە. ســەختترین 
دووركەوتنەوەیــش دووركەوتنــەوەی ئازیــزە لێــت. وای بۆ 
ئەوانــەی یەكترییــان خۆشــدەوێت  و دوورن لــە یەكــەوە، 
ئــەو جــۆرە خۆشەویســتییە ئەوەنــدە گــەورە دەبێــت ژیــان 

بەشیناكات. 
ئەگەر ویستت كەسێك بچێتە ناختەوە، ھەوڵبدە ھەمیشە 
ھەنگاوێك لێیەوە دووربیت. دووری واتا دەركەوتنی رۆح، 
مەبەســتم نییە بڵێم: دەســتی لێبەردە، مەبەستمە بڵێم: لە 
دووریدا رۆح بادەســت دەبێت بەســەر ھەموو شــتەكاندا. 
بــۆ ئەوەی بەردەوام رۆحت گەشــە بكات، با غەریبییەك 
لــە ناختدابێــت. لــە نزیكــەوە ســەیری خۆشەویســتەكەت 
مەكە تاكو بیناســیت، لە دوورەوە ســەیریبكە، جا دەزانیت 

كوچەكانــی ژیانــی چەند جۆرن. دەزانی خۆشەویســتی 
 و ھــاوڕێ  و جــەلاد ســێ  شــتن، تــا كەمێــك لــە دوورەوە 
سەیریاننەكەیت نایانناسیت. تۆ كە كەوتیتە ناو بازنەكەوە، 
تەنیا ئەو شــوێنانە دەبینی لەناو بازنەكەدان، بەم خۆت 
خستە دەرەوەی بازنەكەوە، ھەموو ئەو شوێنانەش دەبینی 

كە لە دەرەوەی بازنەكەدان.
حیكمەتی دووری لێردایە، ئەھا تۆ ســەیربكە، كاتێك 
لــە دۆڵێكــدا دەڕۆیــت، دۆڵەكــە باش ناناســیت، بەس كە 
لەلوتكــەی شــاخێكەوە ســەیری دۆڵەكــەت كــرد، دەزانی 

چەند كەلێن  و لێرەوار و بەردی تێدایە. 
بەرزاییــەوە  لــە  دەبێــت  ئاوایــە،  خۆشەویســتییش   
دوورەوە  لــە  دەبێــت  ئاوایــە،  مرۆڤیــش  ســەیریبكەیت. 
ســەیریبكەیت. ئــەوەی لــەم شــتانە جیــاوازە غەریبییــە، 
غەریبــی لــە دوورەوە ســەیریبكەیت ھەرگیز نایناســیت، 
دەبێــت خــۆت بچیتــە دۆخەكەوە، ئەوســا دەزانیت مانای 
غەریبــی چییــە. لە ھەمــووی گرنگتر ئەوەیــە؛ ئەگەر 
غەریبــی ھیچــت پێنەناســێنیت، خۆتــت پێدەناســێنیت و 

دەزانیت لەم دنیا گەورەیەدا تۆ خاڵێكی زۆر بچوكی.
پێبنــێ بە شــارە مێروولەیەكــدا، دەیان مێرولــە دەمرن، 
مــن  و تــۆش لەم ھەســارەیەدا لە چاو ئەســتێرەكانی دیدا 

خاڵێكی بچوكین وەك مێرولەكان، چی دەكەیت بۆ ئەوەی 
ئــەو خاڵە گــەورە بێت؟ ھەرگیز چوویتە بەردەم كێوێك  و 
سەیری بچوكیی خۆت بكەیت؟ دە مادام بچۆرە دۆخی 

غەریبی  و سەیری ھەڵەكانی خۆیشت بكە.
 ئێمــە ھەڵــەی زۆر گــەورە دەكەین، بــەم خراپییەكە 
ئەوەیە باسی باشییە بچوكەكانی خۆمان دەكەین  و ھەڵە 
گەورەكانیــش دەشــارینەوە!! چەند دڵخۆشــن ئەوانەی لە 
غەریبیدا بە باشی خۆیان دەدۆزنەوە، بۆ ئەوەی بە باشی 
ژیانیان خۆشبوێت و بە باشی بمرن. ھەر كاتێك دیوارێكی 
تەمەنــت روخــا، بیر لە دروســتكرنی قەیەك بكەرەوە لە 
ناختــدا. مرۆڤــی گەورە ئەوانە نین لەســەر كورســییەكان 
دانیشتوون  و ئازاری ئەوانی دی دەدەن، مرۆڤە گەورەكان 
ئەوانەن لە ھەر شــوێنێك بن ھەســت بە غەریبی دەكەن، 
بۆ ئەوەی ئازاری ئەوانی دی ببین  و نەبنە جەنگاوەری 

شمشێر بەدەست. 

 كچەكەم... تا مشــتێك خۆشەویســتی مابێت، بیر لە 
رقلێبوونەوە مەكەرەوە.

ئەگەر لە من دەپرسی، تا خودا حەزبكا دڵتەنگم... 
كچەكەم 

بۆچــی جارێــك باســی خۆمان نەكەیــن، بزانین ئێمە 
چی دەكەین  و دەمانەوێت لەم دنیایەدا چی ببەخشین؟ 
كاتــی خــۆی كــە گوندەكەمانــم بەجێھێشــت، لایەك لە 
عومرم روخا، من كوڕی گوندێكم راكشــاوە بە ســێبەر، 
پڕە لە باخەوان و ھەوای پاك، گوندەكەمانم بەجێنەھێشت 

  نامەی پازدەیەم

بۆ ئەوەی بچمە شارەكان، بەڵكو رۆحی خۆم بەجێھێشت 
دەزانــی؟  كــرد،  شــارەكان  لــە  روم  بەقوڵنگێكــەوە   و 
ســەردەمانێك ژیان شــتێك بوو لە گوندەكان باریكردبوو، 
لەھەر شــوێنێكەوە دەڕۆیشــتی دڵتەنگی دەیگەیاندیتە 

كەناری گریان.
روبــارەكان، باخەكان، دڵپاكیــی جوتیارەكان، ھەتاوی 
بەیانییــان، ھەمــوو ئەمانــە منداڵیی ئێمەبــوون، كە لە 
منداڵــی دووركەوتینــەوە نزیكدەبینــەوە لــە پیســبوونی 
ژیــان، گەر بمانەوێت بەشــوێن، پاكیدا بگەڕێین، تەنیا 
كۆنەكانــی منداڵیمــان بە دەســتەوەن، ئێمــە ھاتین بۆ 
شــارەكان بــۆ ئــەوەی بەشــوێن كەلێنێكــی تــری ژیاندا 
بگەڕێین، بەم ھەمیشــە رۆحمان لای گوندەكەمانە. 
ئەو كاتەی زۆر ھەســت بە تەنیایی دەكەین، دەچینەوە 
بــۆ زادگەی جارانمان، ھەموو خۆشــبەختیی شــارەكان 
ھێندەی تامی بۆڵەترێیەكی رەش نییە كە لە كانیاوێكدا 
دەیشــۆیتەوە، بــەس چــی بكەیــن؟ زۆرجــار دەبێــت لــە 

شوێنێك بین كە ھیی خۆمان نییە.
ھاتینە شارەكان، شارەكان پڕن لەبت، ئەگەر گوندییەك 
دێتە شــار قوڵنگێكی بە دەســتەوەنەبێت بۆ شــكاندنی 
بتەكان، باشــترە بگەڕێتەوە بۆ شــوێنەكەی خۆی، شار 

لێــرەواری نییــە تــا بزانی لەو لێرەوارە چــۆن تێدەپەڕی، 
شار گۆماوێكە ھەموو ئەوانەی تێدەكەوێت نازانن چۆن 
توولەرێكان بدۆزنەوە،  بیرتنەچێت، من ھەرگیز شانازی 
بەسەردەمەكەی خۆمەوە ناكەم، لەسەردەمی مندا ژیان 
تەنرابــوو بــە خراپــەكاری، كۆمەڵێــك لــە شــاخەكانەوە 
ھاتبوونەوە، ئەوەندە لە عەقڵەوە دووربوون  و لە غەریزەوە 
نزیك بوون، سەرتاپای گۆماوەكانیان كرد بە شەھوەت.

چەند خۆشبەختە ئەو كەسەی لەم سەردەمەدا ناژی! 
ئازیــزم ئەوانــەی خۆیــان بە دۆســتی شــاخەكان دەزانن 
دوژمنــی عەقڵــن، شــاخەكان مــرۆڤ بەھێزدەكەن نەك 
عاقڵیبكــەن، چەنــد جێگەی بەزەییــن ئەوانەی ھەموو 
شــانازییان ئەوەیە لە رێگەی ھێزەوە خۆیان پیشاندەدەن، 
ئــەم نیشــتیمانەی مــن  و تــۆ وەك ئاگــر وایــە، تازیاتر 
لێیــەوە نزیــك بیــت زیاتر دەتســوتێنێت، ئەگــەر زۆریش 
لێــی دووربكەویتەوە ســەرمای غەریبی دەتكوژێت، بۆ 
ئەوەی پێویســتت بە ھیچ سەرزەمینێك نەبێت ھەمیشە 
نیشتیمانێك لەناو دڵتدا دروستبكە، نیشتیمانێك تەنرابێت 
بە موقەدەس پێویســتی بە پێغەمبەرێكە رزگاریبكات، 
بەدبەختیــی ئــەم خەڵكــەش ئەوەیــە ئەوانــەی شــایەنی 
ئــەوەن دادگاییبكرێن دەیانكەنە موقەدەس  و ســوژدەیان 

بۆ دەبەن، چەند جێگەی شەرمە مرۆڤ جگە لە خودا 
ستایشی شتێكی دی بكات، ئەوانەی بۆ میللەتەكانیان 
ماندوودەبن شــایەنی ستایشــكردن نین، بەڵكو شــایەنی 
رێزلێگرتنــن، بــەم لێــرە ھەرگیز رێــز نابینی، چونكە 

رۆحی ستایش  و رۆحی كۆیلە بادەستن.
 دەزانــی زۆر جێگــەی پێكەنینــە لێرە ســەربەخۆیی 
بەســراوە بە ژیانەوە نەك بەع ەقڵەوە، ھێشــتا كەســەكان 
نازانــن پێویســتە عەقڵــی مرۆڤەكان ســەربەخۆبێت نەك 
ژیانیــان، دەزانــی ژیان ئەوەنــدە بچوككراوەتەوە، ئەگەر 
كەســێك لەتــە نانێكــت بداتــێ  ھەمــوو شــتەكانی ترت 
لێدەسێنێتەوە، زۆر بەداخم، ئەو لێشاوە خەڵكە دەبینم بۆ 
ژیانێكی خۆش گشت بەھاكانی خۆیان لەدەستداوە، خۆ 
وای لێھاتووە تفەنگێك بگرە بە دەستەوە دەبیتە پاڵەوان، 
كەســێك بكوژە دەبیتە ئەســتێرەو كۆمەڵێك كەس بكوژە 
دەبیتــە ســەركردە، ئیــدی وایــە، كە مــرۆڤ ماھیەتی 
خۆی لەبیرچوو باكی بە ھیچ نابێت، ئەم شــاخاوییانە 
چونكــە خۆیــان نەزانن، پێیانخۆشــە گەمژانە ســەیری 
دنیا بكرێت، لێرە خۆشەویستترین شوان ئەو شوانە نییە 
مەڕەكانی بۆ مێرگێكی ســەوز ببات، خۆشەویســتترین 
شــوان ئــەو شــوانەیە مەڕەكانــی دەترســێنێت  و فێــری 

گوێڕایەڵییــان دەكات، رەنگــە لێمبپرســی ئــەم ھەمــوو 
تاریكییە چییە باسیدەكەیت؟! ناچارم پێتبڵێم ھەمیشە 

پێمخۆشە لە تاریكییەوە سەیری روناكی بكەم.
 مــرۆڤ ئەگــەر لــە تاریكییەوە چووە نــاو روناكی، 
باشتر درك بە شتەكان دەكات، بەم گەر لە رووناكییەوە 
چــووە نــاو تاریكــی، چاوەكانــی بــاش نابینــن، خەمی 
ئێمەش ھەر ئەمەیە، شــوانەكان مەڕەكانیان ترســاندووە، 
خۆیشــیان لەســەر كەلاكی مەڕەكان بوونەتە موقەدەس، 
وای لێھاتــووە چەنــد رۆژێــك بچۆ بۆ شــاخ  و ناویبنێ  
بەرگری، دەتوانی دەستبخەیتە ناو ژیانی خەڵكی ترەوە، 
وای لەو رۆژەی ئیتر مەڕەكان بێ  شوان دەمێننەوە، دەبێت 
چەنــد پەڵەگەنمــی خەڵكی تر بخۆن؟ ھەقی ئەوە نییە 
قوڵنگێكت بە دەستەوە بێت بۆ ئەوەی ئەو موقەدەس  و 
بتانە بشكێنی كە لە شارەكاندا دروستبوون؟ دڵتەنگیی 
ئێمە ئەوەیە تانەیەیتە ناو گۆماوەكە تامی ئەو خراپەیە 
ناكەیــت دروســتبووە، من ئومێــدەوارم، ئومێدەواریی من 
بەوانــە نییە نیوەی ژیانیان بــە ڕێكردووە، ئومێدەواریی 
مــن بــەو مندانەیــە ھێشــتا زمانیــان نییــە قســەیەك 
بكــەن، بــۆ ئــەم ژیانە، تــازە ئێمــە خەســاربووین، بەم 
گرنــگ ئەوەیــە رازینەبیــن نەوەكانی پــاش ئێمەش بەم 

رێگــە خراپەدا تێبپەڕن، ســەردەمەكەی من ســەردەمی 
بێحورمەتیكردن بوو بە ئینسان، بە ھیوام سەردەمی تۆ 
ســەردەمی حورمەتراگرتنی ئینســان بێت، من ھەرگیز 
بەم ژیانە رازینەبووم، بۆیە ھەمیشە لە لێرەواردا ژیاوم. 
تــا ئــەم بتانە نەشــكێن ســوژدەكەران دەســتھەڵناگرن لە 
كارەكەی خۆیان، بۆ ئەوەی رزگارمان بێت لەم ھەموو 
ســوژدەیە، باشــترین كار ئەوەیــە قوڵنگەكانمــان بخەینە 
گەڕ بۆ شكانی بتەكان. كە بتێك لە ئارادا نەما، ئیدی 

مرۆڤەكانیش دەست لە لاوازیی خۆیان ھەڵدەگرن.

 بیر لە سەردەمێك مەكەرەوە لەبری مرۆڤ دڕندەكان 
بادەست بن.

ئازیزم، ئەوانەی لەســەر مێژوو دەژین شــتێكیان نییە 
بۆ ئایندە.

بــە  شــانازیكردنە  مێــژووەوە  بــە  شــانازیكردن 
شارســتانییەكەوە بنیاتتنرابێــت، نــەك شــانازیكردن بێــت 
بــە وێرانەیەكــەوە جێتھێشــتبێت، زۆرێــك ناتوانــن ئاینــدە 
ببینن، چونكە ھەمیشە سەیری دواوە دەكەن، ئەوانە ئەو 
كەســانەن لە رابوردوودا بەجێماون  و شــتێكی نوێیان نییە 

  نامەی شازدەیەم

بیڵێن بۆ ئێستا، بۆیە ھەمیشە باس لە رابوردوو دەكەن.
ئەگەر مرۆڤ ویســتی شتێكی گەورە دروستبكات، 
دەبێت پشت لە رابوردوو بكات بۆ ئەوەی ئایندەیەكی دی 
بخولقێنێت، مێژوو كتێبێكە پڕە لە شكست  و ھەڵسانەوە، 
ئەگــەر ئــەم كتێبــە نەبــووە وانەیــەك بــۆ ئــەوەی دووبارە 
نەبێتــەوە، باشــترە ئــەو كتێبــە لــە تاقێكــدا ھەڵبگریت  و 
نەیخوێنیتەوە، ھەرگیز شانازیمەكە بە شتێكەوە ئایندەی 

روناك نەكردبێت.
داخم بۆ ئەوانەی كە پێیانوایە مرۆڤ دەبێت ھەمیشە 
یەكڕەنگ بێت  و قابیلی گۆڕان نییە، ئەوانە ئەو عەقڵە 
سڕبووانەن قاچەكانیان ئەوەندە كورتن، كە توانای بڕینی 
گردێكیشیان نییە نەك كێوێك، كچم دەزانی؟ گەر مێژوو 
بووە كوتەكێك بۆ ســەر ئایندە، دۆزەخ دروســتدەكات نەك 
روناكی، دەمەوێت پێتبڵێم؛ ھەتا قاچەكانت درێژو بەھێز 
نەبــن، بیــر لە چوونە ســەر كێــوەكان مەكــەرەوە، ھەرگیز 
لە شــوێنێكدا مەوەســتە، ھەتا رێگەیەكــی دوور نەبڕیت 
سەیری دواوە مەكە، لەسەر ھەموو رێگەیەك بایی ئەوە 
دڕك ھەن قاچەكانت ئازاربدەن، بەم بەھێز ئەو كەسەیە 

دڕكەكان نایوەسێنن.
ئێمــە لــە دایكنەبوویــن بۆ ئــەوەی خراپەیەكی گەورە 

بكەین، لە دایكبووین تا شــتێك بكەین كە پێش خۆمان 
نەیانكــردووە، ئەمــەش بەو كەســانە دەكرێت كــە دەتوانن 
پشــت لــە مێژوویەك بكــەن بۆ ئــەوەی مێژوویەكی دی 
دروســتبكرێت، ئایی چەند ئەو گەنجەم خۆشــدەوێت كە 
رازینییە لەم مێژووە و خۆی شتێكی باتر دەنەخشێنێت، 
ھەرگیز ئەوانە لە خۆت نزیكمەكەرەوە كە پێیانوایە دەبێت 
ھەمیشە لەسەر یەك رێگە بچیتەوە بۆ ماڵەوە، رێگەی 
زۆر ھەیــە بــۆ چوونەماڵــەوە، باشــترین رێگەیــش ئــەو 
رێگەیەیە كە زۆر ســەختە، ئەگەر ســەیری دواوەت كرد، 
بــۆ ئــەوە ســەیریبكە بڵێیت ئەو ھەمــوو ھەڵەیە چییە لە 
رابوردوودا روویانداوە، بۆ ئەوە ســەیریمەكە سەرســامببی 
بە رابوردوو، ئەوانەی سەرسامن بە رابوردوو، ئەوانەن بە 
مردوویــی لەم دنیایەدا دەگەڕێن  و شــوێنێكیان گرتووە، 
ئەگــەر بوویتــە ھاوڕێی مرۆڤێك لەســەر ئایدۆلۆژیایەك 
دەژیا، ئەوە بزانە بوویت بە ھاوڕێی مەترسییەك و دەبێت 

لە خۆتی دووربخەیتەوە.
دەزانــی؟ مــن بەزەییــم بەوانــەدا دێتەوە كــە پێیانوایە 
دەبێــت وەكــو دوێنێ  بیــت  و نازانن ئەمــڕۆ ئەمڕۆیەكی 
تــرە، لە ھەموو شــتێك گرنگتر ئەوەیــە خۆت فێربكەیت 
ستایشی ئەوانە نەكەیت كە لە مێژوودا دەژین و ئێستایش 

وێراندەكەن، ھەر كەســێك بە باشــی رابوردوو بخوێنێتەوە، 
ھەرگیــز ناخوازێــت تێیــدا بــژی، ئــەوە بزانــە یــادەوەری 
شتێكە و مێژوویش شتێكی دی، یانی دەمەوێت پێتبڵێم؛ 
ئــەم نامەیــەی من تا ئــەو كاتە تازەیە كە دەیخوێنیتەوە، 
دوای ئەوە دەبێتە مێژوو، دەبێت خۆت شتێك بخەیتە سەر 

نامەكە، كە لەوەی پێش خوێندنەوەی گرنگتر بێت.
بــا لێــت نــە شــارمەوە؛ مــن دڕكــی زۆر چــوون بــە 
قاچەكانمــدا، بــەم ھەرگیــز گوێــم نەداونەتێ ، چونكە 
دەمزانــی بــۆ كوێ  دەچم، ئــازاری خۆشــترین دڕك ئەو 
دڕكەیە كە دەســەت ناشــتوویەتی، ئەوانەی لە دەوری 
دەســەتدان بــۆ ستایشــكردنی كەســانێكن، تیرەكانیــان 
ســینەی ئــەو ژەنەڕانــە نابــڕن كــە كۆتایــی جەنگەكە 
دەبینن، ھەمیشــە كەســێك كە شــایەنی بەزەیی بێت ئەو 
كەســەیە لە ســەنگەری دەســەتدا دژی خواســتەكانی 
خەڵــك قســە دەكات، جگــە لــەوەی شــایەنی بەزەییــن، 
شــایەنی ئەوەیشــن رێگەیان بدەی تا چی تیری خۆیان 
ھەیــە بیوەشــێنن، دوای ئــەوان تــۆ چەپۆكێــك بكێشــە 
بەســەری گەورەكەیانــدا، ئەمــان لــە خــوارەوە كاســدەبن، 
ھەرگیز نەگەیتە ئەو ئاستەی لەگەڵ ئەوانەدا بكەویتە 

شەڕەوە.

ھەر چەپۆكێك دەیكێشــی بەســەری گەورەكاندا بەسە 
بــۆ ئــەوەی ستایشــكەرەكانیان خەویان بزڕێــت، بۆیە كە 
ویستت مێژووێك بەجێبھێڵیت  و دنیایەكی تر بخولقێنی، 
دەبێــت دڵــت بــەوە خۆشــبێت ئــەو دڕكانــە بێنــە ســەر 
رێگاكەت، با  بیرتنەچێت، ئەو وەختەی دەبیتە ناوكێكی 
گەورە و ئەســتێرەیەكی درەوشــاوە، زۆرێك دێن بۆ ئەوەی 
لــە گەورەییــت كەمبكەنــەوە، چی خراپە ھەیــە دەیخەنە 
پاڵت، بەم ھەموو وتنی خراپەیەكی ئەوان ناوەكەی تۆ 
گەورەتر دەكات، ئەھا سەیربكە، من ھەموو روناكییەكە 
دەبینم، دەزانم مانگ كەی ھەڵدێت  و كەی كاتی خەوە، 
دەیشــزانم لەبــەردەم ھەمــوو روناكییەكــدا كۆمەڵێك پەڵە 
ھــەور ھــەن، دەمەوێت تۆ ئەو ھەمــوو دۆخانە ببینیت  و 
ھەموویشــیان تێبپەرێنیت، بۆ ئەوەی بتوانیت جیھانێكی 
دی دروســتبكەیت، جیھانێكــی راســتەقینە وەك خــۆی 
دەربكەوێت، ھەرگیز نەكەویتە شــوێنی زۆرینە، چونكە 
زۆرینە بۆ خۆی رەشەبایەكە زوو دەنیشێتەوە، با ھەمیشە 
لە نێوان خۆت  و كەســانی دەســەتداردا دۆڵێك بۆشایی 

ھەبێت، بۆ ئەوەی بەردەوام بە جوانی بمێنیتەوە.

من دەبێت بڕۆم، كارێكم ھەیە لەوەی ئێستا ناچێت.



نامەكان ١٢٠

ئازیزم واران: 
ژیــان وەك كاروان ســەرایەكە، ھەموومــان دەبینــە 

میوانی.

مــن نازانــم چــۆن بە جۆرێكی تر و بــە چاوێكی تر 
ســەیری شــتەكان بكەین، بەم دەزانم زۆربەمان چێژ 
لە ئازار دەبینین، سەیرم پێدێت میللەتێك لەناو ئازاردا 
ژیابێت، كەچی خۆی پێیخۆشبێت ئازاری كەسانی دی 

  نامەی حەڤدەیەم 

بدات، رەنگە بۆ تۆ ئەنفال و ھەڵەبجە تەنیا حیكایەتێك 
بن لەناو كتێب  و نوسینەكاندا بیانبینی، بەس بۆ ئێمە 
برینێك بوون سەراپای عەقڵ  و ھەستەكانیان گۆڕیین، 
بیربكــەرەوە ئەگەر منداڵێك بیت لەباوەشــی دایكێك  و 
بتبەن بۆ ئەو دەشتی عەرعەرە و ئیدی نەگەڕێیتەوە؟ 
بیربكەرەوە ئێوارەیەك لە مەكتەب دەگەڕێیتەوە كەست 

نەماوە، ھەمووی بووە بەژێر لمەوە؟
بیربكــەرەوە بتەوێت لەو دەشــتی شــارەزوورە بتەوێت 
ھەناســە بدەیــت  و بەھەناســەدان بمریــت؟ ئــای چەنــد 
ســەختە بــۆ ئــەو خەڵكە، ئێســتایش لە ئــازاردا ژیان، 
ئازیــزم ھەرگیــز لــەوە حاڵی نەبــووم میللەتی بە ئازار 
بۆچی كەیفی بە ئازاردان دێت؟ ئەگەر ئەمە بەشێك 
بێت لە كلتوری ئێمە، ئومێدەوارم تۆ كەسێكی كلتوری 
نەبیت، ئەگەر پەیوەندیی بە ســایكۆلۆژیای خەڵكەوە 
ھەیــە، تــا پێتدەكرێــت لەوانــەوە دووربە كە شــەڕێك لە 
ناخیاندایــە و ھەمیشــە دەریدەخــەن، ھەندێــك  جار خەم 
دەخۆم كە ھێشــتا خۆمان ناناســین  و باســی دەرەوەی 
خۆمــان دەكەین، با شــتێكی تاڵیشــت پێبڵێم؛ میللەتە 
ئازاو بەھێزەكان ئەوانەنین لە شاخەكان دەژین، ئەوانەن 
لە دەشتاییەكاندا دەژین، ھەر كەسێك پەنایبردە بەرشاخ، 

ئەو كەسە ترسی ھەیەو دەیەوێت خۆی بپارێزێت.
بەوە نەخەڵەتێی كە شاخ شوێنی بەرگریكردنە، بەڵكو 
شــوێنی خۆشــاردنەوەیە، ئەو كاتەی ژنە رەشپۆشەكان 
 و منداڵــە ھــەژارەكان لەو دەشــتی گەرمیانــە دەخرانە 
ژێر لمەوە، تەنیا لەبەرئەوەی كوردبوون، ئەو كەسانەی 
خۆیان بەســەركردایەتیی ئەو میللەتە دەزانی  و باســی 
خەباتیــان دەكــرد، لە ئەشــكەوتێكی شــاخەكان خۆیان 
شــاردبووەوە، ھەمیشــە بە تۆ دەڵێم؛ بەر لەوەی باســی 

دوژمنەكانت بكەیت، دەشێ  باسی خۆت بكەیت. 
زۆر شــت ھەیــە نایبینیــن، ئــەم لاوازیــی بینینەی 
بەســەر  بازبدەیــن  نەتوانیــن  كــردووە  وای  ئێمەیــە 
چاڵەكاندا، رەنگە بۆ شاعیرێك گرنگ نەبێت چاوی 
ھەبێ  یان نا، چونكە شاعیرەكان ھەمیشە ئەو شوێنە 
دەبینــن كــە كەســەكانی دی نایبینــن، دەزانــی؟ بــۆ 
میللەتــی زیندوویــش گرنگە شــاعیرانە ســەیری دنیا 
بــكات، بــەو مانایــە نــا تەنیــا بــە دیــدە جوانەكەیەوە، 
بەڵكو بەو مانایەی ئەو شــتانە ببینێت كە كەســی تر 
ھەســتیانپێناكات، میللەتــی زینــدوو ئەوەیــە دەڵێــت با 
لە پێشــدا ســەیری خۆمان بكەین ئینجا دەوروبەرمان، 
میللەتی گەمژەیش دەڵێت ئێمە باشــترینین  و ئەوانی 

دی خراپترینن، ئەگەر لەم دیدەوە سەیربكەیت، دەشێ  
بڵێین:

خــۆت  بــۆ  جەھەننەمێــك  ئەوەنییــە  كوردبــوون   
دروســتبكەیت، كوردبــوون ئەوەیــە برینەكانــی خــۆت 
ببینــی تــا برین بۆ كەســی دی دروســتنەكەیت، ئێمە 
ھێشــتا ئەنفال ناناســین، كەچی باســی دوژمنەكانمان 
دەكەین، دەزانی، ئەنفال یەكەم چركەساتی كۆكردنەوەی 
پارچەكانی رۆحی كوردە، نەك سڕینەوەی كورد، ئەو 
كاتــەی ئەنفــال روودەدات كــورد جارێكــی دی رۆحی 
كۆدەبێتــەوە و بیــر لــە ھەڵســانەوەیەكی دی دەكاتەوە، 
ئــەو ھەڵســانەوەیەیش لــە شــاخەكانەوە روونــادات لــە 
شــارەكان  و دەشــتەكانەوە رودەدات، بــۆ مــن ھەڵەبجــە 

تەنیا چركەساتێك نییە كە ھاوڕێكانم تێیدا دەمرن.
ھەڵەبجە برینێكە بە دەستی كورد تیمارناكرێت، كورد 
حەكیم نییە بۆ برینەكان، ئازیزم كورد شمشێربەدەستە! 
ھــەر كام لــە ئێمــە كــە تووڕەبووین ژیــان دەتۆرێنین  و 
بۆمــان ئاســاییە مرۆڤێــك بخەینە نــاو ئــازارەوە، ئاخر 
ئەمە ئیشــی ئەو دڕندانەیە بەس چەمۆڵە دەوەشــێنن، 
نــەك ئیشــی ئــەو مرۆڤانــەی خۆیــان لەژێــر ئــازاردا 
ھاتوونەتــە دەرەوە، ناتوانیــن جیاوازییەكان قبوڵبكەین، 

بۆیــە ھەمیشــە بیر لە ھێــز دەكەینەوە بۆ ســەركەوتن، 
كلتوری ئێمە موسیبەتە، جیاوازییەكانمان دەخنكێنین، 
رێگەنادەیــن كــەس خــۆی بێــت، بۆیــە رێگەنادەیــن 
بچینــە ناودنیایەكــی دییەوە، ھەموومــان كار بۆ ئەوە 
دەكەیــن ئەوانــی تــر بخەینــە ژێــر ســێبەری خۆمــان، 
بۆیە ھەمیشــە لەبــری روناككردنەوەی شــاڕێگەیەك، 
ماڵێك تاریكدەكەین، بۆ ئەوەی دەربازببیت لەم ھەموو 
راســتەقینەبیت،  مرۆڤێكــی  باشــترە  خراپەكارییانــە، 
ئەوەندەی شەڕ لەگەڵ دەرەوەی خۆت دەكەیت، باشترە 
شەڕ لەگەڵ ناخی خۆتدا بكەیت، تۆ دەبیتە نەوەیەك، 

زۆر شت ھەیە نەتبینیوە.
 بەم بچۆرە دۆخێكەوە كە خۆت لەو ســەردەمەدا 
ژیابیت، بزانە چی دەكەیت، دەبێت لەسەرووی ھەموو 
ئــەو شــتانەوە ئــەوە بزانیــن كــە تاقــە شــتێك شــایەنی 
ئەوەبێت سەری بۆ نەویبكەیت، خودایە! تەنیا لەبەردەم 
ئاســماندا ســەرت نەویبكــە، نەخەڵەتێــی بــە قســەی 
گەورەكان  و دەسەتدارەكان، ئەوانە شتێك نین جگە لە 
كاروانچییەك كە بارەكەیان پڕ لە زێڕەو دێن  و دەچن، 
باشــترین زێریــش ئەوەیــە خــۆت بیدۆزیتــەوە، نــەك بە 
دیاری بۆت بێت، دڵت بۆ خۆشــبەختییە بەخشراوەكان 

لێنەدا با نەبیتە كۆیلە، ئەوەش بزانە؛ مرۆڤ شایەنی 
ئــازاردان نییــە ئەگــەر خراپەكارێكــی گەورەیش بێت، 
بــۆ ئــەوەی باش بژییت  و ھەمیشــە خۆشــبەخت بیت، 

نینۆكەكانت لێبكەوە با چەمۆڵە لەكەس نەگریت.

 ژیان ھەر ھێندەی مەركانەیەك جوانە.

واران گیان: نوسەران، بكوژی خوێنەرەكانن. 

دەزانــی؟ لای مــن خوێنەری ئازیز مردوە، خوێنەری 
ئازیــز ئــەو خوێنەرەیــە ناتوانێــت دیــوە راســتەقینەكەی 
نوســەر ئاشــكرابكات، خوێنــەر نابــێ  ئازیز بێــت، دەبێت 
رژد  بێت، ئەو خوێنەرە ئازیزە لە ســانی حەفتاكانەوە 
مردووە و ئیدی نابێت بۆی بگەڕێین، پێمسەیرە بڕێك لە 
نوسەرانی تەنبەڵ ھێشتا باسی ئازیزیی خوێنەر دەكەن!

  نامەی ھەژدەیەم

 ئای چەند بێزارم لەو خوێنەرەی كە بە تەمایە ببێتە 
ئازیزم! چەند دڵخۆشم بەو خوێنەرەی بە شوێن مانایەكی 
تری نوسیندا دەگەڕێت  و بە نیازی ئەوەیە ھەر شتێكت 
كردووە ھەڵیبوەشێنێتەوە! سەردەمانێك فەیلەسوفێك ھات 
باسی مەرگی نوسەری كرد بە دەست خوێنەرەوە، رەنگە 
فەیلەسوفێكیش بێت باس لە جەلادیی نوسەر بكات، لە 
ھەموو حاڵەتێكدا دەبێت خوێنەران لەوە تێبگەن  و نەھێڵن 
نوســەرەكان لــە رێگــەی وشــەكانیانەوە داگیریانبكــەن، 
ستەمكارێك دەتوانێت وتێك داگیربكات، بەم رەنگە 
نــە توانێــت عەقڵــی خەڵكــی ئــەو وتــە داگیربــكات، 
نوســەر نەخشــەی جوگرافیــاكان داگیرنــاكات، بەڵكــو 
عەقڵیان داگیردەكات، ســەیربكە، گەر بە ھۆشــیارییەوە 
مامەڵــە لەگەڵ نوســەران نەكەین، چەند مەترســیدارن! 
باشترین خوێنەر ئەو خوێنەرەیە كە بۆ ئەوە دەخوێنێتەوە 
بیركردنــەوەی نوســەرەكە تێــك  و مــەكان بــدات، نەك بۆ 
ئــەوەی بكەوێتــە ژێــر ھەیمەنــەی ئــەو بیركردنەوەیــە، 
باشــترین نوســەریش ئەو نوســەرەیە كە بە نیــازە فەزای 

بیركردنەوەی خوێنەر فراوانبكات، نەك داگیریبكات.
ناخۆشــترین كاتــی نوســەر ئەو كاتەیــە خوێنەرەكانی 
پێیسەرســام بــن، چەنــد مایــەی خۆشــییە رووبــەرووی 

خوێنەرانێك ببیتەوە بتوانن ئاستی بیركردنەوەت بگۆڕن، 
خــۆ رەنگــە بۆ زۆرێك لە نوســەران مایەی خۆشــحاڵی 
بێــت خوێنەرەكانیــان ھەمیشــە ستایشــیان بكــەن، بەم 
ھەرگیــز بــۆ نوســەری راســتەقینە مایەی خۆشــحاڵی 
نییــە خوێنەرەكانــی بێدەنــگ بن  و سەرســامیی خۆیان 
بەیانبكــەن، بەبــێ  ئــەوەی شــتێكی زیــادە بخەنە ســەر 

نوسینەكە.
بەدبەختیــی خوێنەری كورد ئەوەیە؛ یان سەرســامە، 
یان بە زمانێكی زۆر ناخۆش قسە دەكات  و لە بێئاگایی 
خۆیەوە قســە لەسەر ئاگایی نوســەر دەكات، تۆ ئەگەر 
بوویتە خوێنەر، كارت بەدەقەوە بێت نەك ژیانی تایبەتیی 
نوســەر، ھەمــوو مرۆڤێــك ژیانێكــی تایبەتیــی ھەیــە، 
كــە ھیــچ پەیوەندیــی بەوانــی دییــەوە نییە، ھــەر چۆن 
نوســەرەكان كاریــان بە ژیانــی تایبەتیــی خوێنەرەكانەوە 
نییە، دەبێت خوێنەرەكانیش وابن، بەم خۆ لێرە خوێنەرە 
تەنبەڵ  و حیزبییەكان كە بەرگەی نوسینێكیان نەگرت، 
ئیــدی پەلامــاری ژیانــی نوســەرەكە دەدەن، ئەوەنــدە لە 
ئاستێكی بچوكدا قسە دەكەن، مرۆڤ ھەرگیز ناتوانێت 
بچەمێتــەوە بــۆ ئــەو ئاســتە، نوســەرەكانیش زۆرترینیان 
ئەوانەن كە شــارەزان لــە درۆكردندا، كەمترینیان ئەوانەن 

كە دەیانەوێت راستییەك بڵێن كە:
بــۆ ھەمــووان بیمــاری بێــت، ئەگــەر خوێنەرێــك لە 
ئاستێكی لاوازدا بەرانبەرت قسەیكرد، بۆی مەچەمێرەوە، 
تا رۆژێك دێت دەگاتە ئاســتێك بتوانی بە پێوە قســەی 
لەگەڵ بكەیت، ھەر نوسەرێك چەمییەوە بۆ ئەو ئاستە 

لاوازە، نایشتوانێت ھەڵبسێتەوە سەرپێ .

كچەكەم.... 
پیاوێــك دەڵــێ  ”مــن ئــەو نوســەرەم خۆشــدەوێت كــە 
بــە خوێنی خــۆی دەنوســێت.“ دەزانی؟ ھەر نوســەرێك 
نەیتوانــی بە ئیمان و باوەڕی خۆیەوە بنوســێت، ھەرگیز 
نابێتە نوســەرێكی راستەقینە، ھەر نوسەرێك نە یتوانی 
بە ئازادیی عەقڵی خۆی بنوسێت، ئەوە زوو خوێنەر لە 
خۆی دەتۆرێنێت، تۆ نە لەبابی ئەو نوســەرانە خۆشــببە 
كــە فێڵێــك لــە وشــەكانیاندا ھەیە، نــە ھەرگیــز لەوانە 
نزیكبكــەوەرەوە كــە لەبری ئازادكردنــی عەقڵی خوێنەر 
رێگــەی گێلێتییــان پیشــاندەدەن، ھەندێك جار شــارەكان 
بۆگەندەكەن، ئەو رۆژەی شــار زۆر بۆگەنی كرد، ئەوە 
بزانــە ماڵی ئەو نوســەرە پاكدەكەنەوە كە حەقیقەتەكانی 
شــێواندوون، ســتەمكارەكان بەبــێ  نوســەرەكان ھیچ نین 

جگە لەچەكبەدەســتێكی گەمژە، بەردەوام ئەوە نوســەرە 
پیــاوی  دەكەنــە  ســتەمكارەكان  كــە  ستایشــكەرەكانن 
تێگەیشتوو، دەزانی بۆ دەڵێم پیاو؟ چونكە كەم روودەدات 

ژنێك ببێتە ستەمكارێكی گەورە.
 ئــەو پڵنگە ترســناكەی لە ناخــی پیاودایە لە ناخی 
ژنەكانــدا نییــە، خوێنــەرە جدییەكانیش لەمــە تێدەگەن، 
ھەندێك ھەن پێیانوایە ئەگەر قسەیەكی خراپ رووبەرووی 
نوسەرێكی ناودار بكەن ئیدی شتێكی مەزنیان كردووە، 
نازانن ھیچ كێوێك بەوە ناروخێت بەردێكی لێدەربھێنی، 
خوێنەر تا فێرنەبێت قســەی خۆی ھەبێت لەســەر دەق، 
ھەرگیــز فێرنابێــت دەق بناســێت، كچەكــەم من بۆ خۆم 
خوێنەرم، دەزانم بڕێك كتێب ھەن، لەھەر ماڵێكدا ببن ئەو 
ماڵە بیســت ســاڵ دەخەوێنن، بڕێك كتێبیش ھەن لەھەر 
ماڵێكــدا ببــن ئەو ماڵە روناكدەكەنــەوە، ھەرگیز بۆ ئەوە 
ناخوێنمەوە سەرسام ببم، بۆ ئەوە دەخوێنمەوە دڵگران ببم 
كە بۆچی ھێشتا ھیچ نازانم؟! دەزانی خوێنەری  رژد 
ھەمیشــە درك بەوە دەكات كە ھیچ نازانێت، خوێنەری 
گێلیش ئیدی دوو كتێبی خوێندەوە، پێیوایە دەبێت قسە 
لەسەر ھەموو شتێك بكات، تەنانەت خۆیشی ھەڵدەواسێت 
بە ناوە گەورەكانەوە، ئەوانەی كە شــتی مەزن دەنوســن، 

ئەگــەر رۆژێــك بوویتە نوســەرێكی باش، لێگەڕێ  كێ  
ویســتی بە تۆوە خۆی ھەڵبواسێت با ئازادبێت، چونكە 
زوو دەكەوێتــە خــوارەوە، من ئامۆژگاریــت ناكەم، بەم 

زۆر دڵگران دەبم ئەگەر خوێنەری ئازیز بیت.

 تۆخوێنەری ئازیز مەبە، با بەگەمژەیی نەمریت.

سو كچەكەم..
من مرۆڤێكی غەریبم!

زۆرجــار دڵم تەنگــە، ئێواران بۆ من یانی دڵتەنگی، 
یانــی گەڕانــەوە بــۆ مەیلــی گریان، یانی جێھێشــتنی 
رۆژێك بەبێ  ئەوەی شــتێكی زیادە بخەینە ســەر ژیان، 
یانــی ھەســتكردن بە غەریبــی لە نیشــتیماندا، دەزانی 
مــن منداڵێكــی ســەر ســنوورەكان بــووم، ھــەر كاتێــك 

  نامەی نۆزدەیەم

بمتەكێنی پڕم لە تەپوتۆزی شەڕ، پڕم لە برین، پڕم لە 
ئاوازی دڵتەنگی  و غەریبی  و كەوتن، كوچەبەكوچەی 
برینەكانی ئەم نیشــتیمانە شــارەزام، كــۆن بە كۆنی 

مەرگی ئەم وتەم چەشتووە.
ھێنــدە  دەچــم،  ھەڵەبجــە  لــە  بیماربــووم..  ئەوەنــدە 
خۆمــم  ئەوەنــدە  گەرمیانــم،  دەڵێــی  دڵمشــكاوە.. 
خواردووەتەوە.. لەو منداڵە دەچم كە چاوەڕێی باوكیەتی 
بگەڕێتەوە و ھەرگیز ناگەڕێتەوە، سەیربكە؛ ئەم وتە 
پڕبووە لە گۆدۆ، ئۆردوگایەكی ئاوارەیی نەماوە جێپێی 
منداڵیی منی تێدا نەبێت، ھێندەی شارەزای سنوورەكانم 
بۆ ڕاكردن، ئەوەندە شــارەزای منداڵیم نیم، تەماشــابكە؛ 
منداڵیــی ئێمــە ھاتوچۆكــردن بــوو لە ســنوورەكانەوە بۆ 
غەریبــی، ئەوەندە گوێم لــە زرمەی تۆپ بووە، ئەوەندە 
گوێــم لــە دەنگی دایكــم نەبووە، دەنگــی دایكم بۆ من 
یانی منداڵی.. یانی خۆشــتر لە دەنگی یار.. خۆشــتر 

لە خەوی بەیانی.
چەند ســەختە بەھەشــتی تۆ ئەو شــوێنەبێ  كە دڵت 
تێیدا دەشكێت، منداڵێك بووم، كۆشكەكانی خەیاڵی من 
ئــەو ئۆردوگایانە بوون كــە ژیان تێیاندا جەھەننەمێكی 
بچكۆلانە بوو، كچەكەم.. شــەڕ ئەوپەڕی پێكەنین بوو 

بە منداڵیی ئێمە.. شەڕ ئێمەی وێرانكرد.
كە گەورە بووین وەك منارەی مزگەوتی گوندەكەی 
خۆمــان روخابوویــن، كاتێك گوندەكــەی خۆمانم بینی، 
دەتــوت وێرانەیــە، تــۆ نازانی شــەڕ چیی بــە ئێمە كرد! 
ئەوەی ھەمانبوو شەڕ لێیسەندین، وەختێكیش گوندەكەی 
خۆمانم بەجێھێشــت، ھێشتا دایكم سەری سپینەبووبوو، 
باوكم لە دیوارێكی روخاو دەچوو بە دەست ئەم ژیانەوە. 
ئــەو  سەركراســەكەی  گوڵــی  واى...  دایكیشــم 
بۆنخۆشــتربوون لــە گوڵــی نــاو فنجانــەكان، باوكــم لــە 
ســێبەرێك دەچــوو ھەموومــان لــە ژێریــدا بحەوێنێتەوە، 
براكانم تازە لە منداڵی دووردەكەوتنەوە، ھێشتا بە شاریان 
دەوت غەریبــی، خوایــە براكانــی مــن چەند شــەرمنن! 
خوشكەكانم رێك لە گۆزەیەك دەچوون كە دڵی تەڕبێت 
لــە گەنجێتــی، كــە دەچووین بۆ باخ، تــا ھەواڵی پایيز 
نەھاتایە نە دەگەڕاینەوە، كە ســەیری باخەكان دەكەی، 
دەزانی كەی پایيزە، دەزانی ژیان ھەر ھێندەی گەیەك 
جوانە، بیرمدێ كاتێك گوندەكەمانم بەجێھێشت، ئەوەندە 
سادەبووم.. لە دوكانی میوەفرۆشێكدا سەودای وەرزەكانم 

دەكرد.
ئێســتا لــە شــارەكانم، ژوورێكــم ھەیــە بۆنــی كتێبی 

لێدێت، بۆنی پیاوێكی دڵشــكاوی لێدێ ، لەژێر سەری 
ھەر پیاوێكدا شتێك ھەیە، لەژێر سەری منیشدا كتێبێك 
 و گریانێك، ھەتا خوا حەزبكات ئارەزووی شیعر دەكەم، 
دێڕە شــیعرێكم پێجوانترە لە ھەموو كتێبە سیاسییەكان، 
بۆ من سیاسەت گوێزێكی پوچە، لەگەڵ سوھرابدا ئەو 
قیتارەم بینی كە سیاســەتی تێدابوو.. چەند بە بەتاڵی 
دەڕۆیشــت! ئــەو قیتارەشــم بینــی گوڵــی نەیلەوفــەری 

تێدابوو.. چەند بە قورسی دەڕۆیشت!
ئەگەر بمرم، باوەشێك كتێب  و چەند ھاوڕێیەكی سادە 
و دوو وشــەی تووڕە بە جێدێڵم، چەند خۆشــە شاعیرانە 
بژییت  و شــاعیرانە بمریت! چەند ســەختە شتێك بكەی 
لەناو رۆحتدا جێگەی نەبێتەوە، ھەمیشــە تەنیاییەك لە 
ناخمــدا بانگمــدەكا، ئارەزوومــە درەنگانی شــەو بەســەر 
شــەقامەكاندا پیاســە بكەم، تا ھەست بە خەوی قووڵی 
ئێوە بكەم، تا ھەست بە گوندیبوونی خۆم بكەم لە شاردا، 
ئەو كاتانەی كورد دەخەوێت، من مەیلی بە ئاگابوونمە، 

بۆ من باوەشی كتێبێك میھرەبانترە لە باوەشی ژنێك.
ھەرچەنــدە ھەمیشــە ژنێــك لــە دڵمدایــە، بــۆ ئەوەی 
منداڵیــی خۆیشــمان لــە بیرنەكەیــن، یــان دەبێــت بچین 
بۆ پاركەكان، یان دەبێت دیوانە شــعیرێك بە دەســتمانەوە 

بگریــن، من دەزانم سیاســەت چەنــد تیری لە من داون، 
بــەم دەیشــزانم خەونێــك لــە مندایە ھەرگیز سیاســەت 
نایشێوێنێ ، لەناو شارەكاندا تەنیاییەكی گەورە لە ناختدا 
نەبێت رەشەبای شار دەتبا، چەند گوناحن ئەوانەی شار 

دەیانبا و ھەرچی سادەیی ھەیە لێیاندەسێنێتەوە!
ئا بیرمكەوتەوە.. دەبێت پێتبڵێم؛ لە ژێر سەرینی ھەموو 
ژنێكدا پیاوێكی عاشــق ھەیە، جگە لە شــاعیرەكانیش 
لەژێــر ســەرینی ھەمــوو پیاوێكــدا تیروكەوانێــك ھەیە، 
ھەمــوو ئەو شــتانەی بــە تۆیان دەڵێم ئەزمونــم كردوون، 
دڵی پیاو شــاعیرانە نەبێ  جەنگاوەرانەیە، داخ  بۆ ئەو 

ژنەی لە باوەشی جەنگاوەرێكدا دەخەوێ .
كچم، بیرتنەچێت من شــاعیر نیم، وەلێ  خەمێك لە 
دڵمدایــە لە خۆم دەچێت، یانی دەمەوێت وەك باخەوانێك 
ســەیری ژیــان بكەم، نەك وەك جەنگاوەرێك، پێمخۆشــە 
قــاچ بخەمە نــاو جۆگەیەك ئاوەوە، نەك دەســت بخەمە 
نــاو سیاســەتەوە، ئەگــەر ئــەم دنیایــە مەودا بــدات وەك 
گوڵەبەڕۆژەیــەك روو لــە ھەتــاوی دڵــی ژنێــك بكەی، 
باشترە تا روو لە دەسەت بكە! ھەندێك جار برینەكانی 
ئەوانی تر وات لێدەكەن چەكوشــێك بگریت بە دەســتەوە 
تابتەكان بشكێنی، بۆ ئەوەی سوژدەبەرەكان كەمببنەوە، 

ھــەر ئــەو برینانەیشــن وا دەكــەن كە ھەندێــك  جار خۆت 
نەبیت، ھەندێك جار ببیتە بتشكێن كە ئیشی جەنگاوەرانە، 
بــە  باشــترە خــۆت خەریكبكــەی  پێتبڵێــم؛  دەمەوێــت 
سادەییەوە، بۆ ئەوەی پارچەپارچە نەبیت  و میھرەبانیی 

دڵی خۆت لە دەستنەدەی.

 كچەكەم، جۆلانەیەك لە نێوان دوو گوڵی باخچەیەكدا 
سازبكە.

واران.... ھێشتا ماوین!

ئەگــەر ھەواڵــی مــن دەپرســی، ئێســتا زۆرخــراپ 
نیــم، ھەندێــك جــار مەیلــی ئەوەمە جانتاكــەم ھەڵبگرم 
 و وەك موســافیرێك ئــەم دنیایــە تەیبكــەم، ئەوەنــدەش 
بــەم نیشــتیمانەوە بەســراوم دەڵێی داربــەڕووم، لە ھەموو 
حاڵەتێكــدا نازانــم چــی بكەم، دەمێك دەڵێــم ژن بھێنم  و 
دەمێكیــش دەڵێــم بــا درزێــك نەكەوێتە نــاو تەنیاییمەوە، 

  نامەی بیستەم

ئەوەندەش جگەرە دەكێشــم موعتادبووم بە دڵتەنگییەوە، 
ژنێــك  و شــیعرێك لــە دڵمدان، ھەمیشــە دەمخەنە ســەر 

كەڵكەڵەی ژیانەوە.
 بــۆ مــن نائومێــدی ســەرەتایە بۆدەســتپێكردن، نەك 
كۆتاییەك بێت بۆ ئەم دنیایە، شتێك زۆر دڵم خۆشدەكات 
ئەوەیــە؛ مرۆڤــم لاگرنگتــرە لــە خــاك، جارجــارە دەڵێــم؛ 
چ لەوخاكــە بكــەم كــە مرۆڤــی لەســەر ئازاردەدرێــت؟ 
لــە  باشــترە  بژییــت،  ئــازادی  بــە  بیــت  گەڕیدەیــەك 
خاكپەرستێكی دەستەمۆ. جاران دەمانوت ھەموو شتێك 
لە پێناوی خاك، دەشــێ  ئێســتا بڵێین ھەموو شــتێك لە 
پێناو مرۆڤەكاندا، تۆ خاكت بۆچییە گەر بۆ مرۆڤەكان 
نەبێت؟ ھەمیشــە بیمارم بەوەی بیر لە شــتێك بكەینەوە 
كــە تەنیــا بــۆ ئەم ســەردەمە بێت  و ســەردەمەكانی دی 

لەبیربكەین.
رەنگە ئەم قسەیەم نەتەو ەپەرستەكانی ناو ئەشكەوتەكان 
تووڕەبكات، بەم بۆم گرنگ نییە كێ  نیگەران دەبێت 
یــان نــا، بــۆم گرنگە دەبێــت بچینە قۆناغێكــەوە رێزی 
مرۆڤــەكان بەرزبكەینــەوە، تــا مانایــەك بە خــاك بدەین، 
مێژووی نوێی ئێمە مێژووی بێحورمەتیكردنە بە مرۆڤ 
بــە نــاوی خاكــەوە، دەبێت لەپشــت ئــەو مێــژووەوە بڵێین 

نەعلــەت لەوخاكــەی مرۆڤی لەســەر بێحورمەتدەكرێت، 
مێژوویەكم خۆشــدەوێت مرۆڤی خۆشــبوێت، مێژوویەكم 
ناوێــت لەســەر خاكەكــەی مرۆڤــی پاچەپارچەكردبێت، 
دەزانــی؟ نەتەوەیــش ئەوەنییــە ئــەم خەڵكــەی لەســەر 
گۆشــكراوە، نەتــەوە پەیمانــی كۆمەیەتییــە، كــە ئەو 
پەیمانە كۆمەیەتییە ھەڵوەشــایەوە، ئیدی شــتێك نییە 

ناوی نەتەوەبێت.
 نــە زمــان  و نــە خــاك نەتــەوە دروســتناكەن، ئــەوەی 
نەتەوە دروستدەكات ئەو پەیمانەیە، تۆ سەیربكە، دەتوانی 
بچیتە وتی ئینگلیزەكان، زمانەكەش فێرببیت، لەسەر 
خاكەكەشــیان بژییت  و رەگەزنامەیــش وەربگریت، بەم 
نابیتە ئینگلیز، تا ئەو كاتەی پەیمانە كۆمەیەتییەكەی 
ئەوێ  جێبەجێبكەیت، بۆ ئێرەیش ھەر وایە، دەیشــتوانی 
لە ھەر شوێنێك بیت كوردبیت، بەبێ  ئەوەی بە زمانی 
كوردی قسەبكەیت  و لەسەر خاكەكەیشت بژییت، بەم 
پەیمانێكی كۆمەیەتی  و رۆحی كوردبوونت دەتبەسێتەوە 
بەو نەتەوەیەوە كە ناوی كوردە، ئاخ كچەكەم، تۆ نازانی 
لەســەردەمی ئێمــەدا شــتەكان چۆن بە خراپی تەفســیر 
دەكرێــن  و نــەوەكان چەند بــە پێچەوانەوە گۆشــدەكرێن؟ 
جــاری وا ھەیــە ئەوەندە تووڕە دەبیت لەم خراپەكارییانە، 

پێتخۆشــدەبێت بچیتــەوە ماڵەكــەت  و دەرگاكــە لەســەر 
خــۆت دابخەیت  و نەیێیتــە دەرەوە، یان جانتایەك بكەیتە 
شانت  و بڕۆیت  و ھەرگیز نەیێیتەوە، چەند مەترسیدارە 
نەوەیەك لەســەر پەروەردەیەكی ناتەندروست گەورەبكرێت  
و حەقیقەتەكانی لێ  ئاوەژووبكرێن! تا نەفرەت لەو بنەما 
كۆنانە نەكەین، ناتوانین شتێكی تازە بخەینە ناو ژیانەوە.
دەبێت دەســتكاریی ھەموو شــتێك بكەین بەبێ  ترس، 
تەفســیرەكان ھەڵبوەشــێنینەوە، ژیان بە جۆرێكی باشــتر 
رەنگبكەیــن، ئــەو زەخیرەیــەی خراوەتە ناو مێشــكمانەوە 
فڕێبدەینــە دەرەوە، حیكایەتــی نــوێ ، مێــژووی نــوێ ، 
دنیابینییەكــی دی، وامــان لێدەكــەن خۆمــان جیھانەكە 
دروستبكەین، نەك بچینە سەر میراسە كۆنەكە. كەسی 
تەنبەڵ ھەمیشــە دەیەوێت لەســەر میراس بژی، كەسی 
عاقڵیــش پشــت لــە میــراس دەكات  و خــۆی میــراس 

دروستدەكات، بۆ ئەوەی لەوانەی بەر لەخۆی نەكات.
واتــا دەمەوێــت پێتبڵێم با ھەمیشــە دیــدی خۆت بۆ 
شــتەكان ھەبێــت، دیدێكــی لەوانــی دی جیاوازتربێــت، 
گەر ئەمەیشــت پێنەكرا، ژیان قەرەباڵغ مەكە، بۆ خۆت 
لــە ســوچێكی ئەم جیھانــەدا خەریكی باخچــەكان ببە، 
كاتێك قسە بكە ئەوانی تر بێدەنگبووبن، لەگەڵ شاعیرە 



١٤٣نەبەز گۆران

گەورەكــەدا، لــە تەنیشــت ھــەر سیاســییەكەوە درەختێك 
بچێنە، بۆ ئەوەی ژیان بۆگەن نەكات.

خۆ پیاوەكان دڵی ژنێك خۆشبكەن باشترە لەوەی ببنە 
ســەركردە، دڵی ژنێك بۆ پیاوی راســتەقینە گەورەترە لە 
پاشایەتی، ئێ  لەوانەشە وا نەبێت، لە ھەموو حاڵەتێكدا 
مرۆڤ دەبێت ھەمیشــە بیر لە شــتی مەزن بكاتەوە بۆ 
ئــەوەی شــەھامەتی خۆی لە دەســتنەدات، فەزیلەتیش 
ئــەو كاتــە دەســتپێدەكات كە بنەماكانی مرۆڤ لەســەر 
بیركردنەوەی رەســەن بنیاتنرابن، نەك لەســەر دروشــمی 
ســەردەمییانە، ئەوەی دەیكەیت ئەوەندە بە باوەڕەوە بیكە 
لێی پەشــیماننەبیتەوە، لەوانەیە لەســەردەمی منداڵی  و 
مێرمنداڵیــدا ھەڵــە بكەیــت، ئەمانــە ھەڵەنیــن، چونكە 
بیركردنــەوەت كامڵ نەبووە، پــاش ئەوە ئیدی ھەڵەكردن 
بەخراپــە دەكەوێتــەوە لەســەرت، گرنــگ ئەوەیــە كاتێك 
كامڵبوویت ھەڵەنەكەیت، كە كردیشت بزانە ھەڵەیە، من 
بانگھێشتت ناكەم بۆ خراپە، بەردەوام پێمخۆشە دەست بۆ 
شتێك ببەیت لای ئەوانی دی پیرۆزبێت، خۆت دەیبینی 
ئەم جیھانە پڕبووە لە شتی پیرۆز، كە پیرۆزنین، ھەمیشە 
لەپشــت ھەمــوو بــە پیرۆزكردنێكەوە كۆمەڵێــك گەمژە 
وەســتاون، ھەر ئەو گەمژانەن شــتەكان پیرۆزدەكەن، بۆ 

ئەوەی مانایەك بە بوونی خۆیان بدەن، ھەركاتێك ویستت 
لەو گەمژانە بدەی، باســی پیرۆزییەكانیان بكە، ئیدی 
ئەوان ئازاریان پێدەگات، یانی لە خوارەوە گەڕێ ، كاری 

تۆ لەگەڵ سەرە گەورەكانە نەك بچوكەكان.
دواجــار پێتدەڵێــم؛ ئــەوان دەتوانــن بتكــوژن، بتگــرن، 
بیمارتبكەن، ئەوە وانەی ئەوانە بۆ تۆ، با وانەی تۆیش 
بۆ ئەوان ئەوە بێت؛ بە دەنگی بەرز بڵێ : چۆكدانادەم.

 ھەمیشــە باشــبیت، من رەنگە ئیدی شــتێكم نەبێت 
لەمە زیاتر بۆ تۆ، ئومێدمە رۆژێك بتبینم.

دوانامەم لەبارەی پیرییەوەیە.. كچەكەم.

”من ئەمرم  و ھەموو گیانم بە گوڵ بشارەوە.... تۆ 
ئەمریت  و ھەموو گیانت بە دڵ ئەشارمەوە.“

 (بەختیار عەلی)

بێزارنەبیــت لــە پیریــم، پیــری زەنگێكــە ھەموومــان 
داویەتــی  ســەرم  دێــت  ســانێك  لێیدەبێــت،  گوێمــان 

  نامەی بیست  ویەكەم

لەسپیەتی، روخسارم بە لۆچ داپۆشراوە.
نەكــەی بیــر لەوە بكەیتــەوە ئەو روخســارە تەماوییەم 
بێزارتبــكا، ھەمــوو رۆژێــك مــرۆڤ وەك خــۆی نییــە، 
ئەو روخســارە گەنجانەیەم دەڕوات  و یەكێكی دی دێتە 
شوێنی، بیر لەوە نەكەیتەوە بڵێی ئەم روخسارە ناشیرینە 
كــەی وندەبێــت؟ تۆش ئەم دەردە دێتە رێگەت كچەكەم. 
ویســتت بــە شــوێن جوانیدا بگەڕێیت بەنــاو كوچەكانی 
رۆحمدا بگەڕێ،  نەك بەسەر لۆچەكانی سەر روخسارم. 

باوانم.. 
سەردەمێك دێت دەستەكانم دەلەرزن  و ناتوانم ھیچ بە 
دەســتمەوە بگــرم، ئەگەر وام لێھــات دەموچاوت نەدەی 
بەیەكدا،  ئیدی كاتی تۆیە جارێكی دی لە پیریدا من 
فێربكەیتــەوە، پیــری پڕە لە منداڵــی، ئەوانەی پیردەبن 
جارێكی دی منداڵ دەبنەوە، ئەوەندە دڵیان ناسك دەبێت 
رێــك لــەو ســەردەمە دەچێــت كە تــازە فێری قســەكردن 
بووبووی، ھیچ باوكێك ماندوونابێت لەوەی منداڵەكەی 
فێری قسە دەكات، بەم ھەر ئەو منداڵە گەورە دەبێت  
و جارێكــی دی دەبــێ  باوكە پیرەكەی فێربكاتەوە قســە 
بكات، تۆ دەتوانی كە من پیربووم  و قسەم لە بیرچووەوە، 

لە پێش چاوی ھاوڕێكانت قسەیەكی خراپمكرد روشكێنم 
نەكەیت؟ 

ئەی ئەگەر روشــكێنت كردم بیرتدەچێتەوە كاتێك تۆ 
قسەت نە دەزانی من یارمەتیمدەدایت؟ لە پیریدا دەزانم 
تــۆ منداڵــی منــی، دەبێ  تۆش بزانی ئــەو كاتە دەبیتە 
باوكێك بۆ من  و فێری ھەموو ئەو شتانەم دەكەیت كە لە 
منداڵیدا تۆم فێركردو ئێستا خۆم بیرم چوونەتەوە، جاران 
كــە دەھاتمــەوە بۆ ماڵەوە ھەمیشــە خەیاڵم لای ئەوەبوو 
باوەشت پیابكەم  و تێتبگەیێنم كە بیرتدەكەم، ئەی ئەگەر 
مــن پیربــووم  و لــە ماڵــەوە كەوتــم، كاتی ھاتنــەوەت بۆ 
مــاڵ تــۆش ئەوە دەكەیت تا بزانــم بیری باوكە پیرەكەت 

دەكەیت؟  
 تۆ دەبیتە ئەو حیكایەتخوێنەی نەھێڵی ھەســت بە 
تەنیایــی خــۆم بكــەم لەو پێخەفــەدا؟ ســەر وەختێك كە 
منداڵی، باوكت شانازییت پێوە دەكا، ئەی ئەگەر باوكت 
كەنەفــت بــوو و ھیــچ ھێزێكــی تێدانەما، تۆ شــانازیی 
پێوەدەكەیــت؟ ئەو كاتەی كەوتووم  و ناتوانم ھەســتمەوە، 
جگە لە تۆ كێ ھەیە دەســتمبگرێت  و ھەڵمبســێنێتەوە؟ 
ئازیــزم.. دوعادەكــەم ھەرگیــز وام لێنەیــێ بێزارتبكــەم، 
ھەرگیز نەگەمە ئەو رۆژەی ماندووتبكەم، وەلێ  ئیدی 

پیرییە، كە ھات دەبێ  بەرگەیبگریت، ئەو ساتانەی دڵم 
ناســك دەبێتەوە و ھەســت بــە بەرەو مردن چــوون دەكەم، 
تاقە ھیوای ئەو باوكە ئەوەیە منداڵەكەی ببێتە چەترێك 
بــۆی، تــۆ دەتوانــی ئــەو چەترەبیــت تــا بە دڵشــكانەوە 
نەمرم؟ دەیبینی من كەوتووم  و ھەموو گیانم دەلەرزێت، 
نە دەتوانم پێبكەنم، نە دەتوانم بجوڵێم، شەوان دامنەپۆشن 
ســەرما دەمبــات  و دەســتدەكەم بــە كۆكەكــۆك، شــەوان 
ئێشــكگری نەكــەی بەســەرمەوە رەق ھەڵدەگەڕێم، ھەر 
چۆن كە منداڵ بوویت شــەوان ئێشــكگری تۆ بووم تا 
داتپۆشم و سەرمات نەبێت، ھەمان ئێشكگری دێتەوەرێت، 

تۆ دەتوانی دامبپۆشی و لێمبێزارنەبیت؟  
 كە باوكت بە پیری نەخۆشكەوت تۆ دەبیتە حەكیمی 
دەردەكانــی؟ كــە منداڵ بوویت خەمــم دەخواردی، ئەی 
ئەگــەر باوكــە پیرەكــەت پێویســتی بــە تــۆ بــوو خەمی 
دەخۆیــت؟ میھرەبــان بە لەگەڵ پیریمدا، با ھەســتبكەم 
باوكێكــی خۆشــبەختم لەم ژیانــە، ئەمانەی كە پێتدەڵێم 
وێزگەیەكن لە ژیانی ھەموومان، ھیچ بۆ من ھێندەی 
ئــەوە خۆشــترنییە ماچــی پیرێك بكــەم  و پێبكەنێت بەو 
سۆزەی من، لێمتووڕەنەبی كاتێك داوای شتێك دەكەم.

 ھیچــم نەمــاوە پێتبڵێم، تەنیا ئەوەنــدە دەڵێم؛ ھاتیتە 

دنیــاوە ئــەو خەمانەت لەبیرنەچن كــە دێنەرێت، خەونی 
مــن ئەوەیــە منداڵێكی باش بیــت، بەرگەی ھەموو ئەو 

تیرانە بگریت رووبەرووت دێن.
 پێش مردنیش لەســەر جێگام، ئاگات لێمبێت با بە 

تەنیاییەوە نەمرم.

 ماڵئاوا كچەكەم.. بمبورە گەر پیریم ماندووتبكات. 
خۆشمدەوێیت.

بەشی دووەم:

نامەكانی یەسنا



نامەكان ١٥٢

یەسنای ئازیز.... 
زۆر غەریبییت دەكەم.

 ھەرگیز نامەوێت لەسەر رابوردوو بژیم، ئەوەی بینیم 
جەنگێك بوو بەرگەی جوانییەكەیم نەگرت، كەس نەبوو 
بمخاتــە ئــەو باوەڕەی كە كەســێك ھەر وا بەو ئاســانییە 
دێتــە نــاو ژیانــم، بێئەوەی لــە دەرگاكانم بــدات لەگەڵ 

خۆی دەمبات تا نزیكی ونبوون.

جادووگەرێكی سەیربوویت خانمی گەورە! شتێك زۆر 
دەیشڵەژاندم ھاوڕێیەتیی ژنەكان بوو، بەس تێنەگەیشتم 
چۆن توانیت جەسارەتی ئەوەم بدەیتێ  ئەم بیركردنەوەیەم 

بدەم بەدەم ئاوەوە و لەبیریبكەم؟!
ھێشتا حاڵینەبووم  چۆن ھاتی!

ئەو كاتەی لەژێر ســێبەری تۆدا خۆم بینی، ھەموو 
دەرگاكانــی ژنبوونم لەســەر خۆم داخســتبوون، تەنانەت 
پەنجەرەكانیش، بەس بیرمچوو لەسەر شەقامێك كەسێكم 
بینیبوو لە دڵم دەچوو، پێموابێ  ئەوە تۆ بووی، بەدبەختیی 
من ھەر ئەو ئێوارەیەبوو بە چاوەكانت سەلامێكی كزی 

منت وەمدایەوە. 
دەبــێ  ئــەو ئێوارەیە لــە ژیانی تــۆدا بوونی ھەبێت؟! 
ســەیرە گــەر تۆش وەك مــن بیت! باوەڕناكەم ھێندە گێل 
بیــت ئــەو بەرائەتەت لــە بیرمابێت؟! ئــەم خەیاڵە تانە 
بەجێبھێڵــە بــۆ من، تۆحەیفی كاتی خۆت بەم دەردانەوە 

مەكوژە. 
دەزانی رابوردوو دەردە؟!

یادەوەرییەكــی  گــەر  كــورد  ئینســانی  رەنگیشــە 
تەندروستی ھەبووایە دەیزانی ماھیەتی خۆی كەوتووەتە 
كوێــی دنیــاوە، بۆیــە ھەرگیز بــاوەڕ بە خۆشەویســتیی 

منی بێ یادەوەری مەكە، كە ئینسانێكی كوردم، ئێمە 
ھەموومان وەك یەك دووڕووین.

باشتر وایە بۆ خۆت عەشقبكەی، بۆ ئەوەی لە ژیاندا 
نەمریــت  و شــتێك ھەبێت فەخــری پێوەبكەیت، زاھیدانە 
بژی! داوای ھیچ شتێك لە بەرانبەرەكەت مەكە، جگە 

لە حورمەتگرتنی ژیان.
شــتەكانی  نــەك  ئینســانت خۆشــبوێت  ھەوڵیشــبدە 
ئینســان، شــتەكان ھیی تاقە كەســێك نین، دیاردەیەكن 
ھێندە دەستەكانیان بینیوە، پڕن لە جێ پەنجەی تاریك، 
بــا ناســكیی پەنجەكانــی تــۆ نەچێتــە ســەر تارمایــی 
پەنجەیــەك، دڵت بــە خەمگینی دابگرێت،  بیرتنەچێت 

من ئامۆژگاریی كەس ناكەم.
 ھێشــتا نەبوومەتــە ئــەو باوكە مشــتەكۆڵە بەھێزەی 
حــەزم لە ئامۆژگاری بێت، وەلێ  كەســێكم خۆشــبوێت 
ئارەزوودەكــەم ھەرچیــم ھەیــە بیدەمــی، گەر باوەڕیشــم 

پێبكەی ئەو كەسە تۆی.
زۆر مندانە قسەت بۆ دەكەم، پیاوە راستەقینەكانیش 
ئەوانەن دەتوانن منداڵی خۆیان بۆ ژنەكان دەربخەن نەك 
بیشــارنەوە، بــەم حەزمدەكــرد ئــەوەت پێبڵێــم: ھەرگیز 
شعورم نەكردووە تۆ ژن بیت، ئەوەندە دەزانم ھاوڕێیەكی 

نەتھێشــت، زۆر زوو  بوویــت، كەچــی  ســوكەراتییانەم 
شــتەكانت تێكدا، زۆر زوو منت ونكرد، ســەخت بوو بۆ 
مــن بەو ئاســانییە لــە ژیانی خــۆت دەرتكــردم، ئەوەی 

چاوەڕێمنەدەكرد روویدا.
تــۆ لەوەگــەڕێ چەند عەزیەتتداوم.... ئێســتا حاڵت 

چۆنە؟
ئایــا تەنیایــت؟ یــان كەســێك لەناو گیانتــدا ھەیە لە 
مــن ناچێــت؟! ھەســت بە بۆنــی تەنیاییت دەكــەم، وەك 
من مەبە، خۆ تۆ نە دۆڕاویت، تۆ بەرگەتنەگرت نەك 
دۆڕابــی، ئازایەتیی تۆ ئەوەبوو دەتتوانی ھەموو كاتێك 

بڕیاری یەكلاكەرەوە بدەیت.
ئەوەندە بەھێزبوویت دەتتوانی ھەسارەكانیش بگۆڕیت، 
سەیرملێدەھات بەو ئاسانییە قەراری تێكەڵبوون بدەیت  و 

پاشان قەراری دوورییش ھەڵببژێری!!
پێدەچێــت ژیــان تەنیــا ئــەو ســاتەبێت كــە دەیبینین، 
ھەستناكەیت بوومەتە بەرگریكارێكی باشی ھەڵەكانی 

تۆ؟ 
ئازیزم... دوای تۆ ناچاربووم ھەموو ژیانم سەرلەنوێ  
بگــۆڕم، ئەمــە لە ئازایەتیی منــەوە نەبوو، بڕیارێكیش 
نەبــوو ئیــرادەی مــن دابێتــی، بەڵكــو جێھێشــتنێك بــوو 

كاریگەریی كردە سەر تەمەنم، تەنانەت بیركردنەوەیشم.
 ئیــدی بینینــی مــن بۆ ژنــەكان بە جۆرێــك گۆڕا، 
تــا ئــەم حاڵەتەش نەمتوانیــوە وەك جارانــی لێبكەمەوە، 
ئەمەش گوناھی تۆ نییە، گوناھی ژیانە كە ناچارمان 
ھەقــی  كــە  بكەیــن  كەســانێك  دۆســتایەتیی  دەكات 
دۆستایەتییان نییە، ئای چەند زەحمەتم كێشاوە لەگەڵ 
دۆســتەكانمدا! بــەردەوام قوربانیــی پەیوەندییەكانی خۆم 
بووم، ئەوەندە كەســە نزیكەكانم بوونەتە ھۆی ئازاردانم، 
ھەرگیــز نەیارەكانم ئەو كارەیــان نەكردووە، بۆیە زۆرجار 
پێمخۆشبووە بە تەنیابم، بۆ ئەوەی ئازاری كەمتر ببینم 

لە تەمەنمدا.
 زۆرجار تێكەڵبوون دەبێتە ھۆی قەرەباڵغكردنی ژیان 
(بەبێ  سودیش)، ئێمە ناتوانین لەناو ئەو ھەموو دەنگەدا 
دەنگــی خۆمان بدۆزینەوە، گەر تامی گۆشــەگیریمان 

نەچەشتبێت.
دەمەوێ  سوپاسگوزارت بم كە توانیت دوورمبخەیتەوە 
لە خەڵكی  و بمخەیتە ناو ئەو شوێنەی كە خۆمی تێدا 
دەبینــم، ئەمەیــش كردەوەیەكی حەكیمانەیــە، كە بێئاگا 
تۆ لەگەڵ منت كرد، راستییەكەی ویستت دەرمبكەی 
لــە ژیــان، بەم من لــە لێرەوارەكانەوە ھاتمــەوە و بوومە 

دۆســتێكی نزیكــی خــۆم، تا پــەی بەم دنیایــە ببەم كە 
ھیچی لێ  حاڵینابم.

لــە ھەموو حاڵەتێكــدا بیرتدەكەم، گەرچی لێرەنییت، 
وەلێ  ماھیەتت وننابێت لەلام، تۆ ســەنگینی دۆســتی 

ئازیز.

 ١٥\٦\ ٢٠٠٥

ئازیزم....... یەسنا 

ماوەیەكە زۆر ســەرقاڵم، سەرقاڵییەكەم پەیوەندیی بە 
خۆمــەوە نییە، خــۆت باش دەزانی لەو كوڕانەم ھەرگیز 
بیــرم لەخــۆم نەكردووەتــەوە تابزانــم چۆن دەژیــم، ئەوەی 
گرنگە بەلامەوە گرتنی كاتەكانە، تا شــتێك ببەخشــم، 

نەك بەدەستیبھێنم. 
ئەوانەی بۆ بەدەستھێنان ھاتوونەتە ژیانەوە، پێویستە 

لێیانەوە دووربین تا ئیحساسمان پیس نەبووە، ئەوانەش بۆ 
بەخشین پێویستیان بە ژیان ھەیە، ھەقی دەستماچكردنیان 
ھەیــە لەلایــەن ئێمــەوە، چونكــە دوای پێغەمبــەرەكان 
دایكەكانمان باشــترین بەخشێنەرن، كەواتە گەر حەزمان 

لە بەخشین كرد، دەبێت یەكێك لەم دووانەبین.
من دەزانم ناتوانین ببین بە دایك، وەلێ  خۆ پێماندەكرێت 
بەرەكانمــان  دەورو  تــا  بیــن،  بەخشــێنەر  مرۆڤــی  دوو 
سودێكمان لێوەربگرن، ئێستا خەریكی تەواوكردنی پارچە 
شــیعرێكم بــاس لــە ژیانی مــن  و تۆ دەكا، ئەم شــیعرەم 
ھێندە عەزیەتیداوم وا ھەستدەكەم لە تۆدەچێت، شەوان تا 
دەنگی بڵندگۆكانی رۆژھەت دێت بە دیاریەوە دەژیم، 
نزیكــەی ســێ  مانگە بووەتــە ئازیزتریــن ھاوڕێم، بەم 
كاتێــك دەیخوێنمەوە بۆ ھاوڕێكانم تەســەورناكەن ئەوەی 

نوسیومە بەشێكە لە ژیانی رابوردووم.
ئەوان تەنیا وەك شــیعرێكی دۆســتانە تەماشایدەكەن، 
خۆ گوناھیشیان نییە، چووزانن ئەوە بەشێكی قسەكانی 

منن بۆ تۆ لە رێگەی زمانی شیعرەوە.
شیعرنوســین بۆ كەســێك كە شــاعیر نەبێت كارێكی 
گەمژانە و گرانە، من ھەم گەمژەبووم  و ھەمیش ئازارم 
كێشا تا بتوانم شتێك بنوسم لە شیعر بچێت، تێناگەم بۆ 

دەستمپێكرد سەبارەت بە تۆ حیكایەتێك بنوسم؟!!
حەزمدەكرد من دەستم لە خولقاندنی تۆدا ھەبووایە، 
تــا ئــەو مافەم ھەبێت كاری چاكت بۆ مەیســەربكەم  و 
ژیانێكی لەبارو خۆشگوزەرانیشــت بۆ دەستنیشــانبكەم، 

ھەرچەندە دیدی من زۆر خراپە لە سەر تۆ.
كەچی ناشــمەوێت بێ  ویژدانییــەك بكەم كە توانای 
تــۆ خەمباربیــت، ھەڵبەتــە  قبوڵبكــەم  ئــەوەم ھەبێــت 
ئازایەتیــی تــۆ لەوێــدا دەبینم دوای مــن پێكەنینەكانت 
زۆرتربــن، زۆر دڵخــۆرش دەبــم گەر ھەســت بە تەنیایی 

نەكەیت، دڵنیایشم ئەو جەسارەتەت ھەیە وابكەیت.
وا بیر لە ئێســتات بكەرەوە كە من شــتێك نیم بتوانم 
ژیانــت تێكبــدەم، پێمدەكرێــت دەموچاوم بــدەم بەیەكدا و 
لەھاوڕێكانم بتۆرێم  و ئیدی لە درەنگانی شەواندا نەچمە 
ســەر شــەقامەكان  و سەیری ئاسمان بكەم، بەم ناتوانم 
تــۆ لەبیربكــەم  و بەشــێك لە تەنیایی خۆمــت بۆ نەنێرم 
وەك دیارییەكی رەزاگران، تكایە حورمەتی تەنیاییەكانم 

بگرە.
گەر تۆ ژیانت خۆشبێت  و دڵگران نەبیت، من ئاسودە 

دەبم. 
خۆشــمدەوێیت.... گەر ئەم قســەیەم ســەرمنەخوات، 

دواجار تۆ منت فەرامۆشكرد، بەم من ھەرگیز ناتوانم 
ھەنگاوێــك دوور لــە ســێبەرتەوە دونیــا ببینــم، ئەمــەش 
كوفرێكە تێیكەوتووم  و دەرچوون لێی كەمێك مەحاڵە. 

 ٢٠ \ ٨ \ ٢٠٠٥

گیانی من... یەسنا

 دەردی من لەم ئێوارەیەدایە 

زۆر قەلەقــم، ھەمیشــە بــە ناڕازیبوونــەوە دەســت بۆ 
شــتێك دەبەم كە خۆم دەمەوێت دەســتی بۆ ببەم لەوانەیە 
لــەم ریــگا گێژو وێژەیەدا قەلەقــی داڵدەیەكی باش بێت 
بــۆ خــۆ دوورخســتنەوە لــە راســتییەكان، نامەوێــت وەك 

مامۆســتایانی مەرگ خۆم گومڕابكەم لەو تەمەنەی 
پێمبەخشــراوە، دەزانــی؟ زۆر ســەیركردنی مــەرگ واتا 
ســوككردنی ژیــان، فێربوونی ژیــان  و بەكارھێنانی دوو 

شتی زۆرجیاوازن، ھەرگیز یەكناگرنەوە.
چەنــد  بــە  ئێمــە  تەمەنــی  ئەوەیــە؛  راســتییەكەی 
گۆرانییەكی شیرین  و لایلایەیەكی ئێواران بەسەرناچێت، 
ئــەوە نییــە كە چاومــان دەكەینــەوە روناكــی ھەڵھاتووە، 
كەواتــە تەواونابێــت، ئەوە ئێمەیــن تەواودەبین  و پێمانوایە 

كۆتاییەك ھەیە.
 خۆ بەدەستەوەدانیش ھەڵەیەكە زۆر كەس تێیدەكەون، 
مــن ھیــچ چێژێك لــەوە نابینم قەناعەت بــەوە بكەم كە 
ھەیــە، دەبێــت لــە خۆمان بڕوانین تــا بتوانین نرخێك بۆ 

ئەوانیش دەستنیشانبكەین.
ھەندێــك جــار دەڵێم دەچمە شــوێنێك فێــری خوێندنم 
و  ســەفەربكەم   ئارەزوومــە  جاریــش  ھەندێــك  بكــەن، 
دەیشمەوێت ئەو شارە بەجێنەھێڵم كە ئازیزەكانمی تێدایە.
بــەم ئەمانــە ھەمــوو خۆكوشــتنن، دەردی مــن بەم 
وەھمــە ســادانە تیمارناكرێــت، كاتێــك مــن نەتوانــم بــۆ 
چركەیەك ئاسودەیی تامبكەم، ئیدی بۆ من چ كەڵكی 

ھەیە لە باوەشی ژیاندا رابكشێم؟

ئــەم ئێوارەیە قەدەر وای خواســت چــاوم پێتبكەوێت، 
دەزانــی زۆر جــوان بوویت؟؟ وەكو جــاران نەرماییەك لە 
ژیانتــدا بەدیدەكــرا، عەزابی من لە نــاو دیدەی تۆدایە، 
نامەوێت ئیتر ئاوا بەو ئاسانییە بتبینم، لەوانەیە بەرگەی 

تەماشاكردنێكی تر نەگرم.

 دیارە وام لێھاتووە بە چرپەی گۆرانییەك دڵم پڕدەبێت 
لە گریان. 

بەھەر حاڵ.....................
 حەزدەكەم بمرم.

 ١٧\١٠ \ ٢٠٠٥ 

ئازیزم........ یەسنا 

ئێستا لە ھەموو كات ھیلاكترم بۆت، لەناو شارێكدام 
بەراســتی ھەســت بە غەریبی دەكەم، ئەوانیش وەك من 
قســە دەكــەن، وەلــێ  لێمتێناگــەن، ئەمەیش لــە نەزانیی 
ئەوانــەوە نییــە، بەڵكو لــە گوناھی منەوەیــە كە ناتوانم 

خۆم بكەمەوە.
عادەتێكی سەیرە!! ئەم دڵە پڕە لە نھێنی، خۆ لەوانەشە 

گەر شەوانێك لەسەر شەقامەكان برینی خۆم وەربگێڕمە 
سەر زمانی ھاوڕێیەكم، كۆڵێك پێكەنین بیگرێت.

 جا حەقی خۆیەتی، چ باكی بەو ئێشەیە كە لەمندا 
ھەیە و بریسكەیەكی ناگاتە لای ئەو، من لەو كوڕانەم 

كە ھیچ ئارەزوویەكم نییە جگە لە بێدەنگی.
ئــەوەی دەیشــیڵێم قســەگەلێكە دەبووایــە خەڵكی تر 
بیڵێ ، كەچی ئەوان ئەوەندە قانیعن بەم ئیسرافەی ژیان، 
ناچار.. دەبێت لەبری ئەوان قســەبكەین  و بیربكەینەوە، 
پێمخۆشە ئەوەی خۆشمدەوێت تۆسقاڵێك بیری لێبكەمەوە 

لەپێنا و ئەوەی خۆم وننەبم.
یەســنای ئازیز... تۆ كارێكی زۆر باش دەكەی، نە 
نامەم بۆ دەنێری  و نە ئەحواڵم دەپرســی  و نە باكیشــت 
بەبینینــم ھەیــە، ھەوڵبــدە زۆر زیاتــر لێمدووربكەویتەوە، 
با ناچارنەبم ســوكایەتیت پێبكەم، ئەم تایبەتمەندییەشــم 
پشــكی زۆری بــەر تــۆ كەوتــووە، تۆ ھەرچــی بیت بۆ 

دەردی من حەكیمیت  و بۆ ژیانیشم سوكایەتیت.
دوای تۆ خۆشــبەختانە زۆر دەخوێنمەوە، گەر بزانین 
چــۆن ھەڵســوكەوت لەگــەڵ كتێبەكان بكەین باشــترین 
ھاوڕێمانن، دەتوانن پڕمانبكەن لە فێڵ، لە گەمەكردن، 
ھەندێــك  جاریش عاقڵماندەكەن، بەس ھێندەی شــێتەكان 

نا.
پیاوێــك ھەیــە لــەو رۆژئاوایە رۆمانێكی نوســیوە بە 
ناوی كیمیاگەر، بەر لە نوسینی ئەم نامەیە خەریكبوو 
لەگەڵی دەژیام، لێشم مەگرە، گەر قورساییەكی زۆری 
تەنیایــی كەوتبێتــە سەرشــانم، دڵنیابــە دوای تــۆ ھیچ 
ئومێدێكم بە دۆستایەتی نەماوە، ئیدی ئەم رۆمانە زۆر 

سەرنجڕاكێشە.
 بــە چەنــد وێنەیەكــی كــەم كۆدیتایەك لــە خەیاڵتدا 
دروستدەكات، ھەركاتێك ویستت شتێك لە بارەی رۆح  و 
سەفەری بیابانەوە بزانی، خراپ نییە لای كتێبفرۆشێك 

ئەم رۆمانە بخەیتە ناو جانتاكەتەوە و بیخوێنیتەوە. 
ئازیزم..... پێدەچێت ھیچ شتێك تۆ نەجوڵێنێت، وەك 
منداڵــە مرقنــەكان مرقت گرتووە و ناتەوێت تەكانێك بە 
ژیانــت بــدەی، ئەمە جێگەی مەترســییە، تووشــی ئەو 
پەتایە بوویت كە ناتەوێ  نە وەمبدەیتەوە و نە قسەیەك 

بكەی بۆ دۆستەكانت باش بێت.
دەتبەخشــم،  ھــەر  بتبینــم  لاموبالاتییەیشــەوە  بــەو 
ھەرچەنــدە بەم نەزانییەی خۆیشــمەوە نەگەیشــتوومەتە 
بەخشــین، بەم دەتوانم بە ســوژدەیەكی پیرۆز زۆر شت 
لەبیر تۆ ببەمەوە، خوات لەگەڵ یەسنای ئازیز، ھیوادارم 

چیی تر نەتانبینمەوە، با زۆر عەزیەت نەكێشم.
دەمەوێت لەناو خۆمدا بۆت بگەڕێم، نەك لەناو كۆن 
 و شــەقامەكانی شــاردا، ئــەوەی من بیــری لێدەكەمەوە 

تەنیا لە گیانمدایە كە تۆی.

 ١ \١٢ \٢٠٠٥ 



١٧١نەبەز گۆران

خانمی ژیانی من... 

 سەلام...
رەنگە ئیدی پاش دووركەوتنەوەیەكی زۆر و لەبیركردنی 
ماھیەتی من لە ژیانتدا، ئێستا خۆشبەخت بیت، بەم 
دەبێت ئەوە چاك بزانی من تا ئێستایش باشترین داوەری 
ســلوكەكانی تــۆم، تۆش لەو كچانــەی دەتوانی ئازاری 

باش بگەیێنیتە من.

شــیعری یەكەمم كە بە ناوی (یەسنا)ـــەوە نوســی، 
ھەڵبــەت بــۆ تــۆ بــوو، بەس لــە ناچاری لەبــری ناوی 
تۆ ئەو ناوەم بەشایەنتر زانی بەكاریبھێنم، ناكرێت لەناو 
كۆمەڵگەیەكدا بژییت لەبەر وشەیەك ئینسان بكوژرێت، 
جورئەتی ئەوە بكەیت ئەوەی دەینوســیت بۆ كەســێك وا 

بەو شەفافییە بێت كە دڵت دەیەوێت.
 ھەندێك جار لەپێناوی مانەوەی خۆمان لەم دنیایەدا 

دەبێت بیر لەوەبكەینەوە درۆیەكی جوان رێكبخەین.
تــرم  شــیعرێكی  پارچــە  خەریكــی  تــر  جارێكــی 
بەناونیشــانی (كچێك لــە قوویی دەریاكانــدا مرواری 
ئەچنێــت)، ئەمەیــش بەشــێكی تــری ئەو ئیحساســەیە 
كــە بــۆ ھاودەمەكانم ھەیە، پێمخۆشــبوو رۆژێك لەبری 
ئیحســاس بیركردنــەوە بەكاربھێنــم بــۆ ژنــەكان، بــەس 
پێدەچێت لە فەرھەنگی ئێوەدا بیركردنەوە ھێندە جێگەی 
سەرسوڕمان نەبێت، بۆیە دەبێ  تەنیا كار لە ئیحساسدا 

بكەین، تا پەی بەناوەوەتان ببەین. 
دەزانــم ئــەم شــتانەی مــن  و ئــەم ھەمــوو شــێتییەی 
مــن لای تــۆ ھیــچ مەعنــای نییە، بــەم حەقیقەتێك 
ھەیە كە من نەمتوانی بەشێك لە گەنجێتیم لەبیربكەم، 
بۆیە ھەســتام بە نوســینەوەی تا نەتوانم لە سێبەری تۆ 

دووربكەومەوە.
ئێستا گرنگیش نییە بەلامەوە تۆ چۆن سەیری من 
دەكەی، بەراستی پێمخۆشبوو رێگەتنەدام بێمە دانیشگا، 
چونكــە گەیشــتوومەتە ئــەو بــاوەڕەی ئــەوەی بیەوێــت 

عەقڵی لە دەستبدات با بچێتە بەردەم مامۆستاكان.
كێشەی مامۆستایان خۆشگوزەرانییە نەك نائومێدی 
لە بوون، بە نائومێدییەوە مەچۆ بۆ لایان، با دەستنەكەن 
بــە گریــان، ئێوارەیــەك وەك ھەژارێك نانبخــۆن، بەیانی 

ھێرشی ئارەزوویان دەیانكات بە جادووباز.
ئەوەنــدە رازیــن لــە ژیــان، بەردەمــی خۆیــان نابینــن، 
باخەڵــی ژنــەكان بــۆ مامۆســتایان ئەوپــەڕی قووڵییە، 
كاتێك لەگەڵیان دادەنیشی باسی بێشەن مەكە، ئەوانە 
پیاوی بێشــەن نین،  بیرتنەچێت لە نێوان قوتابییان  و 

مامۆستایاندا مەودایەك ھەیە، ئەویش بەدحاڵیبوونە. 
یەســنای ئازیز........ بۆ ئەوەی نەبیتە مامۆســتا، 
ســەیری گەورەیی ژەنەڕاڵەكان بكە، ھیچ جەنگاوەرێك 
پێویســتی بە مامۆســتا نییە، تەنیا ئەوانەیان نەبێت لە 
مردن دەترســن، گەر دەتەوێت بژییت، دوای كۆیلەیەتی 
لــەب ارترین ئیش مامۆســتایەتییە، ھەرچــۆن لە مردن 

دەترسن، ئاواش لەناوی فەیلەسوفەكان دەترسن.

دەزانی؟ بێدەنگی پەتایەكە مامۆستاكان بنەماكەین، 
نابێــت  شــوورەییەكە  ئــەوان  لای  پیــرۆز  (نەخێــر)ی 
بەكاریبھێنیــت، ھەمــوو ھەوڵیان ئەوەیــە قوتابییەكانیان 
لــە  بــوون  كەنەفــت  خۆیشــیان  لێبكــەن،  خۆیــان  وەك 
نەفامیــدا، شــتێك كە فێرتدەكەن ئەوەیــە ھیچ نەزانیت، 
تــا دار حەیزەرانەكانیــان بە دەســتەوە نەبێت بۆ ئازاردانی 
مندان، نازانن بوونەتە پەروەردەكار، ناتوانن وشــەیەكت 
پێبناسێنن گەر وەك زیندانییەك ئازارتنەدەن، بەم دەبێت 

رێزیان لێبگریت، چونكە پەروەردەكارن.
بەھەرحــاڵ.. مــن حاڵــی حــازر قوتابیــی ماڵەكەی 
خۆمــم، كۆرســی یەكەمــم لەســەر ناســاندنی تۆیــە بــە 
گیانــم، بۆیــە ئــەم نامانەش بەردەوام دەنوســم، پێمباشــە 
دوای ونبوونــم بەشــێك لە ژیانــم نوێببێتەوە، ئەویش ئەو 

بەشەیە كە پڕە لە ئازار.
ئازارەكانــم  نوســینەوە  بەھــۆی  دڵخۆشــم  مــن 
كەمبكەمــەوە، بــەم تــۆ ھەرچییــەك بیــت، ئەگــەر 
ســەرتاپای ئەم ھەسارەیەیشــیان كردبێتە موڵكت، مادام 
نەتتوانی ئەڤینێكی راستەقینە بكەیت، فێڵت لە ژیانی 

خۆت كرد، خودا یارمەتیت بدا تا دڵخۆشبیت.
ئا، بیرمكەوتەوە، یەسنای بەڕێز... دوای ئەم ھەموو 

كەســەرییەی ژیانم، كووپی قاوەكەت، ئەوەی بە دیاری 
بــۆت ھێنام  و لەســەری نوســرابوو خۆشــمدەوێیت، تاكو 
ئێستا وەك توحفەیەكی ژیانی راستەقینەم بۆم ماوەتەوە.
ھەموو رۆژێك تەماشــایدەكەم وەك ئەوەی تەماشــای 
دیــدەی تــۆ بكەم، ئای چەند ئــارەزووی بینینت دەكەم، 

من نازانم، بڵێیت لەم ھەسارەیە مابیت؟! 
یەســنای ئازیــز، ھیــوای ژیانێكــی ئــارام  و دوور لە 

دڵتەنگیت بۆ دەخوازم. 
لەبیرینەكــەی، كوڕێــك ل ەتەنیایــی خۆیــدا ھەســت 

بەبوونی تۆ دەكات.

 ٢٢ \ ١ \ ٢٠٠٦ 

بەڕێز پایەدار.. 

 بەرلــەوەی بیــر لــە ژیــان بكەیتــەوە، بیــر لــە مردن 
بكەرەوە. 

لەوانەیــە پێمخۆشــبێت ببمــە پاســەوانێكی شــەوانی 
كۆنەكانــی شــار، بــۆ ئــەوەی ھەســت بە داخســتنی 
چاوەكانی تۆ بكەم، ئەرێ  بەڕاســت؟ بەنیاز نیت وەك 

شێتێك بمەخەیتە سەر شەقامەكان؟!



نامەكان ١٧٨

لام پەســەندە بكرێمە باخەوانی گوڵی حەوشەكەتان، 
بــۆ ئــەوەی ببمــە خــودا، تــۆ دەبینــی دەبێــت ئینســان 
نــەدات، باشــترێكە  تــا عەزیەتــی ژیــان  لێبوردەبێــت 
ھەمیشە بەر لەوەی بیر لە بوونی خۆت بكەیتەوە، بیر 

لە خودا بكەرەوە.
نەكەیت خۆت بخەڵەتێنی  و بكەویتە ژێر كاریگەریی 
بازرگانانــی  ئەوانــە  كەشیشــەكانەوە،  و  مــەلاكان  
حەشیشــەن، زمانیان لێبستێنەوە دەبنە خادمی میرێك، 
ھەڕەشــەیان لێبكــە ئاینەكەیــان بەجێدەھێڵــن  و دەبنــە 

بازرگان، گوێیان بۆ بگرە فریوتدەدەن.
ماڵــی خانمێكــی قەشــەنگیان پیشــانبدە دوعــای 
ســەرفرازیت بــۆ دەكــەن، لەھەر ماڵێــك خوانێكی باش 
ھەبێــت حەزیــان لە میوانداریی ئەو ماڵەیە، خۆشــترین 
چێــژ لای ئەمانــە ئەو كاتەیە بڕە پارەیەك دەخەیتە ناو 
دەســتیان، كۆبوونەوەكانیان بۆ دوورخســتنەوەی خەڵكە 
لــە ئیمانــی راســتەقینە، ھەرگیز واعیزێكــی زۆربڵێ  
ناتوانێ  ماڵەكەی خۆی بە باشی بناسێ ، ئیدی چۆن 
تــۆ دەچیتــە ژێــر عاباكــەی  و چاوەڕێدەكەیــت خودات 

پێبناسێنێ ؟! 
ئازیــز یەســنا گیــان.... خــودا ماڵی ناوێــت، خودا 

رۆحــی دەوێــت، ســەر زەمیــن تنۆكێكە لــە حیكمەتی 
خــودا، واعیــزەكان مزگەوتەكانیــان كردووەتــە شــوێنی 
ژیانی خۆیان، ئەمەیە كارەساتی نەمانی ئیمان، ئیمان 
جەوھەرێكــە لەنــاو مرۆڤــدا، خــۆ ئەگــەر جەســتەیش 
فەرامۆشــبكەین، مادام گیان ھەیــە، بیركردنەوە ھەیە 
بــۆ دۆزینــەوەی جەوھــەرەكان، كەواتــە بوونــی ئیمــان 

داكۆكیی لێناكرێت.
شــتێكیش بــووە جەوھەر نكۆڵی لــە بوونی ناكرێت، 
كاتێك ھەستەكانمان پێماندەڵێن بینین شتێكە لە بوونی 
ئێمە، رۆحیش پێماندەڵێت ئیمان بەشێكە لە بوونی ئێمە، 
بۆیە نكۆڵیلێكردنی نكۆڵیكردنە لە بوونی خۆمان، ئەم 
زانینەیــش بۆ بوونی خــودا كامڵكردنی جەوھەرەكەیە، 
دەبێت ئێمەیش ھێندە سەرســەخت نەبین كە بوونێك رەد 
بكەینەوە كە بەشــێكی خزاوەتە نــاو گیانی خۆمانەوە، 

ئەو گیانەی كە شتەكانمان پێدەناسێنێت.
كاری ئێمــە بــە پیرۆزكردنــی ئــەو گیانەیــە نــەك 
بــا خۆمــان خۆشــبوێت،  شــوێنەكانی دەرەوەی رۆح، 
دنیامــان خۆشــبوێت، تــا بزانیــن لــە چ ئاســودەییەكدا 
دەژیین، دەزانی؟ پیرۆزیی ئینسان ئەوەیە سەرزەمینی 
خۆشــبوێت، نــەك شــوێنێك بــۆ خــۆی پیرۆزیكردبێت، 

كاتێك رۆح نەما ناچار ئینسانە گێلەكان بۆ پاكبوونەوە 
روودەكەنە شوێنە پیرۆزەكانیان.

مــن گەمەم بەو مەخلوقانەدێــت بە دەوری ماڵێكدا 
تــا پەیمــان لەگــەڵ خوداكــەی خۆیــان  دەســوڕێنەوە 
نوێبكەنــەوە، باشــترە ئــەو رێگــە دوورە نەبڕن  و كەمێك 
بگەڕێنەوە ناو خۆیان، پەیمان نوێكردنەوە لەگەڵ خودا 

لەناو خۆیاندایە، نەك لەناو ماڵێكی دوورەدەستدا.
ئەوەی پیرۆز بێت لای خودا بیرلێكردنەوەیەتی نەك 
ســوژدە بۆبردنی، ســوژدە بردن كاری كۆیلەكانە، خودا 
ئینسانی جوامێری دەوێت كە سەربەرزە لە بڕیارەكانیدا 
نەك رەعیەت، ئاینی ئیســلام گەر بەواتا ئەسڵییەكەی 
قبوڵیبكەیــت، ئاینــی جەنگاوەرانە نەك ســوژدە بەران، 
سەیری بێرۆحەكان بكە كاتێك دەچن بۆ مزگەوتەكان، 
دەچــن بــۆ ئەوەی ئەركێك لەكۆڵ خۆیان بكەنەوە، نەك 
بــۆ نزیكبوونەوە لە خودا، ھەر كۆمەڵگەیەك مزگەوت  
و شوێنی پیرۆزی زۆربێت، كۆمەڵگەیەكی بێئەركە.

 ئەوانــە ناچــن تــا خــودا لــە خۆیــان نزیكبكەنــەوە، 
دەچن بپاڕێنەوە خودا لە عەیبەكانیان خۆشببێت، وەكو 
كۆیلــەكان چــۆن لــە خاوەنەكانــی خۆیــان دەپاڕێنــەوە، 
گەر لە رێگای شــوێنە پیرۆزەكانیان لێیانبپرسی خودا 

لــە كوێیــە؟ بێئاگایانە ســەر بەرزدەكەنەوە بۆ ئاســمان، 
چونكــە رۆحــی خۆیان دەناســن، دەزانن چەنــد خاڵییە 

لە گەورەیی.
پێیانوایــە قیبلەیان ھەڵەكردبێت خــودا دڵگراندەبێت، 
نازانــن دڵگرانیــی خــودا لەوێدایــە كــە ناڕاســتییەكان 
دەبینێــت لەكاتــی ســوژدە بۆبردنیــدا، ھــەر رۆژێــك لە 
مزگەوتەكانــدا كۆبوونــەوە بزانــە ئــەو رۆژە زۆرتریــن 

حیلەیان لەگەڵ منداڵەكانی خۆیاندا كردووە. 
ئای چەندە ئەو ئینســانانەم خۆشــدەون بە بێدەنگی 
بێئــەوەی رێگــەی مزگەوتــەكان بزانــن لــە ماڵەكانــی 

خۆیاندا ستایشی خودا دەكەن! 
ئازیــزم یەســنا... ھەندێك  لــەو واعیزانە ھێندە پیس 
 و پۆخڵن لەكاتی سوژدەبردندا بیانبینە لەرز دەتگرێت، 
ژنێكــی جوانی جادووباز ســەد ســوژدەبەر فریودەدات، 
ئەمەیە بەدەبەختی كە نابێت تۆ لەوانە بچیت، لێگەڕێ  
با بیركردنەوەت لەبوونی پەروەردگار نزیكتبكاتەوە نەك 

زمانە فریودەرەكەی واعیزەكانی مزگەوت.
دەزانــم بوومەتــە عەزیەت بۆت، بــەم ھەمووی لە 
خۆشەویستیمەوەیە، ئێستایش لە جاران زیاتر ئارەزووت 
دەكــەم، تــۆ بزانــە چەنــد شــێتم بــەو ھەمــوو رەقییەی 

خۆتەوە خۆشمدەوێیت، دەزانی كەسێكی سەرگەردانم؟! 
وەلــێ  گرنگ نییە، گرنگ ئەوەیە راســتگۆم لەگەڵ  

خۆمدا.
ھەرچەنــد تــۆ خەمی منت نییــە، بەم من خەمی 

تۆمە.

 با كەس نەزانێت.. زۆرم خۆشدەوێیت.

 ٢٩ \ ١ \ ٢٠٠٦

ئازیزی یەسنای 

ئێستا دەمەوێت گۆرانیبڵیم، گۆرانیوتن ھەستكردنە 
بە تەنیایی.

پێمباشە لەتەنیشت حەزرەتی مەسیحەوە ھەڵمبواسن، 
تــا بزانم ئازاری ھەڵواســین ســەختە؟ یــان دووریی ئەو 
كەسەی ئومێدی ژیانم بوو؟ بەردەوام ھەست بە ئازارێك 

دەكەم لە گیانمەوە دێت، رەنگە جێ  قسەیەكی تۆبێ ، 
بــۆ مــن زۆر قورســە ئــەو ھەمــوو تەنیاییــە كەوتووەتە 
سەرشــانم، كەلێنێــك لــە ژیانمدایــە بــە ھیــچ شــتێك 
پڕنابێتــەوە، ئــەو شــتانەیش كە بۆ تۆیان دەنوســم  و تۆ 
نایانبینی، یاخود گەر بیشــیانبینی جێگەی سەرنجت 

نین، ھێندەی تر عەزیەتمدەدەن. 
پێمخۆشــە لێــرەدا بــۆ یەكــەم جار وەك ژنێك قســەت 
بۆ بكەم، ھەڵبەتە دەبێت ئەو حەقەیشــم بدەیتێ كە لە 
ڕووی فســیۆلۆژییەوە تۆ لە جنســی ژنی  و منیش لە 
پیــاوان، دیــارە نامەوێت وەك پیاوێك قســە بكەم، وەلێ  
پێمباشــە مادام كەســێكم لەم سەرزەمینەوە بوونم ھەیە، 
ھەندێــك  دیــاردە دەبینــم، دەمەوێــت تــۆش لەوبارەیــەوە 

شتێك بزانی.
دڵی من... نەكەیت ھەرگیز لەو ژنانە نزیكببیتەوە 
باســی فیمینیــزم دەكــەن، ئەمــە درۆیەكــی گەورەیە و 
بێحورمەتیكردنە بە ئەسڵی ئێوە، دڵنیابە فیمینیستەكان 

ئەوانەن تەنیا غەریزە لەگەڵ پیاواندا كۆیاندەكاتەوە.
ئەوانــە ئازاراویتریــن مەخلوقــی ئــەم ســەرزەمینەن، 
پێویســتە وەك مەیمــون بیانخەیتــە نــاو قەفــەزەوە تــا 
نەبنە فیمینیســت، ھەرچەنــد خۆیان بە ئازاد  و گەورە 

پیشاندەدەن، كە تاریكداھات دەبنەوە بە ژن، ژیان لای 
ئەوان تاریكی  و روناكییە. 

تــا داوای میھرەبانیــان لێنەكــەی نایبەخشــن وەك 
كۆیلــەكان تــا ئازاریان نەدەی دەنگیان بــەرز ناكەنەوە، 
زۆر قایلــن بــە ســەر ســنگی خۆیان، لەگــەڵ عادەتی 
ســەردەما رێدەكەن  و خۆیان ونكردوە ھەمیشە لە دوای 

سێبەری پیاوەوە ھەنگاو دەنێن.
دەبنــە  بۆیــە  نییــە،  ســێبەریان  خۆیــان  چونكــە   
فیمینیست، ھەرچەند بتەوێت گەورەیان بكەی كەچی 
ئــەوان عوقــدەی پیاویــان تــووش بــوە، نەچــی بۆلایان 
تــۆ مەزنیــت بــا ئــەوان بێــن بۆلای تــۆ تابزانــن تامی 
رەســەنییەتی چییــە، ئەوەنــدە كاڵــن بەرگــەی ئازارێك 
ناگــرن، بۆیــە گلەیــی لە پیــاوەكان دەكەن كــە مافیان 

نادەنێ .
پێویســتە تــۆ میھرەبــان بیت، پیاو ژنــی میھرەبانی 
دەوێــت، چەنــد خــۆت بكــەی بــە قوربانــی ژنێكــی 

دەمڕووت، ئەوەندە ھەڵەتكردووە لە ژیاندا.
 ئا، بیرتنەچێت.. ستایشــی ئەو ھاوجنســانەت بكە 
كــە گلەییــان لــە ژیــان ھەیــە، چونكــە پێویســتیان بە 

ستایشە.

لــە نێــوان پیاوەكان  و ژنەكانــدا لەزەتێك ھەیە، دەبێت 
پیاوەكان بیدەن بە ژنەكان بۆ ئەوەی ھەســت بە بوونی 

خۆیان بكەن. 
چــاك بزانــە لە نێــوان فیمینیزم  و ســۆزانییەتدا یەك 
تاڵــە مــوو مــاوە، ھیــوادارم ئــەو تاڵــە مــووە پیــاوەكان 
نەیپچڕێنــن، لێگەڕێــن بــا ژنــەكان خۆیــان بیپچڕێنن، 
خۆشبەختیی ژنی بێڕۆح ئەوەیە لە باوەشی پیاودابێت، 
خۆشبەختیی پیاوی جوامێریش ئەوەیە كە لەناو رۆحی 

ژندا بێت.
وەیل بۆ ئەو ماڵەی ژنێكی فیمینیست بەڕێوەیدەبا، 
دەبێــت پیاوەكــەی چەند لەباربێت بۆ كۆیلایەتی، تەنیا 
ئەوانەیــان منیان خۆشــدەوێت میھرەبانییەكی گەورەیان 
تێدایە، واتا تۆو دایكەكان، تۆش یەكێكی لەو دایكانەی 

بە میھرەبانیی گەنجێەوە ژیانت رەنگكردووە.
نابێت پیاو لەژن تووڕەبێت، پیاو دەبێت لە لەشكرێك 
توڕەبێــت نەك لە ژنێك، ئەگەر ھەوڵتدا لە میھرەبانیی 
خــۆت كەمبكەیتــەوە و ببیتــە ژنێكــی دەمڕووتی ئەم 
چەرخە، ھەوڵبدە پیاوێكت خۆشبوێت بێدەنگبێت، پیاو 
ســەگێكی ھــار لە تەویلەكەیــدا بێت لە ژنێكی فزولی 

ناو ماڵەكەی باشترە.

ئەوان غروریان لەســەر ســنگیاندایە نەك لەعەقڵیان، 
پیــاوی بەھێز لەگــەڵ رۆحی بەھێز و میھرەباندا دەژی 
نەك رۆحی لاواز، ئەو دیاردەگەرایەی ژنان تێیكەوتوون 
جگــە لەســەرگەردانی بــۆ خۆیــان، بەرھەمێكــی تری 

تێدانییە.
من نامەوێت تۆش لەوان بچیت، تۆ دەبێت لە خۆت 
بچیــت، نەك زمانی درێژیی ژنەكانی ســەر رووپەڕی 
رۆژنامــەكان، كە ئەوەی دەیڵێن نە بۆخۆیان قبوڵیانەوە 

نە بۆ كچەكانیان.
خــۆت  تــۆ  حیكایەتەكانــەوە،  بەدیــار  دامەنیشــە 
حیكایەتــی یەســنا، خــۆ كوشــتن بــۆ تــۆ حەكیمانەتر 

لەگوێ  گرتن لە ژنێكی فیمینیست.
 ھــەر ژنێــك بە رەچەڵەك نەچووەوە ســەر میھرەبانی 
 و جوامێریــی پیــاو، لــە تایفــەی قەلەمونەكانــە، ھــەر 

خەریكی دەنگە دەنگە.
تــۆ دەبێــت بەشــوێن ئەركــی خۆتــدا بگەڕێیت نەك 
مــاف، پیــاو چییــە داوای مافــی لێدەكــەی، ئەركــی 
خــۆت وەك ئینســانێك بەجێبھێنــە، ئیدی پێویســتت بە 

ماف نییە تا بە مسقاڵ بتدەنێ . 
دەبێــت ھێنــدەی كچبوونــی خۆت ناســك بیــت، لەو 



نامەكان ١٨٨

شــوێنەی ناســكبوونێكت لــە خۆتدا شــكبرد، بزانە كە 
خۆشــبەختانە ســەربەرزییەكت لــە ژیانــی گــەورە بــە 

دەستھێناوە. 
ســەیرە، قەســكانم زۆر تونــدن بەرانبــەر بــە ژنەكان، 
وەلــێ  تــۆ بــۆ مــن دۆســتێكی ئەفلاتونییانــەی، نەك 

ژنێكی شەوانی بێئۆقرەیی.
 ھــەر ئەمەیشــە گەورەیــی تــۆ خانمــی پایەبــەرز، 
دڵنیابە بێ  تۆ ھەست بە تەنیایی دەكەم، ھەندێك جار 
دەگەمە ئەو ئاستەی لە خودا بچم، ھەمیشە چاوەڕێم 

بەیانییەك بێیت وەكو جاران دەرگات لێبكەمەوە.
بەم دەزانم تۆ ھەرگیز نایەیت!!

ئــەم شــارە نەعلەتییــەش ئەوەنــدە گەورەیــە ھەرگیز 
رێكناكــەوێ لــە دوورەوە بتبینــم، بــۆ ئــەوەی كەمێــك 
ئاســودەبم، ئێســتا وەك عادەتــی ھەمیشــەییم پــڕم لــە 
بێدەنگــی، لــە یەكێك لە ئەپارتمانەكانی شــار ماڵێكی 
بچكۆلەی دوور لە تۆم بۆ خۆم رێكخستووە، خۆم چا 
لێدەنێم  و ھەر خۆیشــم كارەكانی تری ناو ماڵم دەكەم، 
برینێكیــش لەســەر دڵمــە ئازارمدەدات، ھــەر خەریكی 

رەشكردنەوەی كاغەزەكانم بۆ تۆ!!
دەتوانم بپرسم؛ كە ئایا تۆ ئاسودەی؟!!

دەبــێ   چەشــنەیە،  بــەم  ھــەر  ژیــان  گوێمــەدەرێ  
ترمــان  ئەوانــی  ئــەوەی  بــۆ  بدۆڕێیــن  ھەندێكمــان 
خۆشــبژیین، ئێســتا خۆزگە دەخوازم بــۆ ئەو كاتانەی 
كەس نەیدەناسیم، بەم چی بكەم ھەڵەیەكم كرد خۆم 

دەرخست، چارەسەریشی نییە، چونكە تێپەڕی.
ئێســتا بــۆ ئــەوەی تێبگــەی مــن چەنــدە بێزیانــم 
دەمەوێــت وەك گــوڵ بتپارێزم، خەریكــە بیرم چووەتەوە 

روخسارت چۆنە.
بەم تارماییەك لە پێش چاومە زۆر جوان دەنوێنێت، 
قســەكانی كۆتاجــارت وەك گولــە  بارانكردنم وا بوون، 
كەچی ئێستا ئەوەندە قسە لە دڵمدایە.. بەشی تەمەنی 

حەزرەتی نوحیش.
بچۆرە بەردەم ئاوێنەكەت، كەمێك پرچت شانە بكە، 
ھەموو ژیانی من ھێندەی تاڵێك لە پرچت حیكمەتی 
تێدانییــە، مــن تەماشــای ئاوێنــە ناكــەم، دەزانم پیری 
بە ڕوخســارمەوە نیشــتووە، دڵیشم ئەوەندە تەنگە بۆت، 

تەنیا جورئەتی وەستانی نییە.

 خوات لەگەڵ یەسنای ئازیز.
٢ \٢ \٢٠٠٦



نامەكان ١٩٠



١٩١نەبەز گۆران

یەسنای ئازیز 
 من لێرەم... لە دۆزەخدا 

بمبــوورە لــەم ماوەیــەدا لــە حاڵێكــی زۆر خرابــدا 
دەژیــام، چونكــە زۆربــەی كاتەكانــم ئومێدەواربــوون، 
راســتییەكەی ژیانــم ســیخناخ بــوو بــوو لــە ڕازیبوون، 
ئەمــەش بیركردنەوەیەكــی گێلانەیــە لەنــاو برینــی ئەم 
ھەمــوو خەڵكــەدا ئومێدەواربیت، كەســێك ھەســتبكات 



نامەكان ١٩٢

رۆحێــك لەنــاو بوونی خۆیدا شــكدەبا، باوەڕناكەم پەی 
بە ئومێدەواری ببات.

خرابترینــی  :»ئومێــدەواری  دەڵێــت  (نیچــە)  وەك 
خراپەكانــە.» لەوانەیــە ئومێــدەواری بــۆ غەریزەچییان 
كارێكــی خــراب نەبێــت، ئەوانــەش كــە رۆحیــان نییــە 
بــەردەوام باســی ئەندامــی نێرینــەی خۆیــان دەكــەن، 

شەرمەزارانە خۆیشیان بە بیركەرەوە دەزانن.
ئەمانەی دەیانڵێم بۆت رۆحی خۆمن، شتگەلێكن لە 
بیركردنەوەمدان  و دەمەوێت بیانگوازمەوە بۆ داھاتووی 
تــۆ، دیارە گیانی پیرۆزیش لە داھاتوودا دەردەكەوێت، 
پێمباشــە لــە ئێســتادا قســە بكــەم، تاكو لــە داھاتوودا 

ئازاری ئازارەكان كەمبكەمەوە.
نامەوێــت دوای خــۆم نەوەیــەك بــە جێبھێڵــم بەبــێ  
ئەوەی نەگەیشــتبمە ئەو ئاســتەی ئافراندنێكم كردبێت 
لەنــاو خۆمــدا و لەناو زمانــی نەزانەكانەوە ناوی خۆمم 
بیســتبێت، دەبــێ  تۆیش ئاوابیت، تا خــودا نەدۆزیتەوە 
رێگە بە خۆت نەدەیت نەوەیەك بخەیتە ناو قەرەباڵغیی 

ژیانەوە.
سەر وەختێك نەمدەزانی پارچەكانی خۆم كۆبكەمەوە، 
گوێڕایەڵیــم ھەڵبژارد، ئێســتا بوومەتــە گوێڕایەڵێكی 

بــاش، تــا جارێكی تــر پارچەكانی خــۆم فڕێبدەمەوە، 
بوونی من.. لەم سەرزەمینە دەبێت خۆم بیدۆزمەوە.

 گوێرایەڵــی لــە دۆزینەوەی بوونی خــۆم رێگاكانم 
لێونــدەكات، ئێمــە دەتوانیــن ھەمــوو كاتێــك گوێڕایەڵ 

بین.
 بــەم ناتوانیــن بــە گوێڕایەڵــی قووڵیــی بوونــی 

خۆمان دەستنیشانبكەین.
مرۆڤ بۆ ئەوەی خودابناسێ  دەبێت ئەوەندە دانایی 
تێدابێــت خــۆی بناســێنێ ، لــە دەرەوەی بوونــی ئێمــە 

خودایەك نییە.
ئــەوە ئێمەیــن بوونی ئەو دەخەینە روو، ھەرئەمەشــە 
ســەرەتای خرۆشــانی بوونــی خــودا كــە پەیوەســتە بــە 
بوونــی خۆمانــەوە، كاتێــك دەتوانین گوێ  لــە ئاوازێك 
بگرین ھەست بە تەنیایی بكەین، بەبێ  ھەست كردنی 
تەنیایــی وتنی گۆرانیش وەك بەربونەوەی بەردێكە لە 

لێرەوارێك بۆ ناو گۆماوێكی ڵێڵی نادیار.
بــۆ  ھەڵنــە گرتبێــت  ئازاریــان  ئــەو گۆرانیانــەی 
مەیمونــەكان وتــراوە نــەك مرۆڤــەكان، گۆرانــی خۆی 

ئازارە.
ئازیزم یەسنا.... من خۆم دەناسم  و دەزانم گومڕام، 

ھەر ئەمەیشــە وا دەكات من زیاتر ئاشــنایەتیم لەگەڵ 
خۆم  و خودای خۆمدا ھەبێت، كە ئەویش خۆشەویستیمە 
بۆی  و بەشێكیشــم لەو وەرگرتووەتەوە و بەخشــیومە بە 
تــۆ وەك مەخلوقێكــی ئــەو، كەچی تۆ من ناناســیت، 

ھەرچۆن ناتەوێت خۆت بناسی.
 كاری مرۆڤانــە ئەوەیــە مرۆڤەكان بناســین، كاری 
ئیماندارانیــش ئەوەیــە خۆیان بناســن، ناكرێت تۆ خۆت 
نەناســیت  و بتەوێــت خــودا بــە منداڵەكانت بناســێنی، 
ناكرێــت تــۆ دۆســتەكەت نــە ناســی  و بتەوێــت باســی 
بــۆ ھاوڕێكانــت، ئەمــەی  ماھیەتــی ژیــان بكەیــت 
دەیڵێــم بــۆ تۆیــە، لای من ئــەم شــتانە رونبوونەتەوە  و 

كۆتاییانپێھاتووە. 
ھیــوادارم بــە شــوێن خۆتــدا بگەڕێیــت  و ســەرقاڵ 
نەبیت بە ناســینی كەســی ترەوە، با ئەوەی پێویســتی 
بە تۆ ھەیە بەھەردوو دەســتی لە دەرگاكەت بدات، تا 

تۆیش لێیبكەیتەوە.
كەمێك بە دڵتەنگییەوە بیرتدەكەم.. 

 دۆستی خۆت........
 ٦ \ ٣ \ ٢٠٠٦ 

 یەسنا خان.
سەلامی پیاوە گەورەكانت لێبێت. 

وا تێگەیشــتبووی بــەو ئاســانییە تەمــەن لای مــن 
بكــەم،  تــۆ  وەك  نەمویســت  بەڕێــزم..  كۆتاییدێــت، 
پێمسەیربوو دایكێك بە ھەموو میھرەبانیی خۆیەوە بووە 
سەبەبی نێوان دوو بەدبەخت، ئایا وابوو؟ یان گەمەیەك 

بوو خۆت رۆڵی پاڵەوانەكەت دەبینی؟؟

دەزانــی؟ گــەر ھەمــوو دایكــەكان میھرەبــان بــن، 
دایكــی تــۆ لــە دەرەوەی ئــەم میھرەبانییــە نییــە، ئــەو 
نەیدەزانــی منداڵەكــەی دەبێتــە چ ئەفســانەیەكی نــاو 
كتێبــەكان، نــە یدەزانــی حیكایەتی كچە شــیرینەكەی 
دەبێتــە حیكایەتــی گەنجەكانــی نیشــتیمان، دەبووایــە 
زووتــر راســتییەكانم پێبڵێیــت، تــا منیــش زووتــر خــۆم 

ئامادە بكەم بۆ ئەو حەقیقەتە تاڵە.
وا بزانــم ھێندەیــش بەدبەخت نەبووم كە تۆ دەتبینی، 
راســتییەكەی.. كەســی بەدبەخت ئەوەیە عەقڵی لاواز 
بێت، بەس پێدەچێت لای تۆ وا نەبێت، دەبێت ئەوە بزانی 
كــە ھەرگیــز لاوازنەبووم، ئەمەش سوپاســگوزارییە بۆ 
خودا، وەلێ  تەنیا لاوازییەك لە خۆمدا شكببەم ئەوەیە؛ 

گیرۆدەی تۆ بووم.
ئازیــزم.. دەزانــم لێــرەدا زۆر بەتونــدی قســە دەكەم، 
بــەس چی بكــەم؟ باســكردنی تەمەنێك لــە بێعەھدی  
و وەفــا كەمێــك گرانــە، ھەرگیــز نەبــووە لــە خۆمــەوە 
ھەستم لەم جۆرە نامانە بۆ كەسێك بنوسم، بەم دیارە 
كاریگەریی تۆ لە ژیانی مندا ئەوەندە قورسە، توانای 

بێدەنگیم نییە.
تــۆ بڵێیــت وەكو جــاران بێدەنگ  و لەســەر خۆبیت؟ 

یــان گۆڕاویــت؟! دەترســم حەوشــەی دانیشــگا ئــەو 
ھەمــوو جوانییــەی لێســەندبیتەوە  و وەكــو ھەندێــك لە 
ھاوتەمەنەكانــت بیــر لە شــتی بــازاڕی بكەیتــەوە، تۆ 
ئێســتا چەند فەرامۆشتكردووم بەلامەوە گرنگ نییە، 

بڕیارمداوە زاھیدانە خۆشمبوێیت.
وەك مەحــوی دەڵــێ  (پێ بزانی یــا نەزانی، من بە 

دڵ یادێك دەكەم.) 
لەوانەیــە ئــەم جــۆرە كارانەی مــن لای تۆ جێگەی 
بــەو  بێحورمەتــی  حەزبكــەی  یــان  بــن،  گاڵتەكــردن 
تێگەیشــتنەی منەوە بكەیت، یان وا تەماشابكەیت كە 
كەســێكی ســەرگەردان بم، بەم بۆمن یەك شــت زۆر 
گرنگە، ئەویش ئەوەیە؛ زۆر بەڕاســتی خۆشــمدەوێیت، 

ئەمەیش ددانپێدانانێكی جوانە.
 

 ١٣\٣ \٢٠٠٦ 

تۆ.. یەسنای بەڕێز 

((زەمانێك منت ناســی، ئیتر بۆت كێشــە نەبوو كە 
بمدۆزیتەوە، ھاوكات لە دەستدانی من كێشەیە بۆت.))          
- نیچە -

تا ئەم حاڵەتەش كووپەكەت ھەر ماوە، تەمەننادەكەم 
پاش مردنم شــتێكی لێنەیێ، رەنگە ھیچ شتێكی من 



نامەكان ٢٠٠

لای تۆ نەبێت، چونكە تۆ نەتدەویســت رێزی شــتەكان 
بگریــت، ئاشــنا بــووم بــە زۆربــەی كۆنەكانی شــار، 
كــە دەیانبینم سەرمســوڕدەمێنێ  بۆچی ســەرەتا ھێندە 
بوێربوویت لەگەڵم  و پاشــان بەو شــێوەیە پشتت لە ژیان 

كرد.
ئایــا مــن ئەوەنــدە قێــزەون بــووم؟ كوڕێــك بــووم لــە 
جنسی پیاوە زۆڵەكان؟ ھەقی ئەوەم ھەبوو ئەو ھەموو 

بێمروەتییە بەرانبەرم بكرێت؟! 
ئێســتا بێزارنیــت لــەو ھەمــوو رەقییــەی بەرانبــەرم 

نوادندت؟! 
بێباكیت؟!

بەس بزانە بەرانبەر بە چ ئینسانێك بێباكیت نواند؟! 
دیارە شایەنی ئەوەبووم كە كردت؟

 بەھەر حاڵ....... زۆر بێتاقەتیت دەكەم.

 ١٨ \ ٣ \ ٢٠٠٦ 

یەسنا.... 
 خوومگرتووە بە سێبەری خۆمەوە 

سەلام.....
ئــەم نامــە كورتانەی كە بۆت دەنوســم، ھەرگیز بۆ 
ئــەوە نییــە رۆژێك بە حەزەوە بیانخوێنیتەوەو ســەرنجی 
خــۆم بــۆ تــۆ رابكێشــم، راســتییەكەی تەنیــا بــۆ ئەوە 
دەیاننوســم لــە تەمەنــی بەســەرچوومدا، ئــەو كاتــەی 

رەنگــە مــن و تۆ ھەرگیز نەتوانین پێكەوە دابنیشــین  و 
یەكتر ببینین، بیانكەمە حیكایەتێكی بە جێماوی تۆ.
ئەمــڕۆ رۆژی نــەورۆزە، پێموایــە یادێكی كوردانی 
ئەم سەرزەمینەیە، شار چۆڵ بوو، كەس لێرە نەمابوو، 
وەك حەزرەتــی ئیبراھیــم بــە تەنیــا مابوومەوە، نەك بۆ 
ئــەوەی بتــەكان بشــكێنم، بەڵكــو بــۆ ئــەوەی پــەی بە 
ســێبەری ئــەو بتە بەرم كــە ئــارەزووم دەیخوازێت.. كە 

تۆی.
وا راھاتووم ھەم لە شەڕەكاندا ھەم، لە خۆشییەكاندا 
ئــەم شــارە بەجێنەھێڵم، بــە كورتییەكــەی خوومگرتووە 
بــە ســێبەری خۆمەوە، كە چۆن بەســەر شــەقامەكاندا 
تێدەپەڕێت، ئەمڕۆ چوومە نزیك سێبەری دار مێوەكەی 
ماڵی خۆتان، زۆر نزیككەوتمەوە لە ھەناسەی تۆ، تۆ 
لــەوێ  نەبوویــت، بەم ھەســتم بــە تارمایی بوونی تۆ 
دەكــرد، لەوانەیــە ئەمە تەنیا وێنەیەك بێت (ھیی زوو) 
لە زاكیرەمدا مابێتەوە، فنجانی گوڵەكانی بەر ھەیوان 

زۆر لە تۆ دەچن.
لقەكانیان لە نازكیی پەنجەیەكت دەچن، تۆ بەردەوام 
دەبێت ئەوە بزانی حیكایەتێكت لای من ماوە لە ھیی 
پێغەمبەرێــك دەچێــت زۆر جوانــە، كاتێك لە ســێبەری 

حەوشــەكەتان دوركەوتمــەوە، بــاری دەرونیــم زۆر گران 
بوو، گوڵەكانیش سیس بووبوون .

كێشــەیە ئینســان ئەوەنــدە بــە تونــدی بــاوەش بــە 
خۆشەویســتیدا بكات، بەردەوام لە شــەوەكاندا مەســتم، 
مانایەك نەماوەتەوە بۆخەوی شەوان، تەمەننا دەكەم تۆ 

وەك من نەبیت.

 پێمخۆشە خۆشبەخت بیت.... 

 ٢١ \ ٣ \ ٢٠٠٦ 

یەسنا خان 
دەتوانی وەك گوڵی ناو فنجانەكانی 

حەوشەكەتان بیت؟

ئەوەی راســتی بێت ھەرگیز شــتە جوانەكان  و شــتە 
ئازاراوییــەكان لــە بیرناچــن، دەمەوێــت پێتبڵێــم ھــەر 
قەرزێكت لام ھەیە پێمخۆشــە بیدەمەوە، گەر توانایشم 

نەبوو قەرزەكانت بدەمەوە، لێبوردنم لێ  قبوڵبكە.

دەتوانــی وەك گوڵی ناو فنجانەكانی حەوشــەكەتان 
بیــت؟؟ ھــەر كاتێك داوای گەیەكــی خۆتم لێكردی 
تــۆ بڵێیــت ھــا ئــەوە لقێكم بۆ تۆ، ئەگــەر واش نییت، 
رێگەمبــدە بــا لەژێــر ســێبەرتدا بحەوێمــەوە، ئایــا تــۆ 

سێبەرت ھەیە؟!
من بەردەوام ئارەزووی ســێبەرێك دەكەم خاوەنەكەی 
حەكیــم بێــت نــەك قەســاب، ئێســتا تــۆ كامیانــی؟! 
بیرتنەچێت.. ھاوڕێیەتیی كوڕە شێتەكان ھەروا كارێكی 
ئاسان نییە، تەنیا ئەو كچانە بەرگەی ئازاری كوڕە بە 
ئەمەكەكان دەگرن كە مەزنن، وا مەكە.. وەك لاولاوێك 
تەنیا خۆت لەو شتانە بئاڵێنی كە لێتەوە نزیكن، دەست 
بۆ دەریاكان ببە دەستت دەگاتە قوویی، تۆ مەزنی، 

ئازیزم تۆ گەورەیت.
ھەوڵبــدە خەونەكانــت گەورەبــن، بــۆ ئــەوەی ببیتــە 
كەســێكی دانســقە، ئەگــەر تەنیا بیر لــە كۆنەكەتان 
بكەیتــەوە، ئــەوە كۆنەكەتــان گۆڕســتانێكی خــراپ 
نییە، دەســت بۆ ئەو شــتانە ببە كە لە ســەریان نوسراوە 

(نەخێر)، بۆ ئەوەی وننەبیت.
 بگەڕێــوە ســەر ئەســڵی خــۆت كــە میھرەبانییــە، 
تووڕەبــوون لــە تــۆ نایــێ، تووڕەبــوون واتــا دۆڕاندنــی 

بەھاكانــی ژیــان، لــە دەرگاكانــی ئەویــن بــدە، ژیــان 
تەماشــاكردنی تۆیە بە چاوێكی حەزینەوە، ئەوەی بۆ 
خۆت دەتەوێت، گەر بۆ ھاودەمەكەیشت نەتەوێت كینە  

و تاریكی ژیانت بە خەساردەبەن.
ئازیزم...

غــرور ھونــەر نییــە، نەعلەتێكــی ســەیرە ھاتووەتــە 
ناو ئینســانەوە، دەبێت ئێمە ھەمیشــە بە شــوێن ئەوەدا 
بگەڕێیــن كە چۆن ببینە ئینســانێكی لێبوردە، ئەگەر 
لــە ژیانتــدا چوارجــار دەرگات لــە غرور كــردەوە، ئەوە 

بزانە چوارجار خۆت لە دەستداوە.
ئێمە منداڵی خێزانگەلێكین كە سادەین، خۆ ناكرێ  
بــەم نەفامییــەی خۆمانــەوە غرورمــان تاقیبكەینــەوە، 
شــتێكی تــۆ كــە زۆر خۆشمدەویســت بێدەنگیــت بــوو، 
ئیحساســم دەكــرد ناتەوێــت ژیان بشــێوێنی، تــۆ جاران 
وابووی، بۆیە پێموایە تەنیا جاران ھەستم بە قورسایی 

ژیان دەكرد.
شاعیرانە بژی تا ھەست بە ھەموو شتەكان بكەیت، 
ئەگــەر توانیــت رۆحێكی شــاعیرانەت ھەبێت دەتوانی 
خودا بدۆزیتەوە، لەو شوێنەی كە ھەستت بە ناسكیی 
خۆت كرد و ئیحساست بای باڵی خۆیدا، ئەوە منداڵێك 

لە ناختدایە و دەیەوێت پێتبڵێ  تۆ جوانی، كەواتە دەبێ  
میھرەبان بیت.

تۆ بۆ من ھێندەی فروغ گەورەی.
روخساریشــت زۆر لــەو دەچــێ ، بــەم پڵنگێــك لــە 
ناختدایــە دەبــێ  ھەوڵبدەی بیكــوژی، ئەگینا رێڕەوی 
ژیانــت تێكــدەدات، خــۆ شــەرت نییــە ئــەو پڵنگــە لــە 
پێنــاوی منــدا بكــوژی، لەوانەیــە ئەم قســانە لای تۆ 
جێگــەی ســەرنج نەبــن، تۆ ب ەگاڵتەوە وتــت ماڵئاوا، 
مــن  ئازارمكێشــا، پێمخۆشــە ھێنــدە ئاســودەبی لــەم 

سەرزەمینە، گەكان بەخیلیت پێببەن.
دوای رۆیشــتنی تــۆ نامەوێــت تەنانــەت عەزیەتی 
حەنانەتی گەیەكیش بدەم، چونكە لە مانای شــكان 
گەیشــتم، ئەو كاتە ھەســت بە حەوانەوە دەكەم دڵنیابم 
تۆ ئارامی، ھەر كاتێكیش ھەستت بە دڵتەنگی كرد، 

گوێ  لە مۆسیقا بگرە ھێمندەبیتەوە.

ئەوانــەی زۆر لەگــەڵ مۆســیقادا دەژین یان شــێتن 
بــە جوانییەكــەی، یان پێغەمبــەرن بــە گەورەییەكەی، 
دەزانــی؟ حەزدەكــەم كچێكم ھەبێت گوێ  لە مۆســیقا 

بگرێت، تا لە مردن تێبگات، 

پاكتدەكاتــەوە،  ئەوەنــدە  مۆســیقا  لــە  گوێگرتــن 
شــعوردەكەی لــە (ئاو)دەچی، گــەر رێگەمبدەی بڵێم 
دوای مۆســیقا جوانترین شــت لەلام بێدەنگیی تۆ بوو، 
ئــای كــە سەرســام بــووم بــەو بێدەنگییــەت، ماڵخراپ 

شتەكانت زوو تێكدا!
نەمدەزانی گەورەیی یانی چی؟ جوانی یانی چی؟ 
زۆر نەفامانە، یان بڵێم زۆر مندانە ســەیرمدەكردی، 
روخســارم ئێســتایش پــڕە لــە بەرائــەت بــۆت، ھێشــتا 
ھەمیشــە  مــن  بــەم  بگەڕێیتــەوە،  بڕیاریشــتنەداوە 

چاوەڕێم.
ڕەنگــە كاتێــك منت بێتەوە خەیاڵ كە مردبم، ئیدی 

ئاوایە دوای تۆ تووشی یەئس بووم، یەئس.

٢٥ \٣ \٢٠٠٦ 

ئازیز...... یەسنا
لەھەر شوێنێك بیت من لەوێم، تا

 حیكایەتەكانت بگێڕمەوە.

بــۆ ئــەوەی نەمریــن، بــەردەوام دەبێــت كەســێكمان 
خۆشــبوێت، مەنتیقــی من دەڵێ  ئەگــەر دەتەوێت دنیا 
بگۆڕی خۆشەویستی بكە، ئەمانەی كە دەیانخوێنیتەوە 
ھەمــووی حیكایەتــی تــۆن، تۆیش ئازیزی لــەلام، لە 

پشت ھەموو نوسینێكی منەوە پاڵەوانێك وەستاوە، ئەو 
پاڵەوانەیش تۆی.

ئــەو كاتانــەی دەنوســم، چ بــۆ رۆژنامــەكان.. چ  
بــۆ گۆڤــارەكان.. چ بــۆ كتێبێــك كە بمــەوێ  بیخەمە 
بــەر دەســت خوێنەران، تــۆ وەك تارماییەك لە خەیاڵمدا 
دەردەكەوی، ئەوەی راســتیبێت بوویتە ھۆمیرۆسێك بۆ 

حیكایەتی نوسینەكانم.
بەدبەختییەكــە لەوەدایــە دووری ناھێڵێــت بزانــی لە 
چ ئازارێكــدا بــۆت دەژیم، زۆر شــت ھەیە لەم وتەدا 
جێگــەی ئــازارە، بــەم ھیــچ شــتێك بارتەقــای تــۆ 
عەزیەتینــەدام، ھەنگاوەكانتــم لەبیــرن، زۆر نــەرم بوون 
لــە ھەنــگاوی فەیلەســوفێك دەچوون، ئاخر قسەیشــتم 
لەبیــرە چەنــد رەق بــوو، لەھــی جەنگاوەرێكــی دۆڕاو 
دەچــوو، ھیــچ ھەڵەیەكم نەكردووە لــە ژیانمدا ھێندەی 

ئاخر قسەی تۆ عەزابیدابم.
گەورەیــی ھۆمیــرۆس ئەوەبــوو جارێكی تــر دنیای 
نوســییەوە، حیكمەتــی تۆیــش ئەوەیــە ناچارمدەكــەی 
بەردەوام بنوسم، شتێك دوای تۆ كەمێك ئاسودەم بكات 
شــەرابە، خۆیشــت باش دەزانی شەراب رۆحی سروشتە 

و خواردنی پێغەمبەرەكانە.

كاتێك دەستدەبەم بۆ لێوی قاژێك شەراب، دڵتەڕی  
و بەرائەتــی ســەرەتای ناســینی تــۆم بەیــاد دێتــەوە، 
كۆتاییــت  قســەكانی  مەگــەر  دەینۆشــم  وەختێكیــش 

ھێندەی ئەو شەرابە تاڵ بن.
دەنوســم،  بــە مەســتی  نامــەكان  بەشــێكی زۆری 
ھەندێــك لــە شــەوەكانیش بە كووپەكەی خۆت شــەراب 
دەخۆمــەوە، بــۆ ئــەوەی دە ھێندەی تــر عەزیەتمبدات، 

ئەم ھەموو تەنیاییە خۆكوشتنە.
كچــە  لــە  چەنــد  مــاون؟!  ئێرانییەكانــت  بەرگــە 

تارانییەكان دەچیت بەو جلانەوە؟!
غەریبیی چاوەكانت دەكەم، بەردەوام لە یادمدای. 

 ٣٠ \٣ \٢٠٠٦ 

 یەسنای بەڕێز.... 
ھێندەی قودس گەورەبیت. 

پاڵەوانی فیلمێك دەڵێت: من چی بكەم لە پیرۆزیی 
قودس كە خودا لەوێ  نەبێت تا قسەی لەگەڵ بكەم؟! 
پیرۆزییەكان لای ئینسانن، وەلێ  كاتێ  ئێمە ئەوەیشمان 

دۆڕاند، ئیتر ھیچ مانایەك بۆ وجود نامێنێتەوە.
پیــرۆزی ئەوەیــە ئیشــی بــاش بكەیــن، یەكتریمــان 

خۆشــبوێت، حورمەتــی قســە ســەنگینەكانی یەكتری 
بگرین، چونكە ھیچ كاممان ناتوانین كۆتایی خۆمان 

دیاریبكەین.
لەگــەڵ ئــەم ھەمــوو عەزیەتییەی دەیچێــژم بۆت، 
ناكاتە ئەوەی ھەرگیز تۆ داوای تۆڵەم لێبكەیت، چۆن 
لــەم دنیایــە تیادەچیت، كاتێك لەنــاو دڵمدای، رۆژێك 
دێت ھیوا دەخوازی تۆزێك خراپەت بكردایە بۆ ئەوەی 

چاكەیەكی مەزنتر بكەیت.
پاڵەوانی فیلمێك دەڵێت: لە رۆژھەت ئەوەی تەنیا 
دوو كــەس لەیەكجیادەكاتەوە شــوعلەی روناكییە، وەرە 
بــا لەتاریكیــدا بتبینم، من حاڵیبــووم بەردەوام دوابڕیار 
بــۆ دنیا بــووە، بەم خۆت باش دەزانی رۆحی ھەموو 

كەسێك تەنیا لەخۆی بەرپرسیارە.
مەســیح لــە خاچــدرا ئینجــا خۆشەویســت بوو لای 
خەڵك، خۆ ناكرێ  تۆیش من لەخاچبدەی ئەوســا بیرم 
لێبكەیتــەوە، گەورەییــە بۆ ئینســان لەســەر قەناعەتێك 
ھەڵیبواســن، مــن ئامادەییــم تێدایــە ئەو ئــازارە ببینم، 

تەنیا بۆ ئەوەی بزانم حەقیقەت چەند تاڵە.
لێم تێدەگەی؟!

پیاوێك دەڵێ  (باشترینى نیوەی ژیان بۆ ئەو پیاوەیە 

كە بەگەرمی خۆشەویستی دەكات.)
دەشــێ  ئەم قســەیە ھێنــدەی دۆزەخ ئــازاراوی بێت، 
بــەم ئەمــە خوی پیاوە مەزنەكانە، من نامەوێت بچم 
بــۆ قــودس بۆ ئەوەی ھەســت بــە ئازارەكانی مەســیح 

بكەم.
بــەس پێمخۆشــە لــە ماڵەكەمدا وێنەیەكی مەســیح 
ھەڵبواسم، چونكە پێدەچێت كتومت لەو بچم، ئازاری 

ھەڵواسین ھێندەی بێباكییەك قورس نییە.
 مەســیح یەكجــار ئــازاری بینی تا مردن بناســێت، 
ئەی دەبێت گوناھی ئەوانە چی بێت بەدەست برینێكەوە 

ھەمیشە تلدەخۆن.
ئەو برینە دەبینی بەسەر گیانمەوە، ئەوە ھیی تۆیە! 
ئەی ئەوەی ویستت مەسیح بكوژی  و بە خوێنەوە لەم 
سەرزەمینە فڕێتدا، باشترە لە ھەموو ژیانتدا تەنیا بۆ 
جارێــك بیر لــە چاكبوونەوەی زامێك بكەیتەوە بەتیری 

خۆت پێكراوە، با ئەوەندە ویژدان تۆش بیمارنەكات. 
بەھەرحاڵ................
 پێنج جار خۆشمدەوێیت 

 ٢ \٤ \٢٠٠٦ 

 دڵی من یەسنا 
 ماچ....... چاوەكانت ماچدەكەم.

رێگەمبــدە بــا وەك دوو گەنــج كەمێك قســە بكەین 
لەســەر بوونی خۆمان، واتا گەنجێتی، پێمخۆشــە زۆر 
بە راستگۆییانە بۆچوونی خۆمت پێبڵێم لەسەر ژیان.. 
واتا گەنجێتی، چونكە راستییەكەی گەنجبوون ژیانە 
نەك شــتێكی تر، ئەم نامەیەیشــم بۆ ھەموومانە، واتا 

گەنجەكان.
ئەمــە بــۆ ئەوانەیە لــە ھۆمیرۆس دەچــن، واتا تۆو 
گەنجــەكان، ئازیــزم... گومان لە ھەموو شــتێك بكە، 
تەنانەت لە بوونی خۆیشت، لەبەرانبەر دەسەتدارەكاندا 
سەرت ھێندە بەرزبكەرەوە توانای بینینی ئەژنۆكانیانت 
نەبێت، بە جۆرێك ھاواربكە ھەموو ســەرزەمین گوێی 

لێتبێت. گەورەترین ھاوار لە یاخیبووندا بێدەنگیە.
ھێنــدەش بێدەنــگ بــە وا ھەســتبكەن لــەم ژیانــەدا 
بوونــت نییــە، ئەوەندە ھەنــگاو بنێ  تا ھەموو چاڵەكان 
تاقیدەكەیتەوە، ھێندە سەرسامبە كە بە گێل ناوتنەبەن، 
ئاگات لە قسەكردنی خۆت بێت، با سەرزەمین قەرەباڵغ 
نەكەیــت، ھەرچــۆن دەتەوێــت جــوان خــۆت بپارێــزی، 

ئاوایش زمانت بپارێزە.
بــەلای ئــەو گردانــەدا مــەڕۆ بۆنــی ئایدۆلۆژیایان 
لێدێــت، ســێبەری تــۆ بەقــەت ســێبەری یــەك لەشــكر 
ســامی ھەیــە بەرانبــەر بــە پاشــاكان، دڵنیابــە دەســت 
بەرزكردنەوەیەكی تۆ سەد ھێندەی دەست بەرزكردنەوەی 
پاڵەوانــەكان گرنكتــرە بــۆ گۆڕینی ئاراســتەی ژیان، 
خۆت بە سوپاسالارەكان مەپێوە، ئەوان لە خوار ئەژنۆی 

تۆوەن.

ئەگــەر داھێنــەر نەبــی وەھــم دەتكا بــە جادووگەر، 
ئەوەنــدە پیاوەتیت خۆشــبوێت گەنجێتیت بپارێزێ ، ئەو 
كاتــەی ھەوڵتــدا ببیــت بــە كەســێكی گــەورە، دەبێــت 
ھەوڵیشــبدەی كەســێك بدۆزیتــەوە بــۆ نــاو ماڵەكــەت، 
كەواتــە تۆ بە خەســارچووی، خەوتن لەســەر لاپەڕەی 
كتێبێك بۆ تۆ گرنكترە لە خەوتن لە باوەشی پیاوێك.

خۆت بە خورافاتەكانی ئاینەوە خەریك مەكە، با وەك 
حەشیشەكێشەكان موعتاد نەبیت، گەر دەسەتدارێكت 
بینــی خــۆت وەك ژەنەڕاڵێك پیشــانبدە، كاتێك چوویتە 
لای كرێكارێــك بــە جێینەھێڵــی تــا كارەكــەی لەگەڵ 

تەواودەكەی.
لوتبەرزی بۆ تۆ بەرانبەر بە دەســەت زۆر جوانە، 
سادەییشــت بەرانبەر ســەوزە فرۆشــێك دەتكاتە حەكیم، 
ھەوڵمــەدە ببــی بــە نوســەر، بــا بازووەكانــت لاوازنەبن، 
بــاوەڕ بــە نوســەرەكان مەكە، ئەوەی دەیڵێــن بۆ خەڵكە 

نەك بۆ خۆیان.
ھەر كاتێك نوســەرێكت بینی ئەوەندە باوەڕی پێبكە 
كــە دەڵێــت من ئینســانم، كاتێكیش بەجێتھێشــت چەند 
درۆی بۆكــردووی لەبیــر خۆتیان بەرەوە، مێشــكی تۆ 
زبڵــدان نییــە، تــۆ گــەر ھیچیش نەبیت لە نوســەرەكان 

گەورەتری.
ســتەمكارەكان بــۆ ئــەوە نوســەر دروســتدەكەن تــۆ 
فێری خۆشــباوەڕی بكەن، چی نوســین ھەیە ناتوانێ 
شــارێكی مــن  و تــۆ بگۆڕن، بــەم دوو ئێــوارە تۆ بە 
تووڕەییەوە بچیتە سەر شەقام، ھەرچی سیستەم ھەیە 
ھەڵدەوەشــێتەوە، ســەیربكە تۆ چەند گەورەی لە بەردەم 

بچوكیی نوسەرەكاندا!
نوســەركان بۆ ئەوە دەنوســن تۆ بیانخوێنیتەوە، تۆش 
تەنیــا جوامێرەكانیــان بخوێنەوە، بــا ئەوانی تر لەبەردەم 
سێبەرەكەدا سوژدەببەن، گوێیان بۆ مەگرە تا ناچاربن 
وەك تــۆ گەنجببنــەوە، ئامۆژگاریــی كەس وەرمەگرە، 
ئەوانــەی فێربــوون ئامۆژگاریــی تــۆ بكــەن خۆیــان 
پێویستیان بە كەسانێك ھەیە فێری گفتوگۆیان بكەن،  
خوێنــە،  ھەمــووی  وتێكــی،  خەڵكــی  بیرتنەچێــت 
كەواتــە وەك پیــاوە گەورەكــە وتــی: دەبێت بــە خوێنی 

خۆت بنوسی.
تــا دەتوانــی ھەوڵبــدە رۆشــنبیر بیت، تــا پێتدەكرێ  
مەچۆرە ناو ناوەندی رۆشــنبیرییەوە، با ئەو جوانییەی 

كۆتكردووەتەوە لە دەستینەدەی.
بــا لــە نێوان تــۆو نیشــتیماندا تەنیا ســێبەر ھەبێت، 

ھــەر كاتێكیــش وت پێویســتی بــە تــۆ بــوو، لەنــاو 
مۆزەخانەیەكــدا بگــەڕێ  بــۆ پەتــی ســێدارە، نەكــەی 
ھەڵــەی وا بكــەی لەســەر عاتیفــە خــۆت بكــوژی، 

چونكە عاتیفە خۆی كوشتنە.
وەلێ  گەر عاتیفەیشت نەبوو، بیرتدەچێت كێ  دایكی 
تۆ بووە، دەربارەی ئەو ھەنگاوانەی دەیانھاوی، توشی 
بیماریی ویژدان مەبە، لەگەڵ ھەموو ھەنگاوێكیشتدا 
ئەوەندە ئازاربكێشە وا ھەستبكەی دنیات خراپكردووە.
گــوێ  لــە ئامۆژگاریكــەرەكان  مەگــرە، بــاوەڕ بە 
عادەتەكان مەكە، متمانەت بە دوارۆژ نەبێت، كە باسی 
دوێنێیان كرد تۆ باسی ئێستا بكە، وتیان سەمابكە تۆ 
دەستبكە بە گریان، وتیان ئیمانداربە تۆ رووبكەرە سەر 
شەقامەكان، وتیان عەیبە گەورەبوویت، تۆ ئەو كاتە بە 

شوێن منداڵی  و گەنجیی خۆتدا بگەڕێ .
بەم  بیرتنەچێت، كاتێك باوكت وتی بمرە ســەری 
خــۆت بەرزمەكــەرەوە تا دەمریت، لە ھەمــوو تەمەنتدا 
نەچیتــە ناو سیســتەمە خێڵەكــی  و چینایەتییەكانەوە، 

تۆ گەنجیت  و پێویستت بە حەسار نییە.
دەبێت وەك دینیســیۆس بژیت، كەواتە ئەو ئەســپەت 
نەوێت كەمەیتەرەوانی ھەیە، ســواری ئەو گالیسكەیە 

نەبیــت بــە دیــار مێــژوەوە وەســتاوە، تــۆ ھەمیشــە لــە 
دەرەوەی مێژوویت تا بتوانیت بە چاوە بازەكانت روداوە 
خوێناویەكان ببینی، باھەمیشە كتێبێكی پیاوی مەزن 

(نیتشە)ت لەبن دەسدا بێت. 
بــا كەوانەكــەت بیرنەچێت ھەركاتێك ویســتت تیری 
خــۆت بــەرە و گێلیەتــی ئەوانــی تر بھــاوە، گوێ  بەن 
ەفرەتــی ئەوانە مــەدە كەوتەنەتە ژێر زەبری حەقیقەتی 
تــۆوە، تا نەكەویتە بــەر نەفرەتی گێلەكان  و پیرەكانەوە 

تۆ گەنج نیت.
تــۆ دەبێــت وەك زۆربا بیت، تۆ دەبێت خۆت با بیت، 
خۆت تۆفان بیت، خۆت ھێمنی  و ژیری بیت، بچۆرە 
نــاو مۆزەخانەكانــەوە تــا رابــوردووی خــۆت بناســی، 
نەكــەی روو لــە كتێبــە بێوشــەكان بكەیــت  و خــۆت 
خەســاربكەی، ھەمیشــە ئەوانــە بخوێنــەوە كۆدیتایەك 

دەخەنە ناو عەقڵتەوە.
تــۆ نابێت عاقڵبــی، تۆ دەبێت ژیربیت، كاتی خۆت 
بە عەدەمیەتی كۆمەڵناســەكانەوە مەكوژە، ئاگاداری 
خۆت بە نەكەویتە داوی دەرونناسەكانەوە، ئەوانە ھیچ 

نین جگە لە تۆپەڵێك غەریزە.
كاتــی خۆت بە فەلســەفەی ئاینەوە مەكوژە، كەی 

بڕیــارە تــۆ خــۆت گێــل بكەی؟ ئــەوەی ئــەوان دەیڵێن 
ھێنــدەی ھەیبەتــی بەیانییەكــی تــۆ ســەنگین نییــە، 
تــۆ دەبێت خۆت فەلســەفەبیت، لێبگــەڕێ  باگەنجیت 
بــای باڵــی خۆی بــدات، لێبگەڕێ  باپیــرەكان ئەوەندە 
ئامۆژگاریــت بكــەن تــا خۆیــان عاقڵدەبــن، نــە ھێڵی 

ھەموو شتێكت ببێتە ئاسودەیی.
ئاسودەیی بۆ ئەوانەیە بە شوێن چێژەوەن نەك تۆی 
ژیــر، متمانــە بە نوســەرو پێغەمبــەرەكان نەكەی، دایم 
ھەوڵبــدە درۆكانیــان بدۆزیتــەوە، لــەو شــوێنەی زانیت 
دەبــی بــە پێغەمبەرێــك بە شــارەوانیی شــارەكەت بڵێ  
بابێــت وەك زبــڵ فڕێتبداتــە دەرەوەی شــار، چونكە تۆ 

كەڵكت نەماوە  و پێغەمبەرایەتی كۆتاییھاتووە.
ویژدانی خۆت ئاســودە بكە، دەســەتدارو پاشــاكان 
لــە ویژدانــی ئاســودە دەترســن، خەمت نەبێت پاشــاكان 
ناوێرن سەیری دەموچاوت بكەن، چونكە تۆ زۆر لەوان 

پاشاتری.
ھــەژارەكان ھەمیشــە تۆیــان خۆشــدەوێت، چونكــە 
تــۆ ھەژاریــت، بــا ھەژارێكــت بــەلاوە گرنكتربێــت لــە 
پاشــایەك، ھــەژارەكان ھەرچییەك بن لە پاشــاكان زۆر 
پاكترن، رۆژنامەكان مەخوێنەوە، بوونی ئەوان مەرگی 

كتێبەكانە.
 بۆ تێگەیشــتن لە بێ  مانایی ســەرەتاكانی ژیانی 
بەیانیان، رۆژنامەكان بخوێنەوە تا بزانیت كۆمەڵگەكەت 
رۆژنامەكانــدا  لــە  ھەرچــی  بێمەعنایــە،  چەنــد 
دەیبینــی عەیــب  وعاری رۆژنامەنوســەكانە، ســەیری 
عەرەبانەیەكــی ســەوزەفرۆش بكەیــت زیاتــر فێردەبــی 

لەوەی سەیری رۆژنامەیەك بكەی.
لەگەڵ رۆژگاردا تێمەپەڕە، لەگەڵ خۆتدا تێبپەڕە، 
تــۆ خــۆت رۆژگاری، كۆتایی بــۆ خۆت دامەنێ،  تۆ 
كۆتاییت نییە، كار بۆ ئەوە مەكە بگەیتە ئەبەدییەت، 
دوایی پەشیماندەبیتەوە، ئەبەدییەتی تۆ لە ئێستادایە.

ھەرگیز لە خۆت رازینەبی، باوەكو دەسەتدارەكانت 
لێنەیێ، ھێرشمەبە بۆ شتێك لە خۆت بچوكترە، مەچۆرە 
ژێــر باڵــی دەســەتەوە، دەســەت زۆر لــەوە بچوكترە 
شــوێنی تۆی تێدا ببێتەوە، ئامۆژگاریی كەس مەكە، 
ئەوە قســەیەكە بەســەرچووە، گوێ  بۆ ھەموو كەســێك 
بگرە، بەم باوەڕ بەكەس مەكە خۆت نەبێت، گوێ  لە 
گۆرانییــەك مەگرە كــە دەزانی بێدەنگت ناكا، لەگەڵ 

عادەتی خەڵكیدا مەبە، تۆ خۆت عادەتی.
تــا بەرپرســەكان بانگت نەكەن مەچــۆ بۆ لایان، كە 

قسەت بۆ كردن لە بێئاگایی بەرپرسەكانەوە قسە بكە، 
كە دەزانی شــتێك نییە پێیانبڵێیت گوێیان بۆ مەگرە، 
نەبیتە گوێڕایەڵی دەسەتداران با نەتكەنە دەرگاوانی 

خۆیان.
وا بكە كۆشــكەكەی تۆ ئەوەندە گەورەبێت میرەكان 
بكەیتــە دەرگاوانــی خــۆت، لــە شــوێنێكدا تووڕەببــە 
ھەســتبكەیت كاتیەتــی، لە مردن نەترســی، میوانێكە 
ھــەر كاتێــك بیەوێــت دێتەلات، وا مەكــە بە خۆت زوو 

بمری، بامیرەكان دڵخۆشنەبن.
بــا ھەمیشــە متمانــەت بە خــۆت ھەبێــت، خەتی 

نوسەرو میرەكان وەرمەگرە با نەبیتە رەعیەت.
خەتی میرەكان زۆر باشترە لە خەتی نوسەرەكان، 
چونكە میرەكان پێیانخۆشــە خەتت بدەنێ  بۆ ئەوەی 
عەدالەتــی خۆیــان دەربخــەن، بــەم تــۆ ھەر بــەردەوام 

باسی ناعەدالەتیی ئەوان بكە.
نەھێڵــی پرینســیبەكان قەناعەتــت پێبھێنــن كــە تــۆ 
منداڵــی ئــەو كۆمەڵگەیەیــت، لافــی ئــەوە لێمــەدە لە 
خەڵكی گەورەتری، گەر وا بكەیت لەگەڵ پاسەوانێكی 
ســەر خوانی ماڵە ھەژارەكان ھیچ جیاوازیت نییە، تۆ 

مشەخۆر نیت.. تۆ گەنجیت.

بــا لــە بەرانبــەر خەڵكــدا ســادەبیت، وەلــێ  بەرانبەر 
دەسەتداران لوتت بەرزبكەرەوە، باوەڕ بە خۆت بھێنە، 
پێكەنینێكــی تــۆ لەوتەی سیاســییەكان زۆر بەھێزترە، 
ئەوەیشــت بیرنەچێــت گەورەتریــن ھــاواری تۆ ھێندەی 
ھــاواری زیندانییەك ترس ناخاتە دڵی ســتەمكارانەوە، 
ھەرچەنــد تــۆ ھاواربكــەی لای سیاســییەكان ھیــچ 

مەعنای نییە.
تا بۆچوونێك نەناســی مەڵێ  باشــە، تۆ یەك پارچە 
لــە (نا)یــت، لــە ھەموو مەســەلەیەكدا وشــەی (نا)ت 
بیرنەچێــت، گاڵتــە بەھچ شــتێكی ھــەژاران مەكە، با 

پاشاكان دڵخۆشنەبن.
لەو شــوێنەی گاڵتە بە قســەی كەناســێك دەكەی، 
ئا لەوێدا ھیچ جیاوازیت نییە لەگەڵ ســتەمكارێكدا، 
ئەگەر خووبدەیتە قەشمەریی دەسەتدارەكان كاتیان بۆ 
دەلــوێ  پــەرە بە رابواردنی خۆیان بــدەن، دەبێت ھەموو 
ژیانت بیماری بێت، چاو لە میللەتە گەورەكان مەكە، 

چونكە تۆ لە ناو میللەتێكی بچوكدا دەژیت.
خــۆت مەبەســتەوە بــە یــاد و بۆنەكانــەوە، تۆ كاتی 

بۆنەكانت نییە.
رۆژێــك دیاریمەكە بۆ بینینی خۆشــییەكانت، ئەمە 

كاری پیــاوە ئاینییەكانــە، لەگــەڵ كەســە ئاینــی  و 
واعیزەكانــدا مەكەوەرە مناقەشــەوە، دەدۆڕێیت! لە ھەر 
شوێنێك مێزەرێكت بینی بزانە ئەو میللەتە زۆری ماوە 

بگاتە ئەوەی عەقڵی خۆی دەربخات.
نەیەڵــی چــاوت رابــێ  بــۆ بینینــی ناشــیرینی  و 
ناعەدالەتــی، نەیەڵــی زمانــت لــە وتنــی حەقیقــەت 
لابــدات، متمانــە بــە حیكایەتەكان مەكــە، بوونی ھەر 
مەسەلەیەك بە حیكایەت، ونكردنی ئەسڵی خۆیەتی.

تۆ گەنجیت، واتا تۆ ئەسڵیت.
كــە چوویــت بۆ شــارەكان، ریشــی شــاعیرە پیرەكان 
رابكێشــە، ئەوەندە شیعرە كۆنەكان بخوێنەوە رابوردووی 
خــۆت بناســی، بــاوەڕت بــە بنەمــاو پایە نەبێــت، پایە 
ئەوەیە تۆ دایدەنێیت، ھەر كاتێكیش ویستت بیڕوخێنە.
ھەر كەســێك ستایشــی درۆزنانەی كردی بكێشە بە 
دەمیدا، خۆ تۆ میر نییت پێویستت بە ستایش ھەبێت، 
بێشەرمانە سەد جار ئەوانە شەرمەزاربكە كە پێیانوابوو 
زیندانــی ئاكــرێ  جیاوازبــوو لــە زیندانــی قەچۆلان، 
بەشــوێن جیاوازیــی حیزبــە ئیســلامییەكان  و حیزبــە 
عیلمانییەكانــدا مەگــەڕێ ، چونكە ئــەوان لە بنەمادا 

وەكو یەكن.



نامەكان ٢٣٠

ھەرچییەكیان پێوتی ھەڵیمەگرە، خۆ تۆ عەمباری 
قســە بێماناكانــی خەڵــك نییت، كاتێك باســی ئەدەب  و 
شــیعر كرا، بەس گوێ بگرە، تۆ ئەوەندە عاتیفی نییت 

بكەویتە شوێن خەیاڵی شاعیرە مەعاشخۆرەكان.
ئەوەی نایزانی بڵێ  نایزانم، ئەوەی دەیزانی بۆ خۆت 
ھەڵیبگــرە، نەیەڵــی بكەویتــە ژێــر عەقڵــی قوتابخانە 
ئەدەبییەكانەوە، ئەم قوتابخانانە بۆ ئەوانە دروســتكراون 

ھێشتا تەپوتۆزی مێژوویان لەسەرە.
ھەرچــی بیــت تــۆ ئێســتای، تــۆ ئاینــدەی، تــۆ 

گەنجییت. 
خۆت لە عەبەســیەت  و ماركســیەت  و ئاینگەرایی 
بوێربــە شــەق  ھێنــدە  بپارێــزە،  پوچانــە  شــتە  ئــەم   و 
لەپەیكەرەكــەی ئیبراھیــم پاشــا ھەڵبــدەی، ھەركاتێــك 
بــەلای ئیبــن مســتەوفیدا تێپەڕییــت چەمۆڵەیەكــی 
تێبگرە، تا بزانێت تۆ چۆن رابوردوو شەرمەزاردەكەی.
  ھــەر شــتێكت دەســتكەوت بیخوێنــەوە، تەنانــەت 
ناونیشــانی دوكان و بازاڕەكانیــش، دوای دانتی بكەوە، 
لێبگــەڕێ  بــا ئــەوان بــۆ خۆیــان بدوێــن، دوای خۆت 
بكەوە، لێبگەڕێ  با دانتی بۆ خۆی ھەر قسە بكات.
بــڕوا بــە عەقڵــی تەمومژاوی نەكــەی، عەقڵی تۆ 

وێڵــی ســادەییە، گوتاری سیاســییەكان ھیچــی زیاتر 
نییــە لــە گوتــاری تونچیی حەمامێــك، خۆت خەریك 
مەكە بە ناســینی حیزبەكانی وتی خۆتەوە، با ئەوان 

خۆیان خەریكبكەن بە ناسینی تۆوە.
بیــر لــە كورســی مەكــەرەوە، كورســیی حەوشــەی 
ماڵەكەتــان بــۆ تــۆ قورســترە لــە كورســیی پاشــایەك، 
ئەوەی سروشت بەتۆی داوە ھەر ئەوەیە كە داویەتی بە 
فەیلەســوفێك، كەواتە ئەگەر تۆ خۆت بناســی تۆیش 
فەیلەســوفی، بچــۆرە نــاو خەڵــك باتەنیا نەبــی، لەناو 

خەڵكدا ھەمیشە ھەست بە تەنیایی بكە.
تۆ دەبێت ھەمیشە گەنج بیت.

ئازیــز یەســنا، ئەمــە تەنیــا كەمێــك قســەكردن بوو 
لەســەر گەنجێتیــی خۆمــان، تەمەننادەكەم ھێندە جوان 
ژیان بە ڕێبكەی مردن بەخیلی بە بوونی خۆی ببات، 
ئیدی ماندووم، زۆر ماندووم، بیرتدەكەم، خوات لەگەڵ 

بەڕێزم.

 ١٠ \٤ \٢٠٠٦ 

ماڵەكەم.......یەسنا 
 چۆنی؟!

رێــگاكان كەســی بەھێزیــان دەوێــت، تابێــت منیــش 
لاوازدەبم، ھەنگاوەكانم ھێندە بچوكبوونەتەوە ھەستدەكەم 
لــە كاتــی رۆیشــتنمدا لە منداڵێكی ســەرەتایی دەچم، 
ئەگەر دوابكەوم دەبمە جێگەی شەرمەزاری بۆ براكان 
 و خوشــكەكانم، ئەگــەر پێشــیش بكــەوم حەتمــەن لــە 

نیشــتیمانێكدا رێگــەم گرتووەتەبەر دڵنیام ھاویشــتنی 
ھەنگاوێكی گەورە قاچەگانم دەبڕن.

لە ھەموو حاڵەتێكدا نا ئارامم، شەوان تا ھەڵھاتنی 
ھەتــاو لەنــاو بێدەنگیــدا بیــر لــە ســەفەرێك دەكەمــەوە 
لــەم  پێمخۆشــدەبوو  چەنــد  ئــای  نایبینــم،  ھەرگیــز 
نیشــتیمانە نەمامایە و بە دەســت بەدبەختی  و ئازاری 

دەرونییەوە رزگارم ببووایە.
ھیولایەكــی  بوومەتــە  نەعلەتیــن،  ســەفەرەكانیش 
تــەواو، دڵنیام تۆش بیردەكەیتەوە ئێمە كەوتووینەتە ناو 
چ رۆژگارێــك، ئــەوەی كەمێــك رۆحی كۆیلەیەتی لە 
خۆیدا شكببات دەتوانێت لەم وتەی من و تۆدا ببێتە 
باشــترین دەســەتدار، كەســە جــوان  و بەباوەڕەكانیــش 
دەبێــت لــە ســوچێكی ماڵەكەیانــدا بــە كەساســی بیــر 

لەونبون  و مەرگ بكەنەوە.
ئەمەی من دەیكەم، جگە لە كارێكی شێتانە ھیچ 
ئایندەیەكی رونی تێدا بە دیناكەم، ئەوەتا خەریكە ھەق 
بە خۆیشم دەدەم ببمە رێبەری تۆش، كارێكی شێتانەیە 

ئەم رێگەپێدانە.
چــی دەبــوو ئێســتا باخەوانێــك بوومایــە و بــۆ خۆم 
شــەوان لــە بــری بیمــاری بیرم لــە جوانیــی گوڵەكانم 

بكردایەتــەوە، یــان خــۆ گونــاه نەدەبــوو لەك ەنــار تۆوە 
بژیامایــە و توانــام ھەبووایە پڕ بــە گەنجیم ئێوارەیەك 

پێبكەنم.
ئەوەی كە دەمانەوێت بە زەحمەت بەردەستماندەكەوێت، 
كەچــی دەتوانیــن بــە چركەیــەك لــە دەســت خۆمانــی 
بدەیــن.. تــۆ وات كــرد، ئــارەزووی پیاســەیەك دەكــەم 
لەگەڵتــدا بەســەر شــەقامەكاندا، بێئــەوەی گــەكان 
گوێیــان لــەو چرپانەبێــت، دەمەوێــت پێتبڵێــم، دوور لە 

فزولیی گەكانەوە خۆشمدەوێیت. 
بەرائەتــت  و  منداڵــی   ســەردەمی  گریانەكانــی 
لــەب یرممــاون، ئــەو كاتانــەی بە یانییــان زوو لەگەڵ 
پاســارییەكان ھەڵدەسایت و دەھاتیتە بەردەم نوسینگەی 
رۆژنامەكەمان  و چاوەڕێی منت دەكرد، تابێم  و پێتبڵێم 
شــێتە بــۆ بــەم بەیانییە زووە ھاتوویــت؟ تۆش پێمبڵێی 

لەبەر ئەوەی زۆرم خۆشدەوێیت.
من ھەرگیز باوەڕمنەدەكرد تۆ دەناسم، حەتمەن تۆش 
ئاوابوویت، ئەوەی جێگەی سەرسوڕمانمە زۆربەی ئەو 
كاتانــەی دەمەویســت بتبینم قەدەرێــك روویدەدا كە تۆ 
دەربكەویــت، كەچی ئێســتا شــتێك نە ماوەتــەوە ناوی 

قەدەرو دەركەوتنی تۆبێت.

كتێبەكانتــەوە  بــە  بوویــت  ئــای چەنــد خەمگیــن 
دەچوویت بۆ قوتابخانە، دەمەو عەســرانێك لە رێگەی 
قوتابخانــە زۆر ســەرنجمدایت، نەمدەزانی رۆژێك دێت 
بەھەمــان شــێوە دەمە و عەســرانێك خــۆت دەگەیەنیتە 

ماڵەكەم.
رۆژانی دووشەممەت لە بیرماوە كە كاتی ھاتنەكانت 

بوو بۆ لام؟!
ئێســتا دووشــەممان كــەس نایــێ بــۆ لام، نــەك ھەر 
دووشــەممان، رۆژەكانــی خــودا ھەموویــان كۆبكــەرەوە 
جگــە لــە تەنیاییــم شــتێكی تریــان تێدانییــە، كــە تــۆ 
رۆیشــتی زۆر شــتم لە دەســتدا، زۆر شــتی منت برد 

لەگەڵ خۆت.
پێكەنینەكانــت،  بیــرم،  دێنــەوە  بــاش  دیمەنــەكان 
دەموچاوە سپییە نایابەكەت، با جوانەكەت، تووڕەبوونە 
كەمەكانت، بێدەنگیت، زۆر شــتی تریش بوونە بەشــێك 
لــە بوونــم، ماچەكانت، چی لــە مانە بكەم؟ خۆ ھیی 

تۆن  و بە منت بەخشین!
لێبگــەڕێ  كارێكــی زۆر خراپت كرد كە رۆیشــتی، 
بەڕاستی تانتكردم ، دوای ئەم نامانەم ئیدی شتێكی 
تــرم نەمــاوە ئاوا بە ئاشــكرایی بۆت باســبكەم، ئەوەی 

ماوە ئەو چرپانەن كە ھەرگیز نامەوێت بیانخەمە سەر 
رووپــەڕی نامــەكان، چرپەگەلێكــن تەنیــا بــە خۆتیان 
دەبەخشــم، قســە گەلێكن بەس بۆ تۆیان دەكەم، ئەگەر 

ھاتیتەوە، دڵم پڕە لە قسە بۆت. 

زۆر ماچتدەكەم ئازیزم یەسنا.

 
 ١٤ \٤ \٢٠٠٦ 

یەسنای گوڵ 
 ھەركاتێك كەوتینە شەڕەوە، دەبێ  یەكەم 
جار سەنگەری خۆشەویستی چۆڵبكەین. 

 
ھەڵگیرســانی شــەڕەكان مانــای دۆڕاندنــە، ئێمــە 
یــان نابێــت دەســت بۆ خۆشەویســتی ببەیــن، یان دەبێ  
قودرەتــی ھەڵگرتنی ھەموو ئەو برینانەمان ھەبێت كە 

خۆشەویستی بۆمان دەھێنێت، پێمسەیرە كەسانێك ھەن 
وا لە مانای خۆشەویستی گەیشتوون كە پێیانوایە تەنیا 
لەزەتێكــە  و دەبێــت بیچێژین، ئیــدی نازانن حیكمەتی 
ئەو دەردە ئەوەیە فێری چەشتنی ئازارمان دەكات، من 
شتێك لە تۆوە فێرنەبووم ، تەنیا ئەوە نەبێت كاتێك تۆم 

ناسی لە مانا راستەقینەكەی دڵ ئێشان گەیشتم.
ئازیــزی مــن، رۆژێك دێــت ئەم نامانەی من بۆ تۆ 
(كــە ئابڕووبردنــی ژیانە) دەگەنە دەســت گەنجەكان  و 
ئیدی ئەوانیش بەناوی خۆیانەوە بۆ خۆشەویستەكانی 
خۆیانــی دەنێــرن، مــن گەنجی وتەكــەی خۆمم زۆر 
خۆشدەوێت، ھەر ئەم خۆشەویستییەش بوو وای لێكردم 
روو لــە دەرگای تــۆ بكــەم، دەزانــم ســەردەمێك دێــت 
نامەكانی من  و تۆ دەبنە ھەوێنی شەوانی بێئۆقرەیی 
گەنجــە گوناھەكانــی ئەم وتە بێتامە، ئــەوان نازانن 
چەند ئازارم بینیوە تا ئەم نامە دڵشكاوانە بۆ تۆ بنێرم.
من دێوانەم، دێوانەیەك بە شوێن پارچە شكاوەكانی 
خۆمــدا دەگەڕێــم، ھەســتدەكەم ئەوەنــدە شــكاومەتەوە 
خەریكە ھیچم پێوە نامێنێت، وەختێكیش خۆم دەدۆزمەوە 
لەسەرســوچی  زڕنگــە،  بەبــێ   میتاڵێــك  چەشــنی 

كۆنێكدا دۆشداماوم  و خەریكی بەڕەیی ژیانم.

لەوانەیشە وانەبێت، رۆژێك بێت بە وێنەی باخەوانێك 
ببمــە ســێبەری گوڵەكانــی تــۆ، یــان وەك مەیتەرێــك 
ئەســپەكانت بــۆ بكــەم بــە نــور، یاخــود بــە چەشــنی 

ژەنەڕاڵێك سوپایەكت بۆ رێكبخەم لەگوڵی سوور..
خۆشەویســتییە  چنگێــك  ئاوایــە،  ژیــان  ئیتــر 
دەیبەخشــینە دۆســتەكانمان، دەزانی؟ زۆر دڵم تەنگە، 
ئــەوە بــۆ عومرێك دەچێــت تۆم نەبینیــوە، تابێت باری 
دەرونیم بەرە و خراپتر دەچێت، تۆزێكی تر پێچبكەمەوە 

دەبمە دێوانەیەكی راستەقینە.
ســەربەرزم.... دڵــم دەڵێــت بیرتدەكــەم، بــە نــەزەری 
گەنجێتییشــم گــەر دڵــت بخەیتــە ســەر لێوەكانــم تــا 
ئــەزەل دەبیتــە ھیــی مــن، پێیشــموایە لــە رۆژھەتدا 
جوانترین خۆشەویستی ئەوەیە ھەرگیز پێكەوە نەژیین، 
ئــای چەند بێــزارم لەبیركردنەوەكانــی رۆژھەت، من 
نامەوێــت وابــم، ئەگــەر تۆیش لێم قبوڵبكــەی جوانترە 
وەك دوو درەخــت پێكــەوە لــەم حەوشــەی ســەرزەمینە 
بژییــن، بێئــەوەی كەســمان دەســتكاریی ژیانــی ئەوی 

ترمان بكات.
یەسنای ئازیز..... تۆ لە جەنگاوەر دەچیت، ھەموو 
ژیانــی منت پڕكردووە لە شــەڕ، زۆربــەی جارەكانیش 

من بە دۆڕاوی لە شــەڕەكانی تۆدا دێمە دەرەوە، ئەوە 
تۆی شــەڕ بەرپادەكەیت  و ھەر تۆیشــی ئەســتێرەكانی 
سەرشــانم دەھێنیتــە خوارەوە، گەر ئەم جــارە وابكەیت، 
دەموچاوم دەدەم بەیەكا و جارێكی تر سەربەرزناكەمەوە 

بۆ ئاسمان.
یاخــود ھــەر ھیچــم پێنەكرێــت وەك كەروێشــكێكی 
بچكۆلە دەتخەمە بەردەم تیغی بێدەنگییەوە، پێمخۆشە 
بەمەرجێــك بمكوژی دڵم نەشــكێت، بــە جۆرێك بمدەرە 
بەر گولە  بۆنی ھەناسەی گەرمی دووری نەبینم، بە 

شێوەیەك ھەڵمبواسە بیر لە غەریبیت نەكەمەوە.
ئازیــز گیــان..... ھەندێــك  جــار غەشــیمانە بــۆت 
دەچەمێمەوە، نایشــزانم خەریكی چ دەردێكم لە ژیانی 
خۆمــدا، ئەگــەر ئەمــە عەشــق بێت كە لــە وتەكەی 
مندا ھەیە، نەفرەت لە عەشــق، ھەرچەندە باش دەزانم 
عەشــق درۆیەكی گەورەیە و لە منداڵییەوە فێریدەبین، 
وەلــێ  مــن حــەزم لــەو درۆیــە كردبــوو، لێبگــەڕێ.. 
ھەمــوو شــتێك بەبێ  شــەڕ جوانە، وەختێــك جەنگەكان 

ھەڵدەگیرسێن تكایە من لە ماڵ نیم.
ئەفســوس، ئەوەندە پیس بووین دەســت بۆ ھەرشتێك 
دەبەین پیســیدەكەین، باوەڕبكە، لــەو جۆرە مەخلوقانەم 

حەزناكەم بە تەماشاكردنێكی قووڵ عەزیەتی شینایی 
ئاسمانیش بدەم، كەچی زۆرجار ئەوەندە ئازارم پێدەگات، 

پڵنگێك لە ناخمدا سەوزدەبێت.
تۆ ئەی حەكیمی برینەكانی گەنجیم. 

دەكرێــت ئێــرە كۆتاییبێــت، كۆتاییــەك ســەرەتایەكی 
پەنجەرەیەكــەوە  لــە  مــن  پێبناســێنێت،  مندانەمــان 
تەماشــای تــۆ دەكــەم، لاولاو ئابێــت لە روخســاری، 
وەرە بــاپ ێكــەوە لەبەرھەیوانــی ئایندەمانــدا رێحــان 
بچنیــن، لەســەر لالــەزاری چیمەنــی حەوشــەكەماندا 
خــەون ببینین، تامــی ژیان بكەیــن، گەنجیمان بدەینە 
دەســت پێكەنینــەوە، دوور لــە جەنگەكانــەوە بای باڵی 

ئیحساس بدەین.
تائێرە بەســە، بەقەت ســەرەدەرزییەك ھەست بە ژیان 

دەكەم، ئیدی تەواو، باوەشێك ماچ بۆ تۆ.

كۆتایی ...

